
        
            
                
            
        

    
	ЖАННИ РОДАРИ

	 

	ЖЕЛЬСОМИНО ХУДАЛ ХУУРМАГИЙН ГАЗАР ХӨГЛӨСӨН НЬ 

	(Үлгэр тууж)

	 

	(Сургуулийн бага дунд насныханд)

	 

	“БНМАУ Ардын боловсролын яамны хэвлэл” Улаанбаатар хотноо 1988 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	«Сонгино хүүгийн» сод үлгэрч

	«Тэнэмэл жаалуудын» тэнгэрлэг дууч

	Энэ цагийн Италийн тэмцэгч

	Эрдэм билигт коммунист зохиолч

	 

	Жанни (Жованни) Родари нэрт хүний

	Жельсомино буюу Гундаа цэцгэн хүүгийн

	Жирийн биш дуу хоолойн тухай

	Жигтэй сонин үлгэрийн номыг

	 

	Ажил албаны чөлөө завд

	Аялгуу сайхан монгол хэлэнд

	Аятай уянгатай найруулахыг зорьж

	Ах чинь та нартаа хөрвүүлэн барив.

	 

	Үнэн урлагийн гайхамшиг чадалтай

	Үлэмжийн хүчит Гундаагийн хоолой

	Үлгэрийн худалч хааны ордыг

	Үнсэн товрог болгосны адил

	 

	Далайн дээрэмчин Жакомоны эх дүр

	Дайнч фашист, хөрөнгөтний ёсыг

	Аргагүй үнэний аварга хүчин

	Аянга шиг ниргэж нураах нь магад байна.

	 

	Бал бурмын амтат чихрийг

	Бага багаар нь хүлхэх сайхан

	Бахтай сонин адалт үлгэрийг

	Бадаг бүлгээр нь унших сайхан.

	 

	Ш. ГААДАМБА

	 


Хөндлөн амаа Жельсомино дөнгөж нээвэл

	Хөөрсөн бөмбөг торт хаалганд оров л

	 

	НЭГДҮГЭЭР БҮЛЭГ

	 

	Энэ бол Жельсомино буюу Гундаа «цэцэг» хүүгээс өөрийн тухай ярьсан өгүүлэл юм. Үүнийг сонсохдоо би хагас килограмм хөвөнгөөр чихээ сайтар бөглөсөн боловч золтой л дүлийрэлгүй арай чамай дуусган чагнаж билээ. Учир нь тэр Гундаа хүүгийн дуу даанч ихийг үлгэрлэн хэлбэл толгой дээгүүр нь далайн төвшнөөс түмэн метрийн өндөрт тийрэлтэт онгоцоор нисэн яваа зорчигчид түүний шивнэх төдий ярихыг саадгүй сонсох бөлгөө.

	Одоо бол Жельсомино нэрд гарсан цээл хоолойт дуучин болж ургахуйгаас шингэхүй нарны доорх дахинд газар сайгүй алдар цуугаа дуурьсгажээ. Жүжигчин болоод дуутай, цуутай, баахан ч сүржин дэгжин гэмээр шинэ нэртэй болсон боловч түүнийх нь энд дурдаад яамай. Тэртээ тэргүй та нар сонин хэвлэлээс бишгүй олон олж уншсан биз. Багад нь түүнийг Жельсомино буюу Гундаа (цэцгэн) хүү гэдэг байсан болохоор энэ тууждаа бид багын тэр нэрийг хэвээр үлдээе.

	За тэгээд, Жельсомино маань жирийн л нэг жаал байлаа. Нуруугаар бол бусад багачуудаас арай ч намхан байж магадгүй. Харин анх ам нээхтэй нь зэрэг гайхалтай их дуутай хүү болох нь илэрхий болсон билээ. Жельсомино дөнгөж сая мэндлээд шинэ төрсөн аливаа хүүхдийн адилаар ам нээж чанга бархирсанд ажилдаа гарах цаг болж фабрикийн яндан хүнгэнэлээ гэж бодоод гацаа тосгоныхон нь ор дэвсгэрээсээ огло үсрэн босоцгоотол харин шөнө дунд болж хав харанхуй байжээ. Ашгүй тэр жаал, асар удалгүй, манаач, сэтгүүлч хоёроос бусад бүх журамт хүний нэг адилаар оройноос өглөө болтол унтаж сурчээ. Тэгээд амьтан хүний босож ажилдаа орвол зохих яг тэр үеэр өглөөний долоон цагт сэрээд уйлдаг болжээ. Үүний улмаас фабрикийн яндан хэрэггүй болж, дэмий удалгүй, зэвэрч билээ.

	Жельсомино зургаан нас хүрээд сургуульд оржээ. Сургуулийн багш хүүхдүүдийн нэрсийг дуудан бүртгэж байгаад Ж үсгээр эхэлсэн нэрд хүрч:

	— Жельсомино гэж дуудсанд манай шинэ сурагч баяртайгаар

	— Байна, гэж хариу дуугарчээ.

	Гэтэл тар няр хийх чимээ гараад, ангийн занар чулуун самбар түмэн хэсэг болж бут үсрээд унажээ.

	Ангийн багш уурлаж:

	— Та нарын хэн чинь ангийн самбар чулуугаар байлгачхав аа? гэж ширүүнээр асуугаад урт шугам руугаа гар сарвайсан аж.

	Хүүхдүүд цөм дуугүй байсанд багш:

	— Би дахиад нэрсийг чинь дуудна гэв. Тэгээд чи чулуу шидсэн үү? чи шидсэн үү? гэж ээлж дараалан босгож асуув.

	— Би шидээгүй, би шидээгүй, гэж айн ширвэгдсэн жаалууд дор бүрдээ хариулж байжээ.

	Багш тийнхүү нэрс дуудсаар Жельсоминогийн нэрд хүрч дуудвал тэр жаал нэгэн адил босож үнэн сэтгэлээс хариу өчин

	— Би биш ээ, эрхэм баг...

	«Багш-аа» гэдэг үгийг хэлж амжаагүй байтал тэрхэн хормын дотор цонхны шил будаа мэт үйрч, шалан дээр хангир жингэр унах нь тэр.

	Энэ удаа багш анги нийтийг их л анхааралтай харж байсан тул түүний дөчин сурагчийн дотроос хэн ч чавхаар цонх руу харваагүйг нүдээр үзэж баттай мэдэх учир бодсон нь «Энэ цонхыг гудамжны талаас нь нэг хүн хагалах шиг боллоо. Сургуульд явахын оронд шувууны үүр хоосолж зүггүйтэж явдаг жаалуудын нэг тэгснээс зайлахгүй дэг. Тэр чөтгөрийг барьж, халуун чихнээс нь атгаж аваад цагдаад тушаах юм сан» гэжээ.

	Энэ өглөөний хэрэг үүгээр ашгүй шувтарчээ. Дараагийн өдөр багш аанай л нэрсээ дуудан бүртгэж байгаад Жельсоминог дуудсанд манай баатар, сурагч болсондоо баярлан:

	— Байна гэж омог төгөлдөр хашхирчээ.

	Тэгтэл тар няр бууж, дөнгөж хагас цагийн өмнө тааруулсан цонхны шил үйрдэс яйрдас болоод гудамжны чулуун шалан дээр асгаран буух нь тэр.

	— Хачин юм даа. Чиний нэрийг дуудахаар л гай удах юм. Сая л учрыг оллоо. Хонгор хүү минь чиний дуу дэндүү чанга юм байна. Чамайг дуугарахад циклон шуурга болсон шиг агаар донслон доргидог юм байна. Өнөөдрөөс эхлээд чи аяархан шивнэн ярьж бай. Тэгэхгүй бол сургууль маань нурж, аягүй бол тосгон маань сүйрэх нь, мэдэв үү гэж багшийн сургамжлахад Жельсомино ичиж зовж улайгаад:

	— Эрхэм багш аа! Би хагалаагүй шүү дээ гэж мэлзэж үзэв.

	Тэгэхэд дэлгүүрээс сургуулийн манаачийн тун саяхан авчирсан шинэ самбар «даррр» гэж тэр хүүгийн дуунд хариу өгсөн мэт даржигнав.

	— За тэр дээ. Баталгаа нь энэ гэж багш ам нээсэн боловч Жельсоминогийн хацар дээгүүр том том нулимс бөмбөрч байхыг үзээд ширээнийхээ араас босож, жаал хүүд ойртон очиж толгойг илэн байж өгүүлрүүн:

	— Хүү минь, миний үгийг сайн чагнаж бай. Чиний энэ дуу чамд нэг бол их гай тарина байх, эсвэл чамайг их алдар нэрд гаргана байх. Юутай ч болов, чи энэ дуугаа одоохондоо хэрэглэх гэж хичээсний хэрэггүй. Ер «Дуу гарна гэдэг мөнгө. Дуугүй байна гэдэг алт» гэж зүйр үг ч байдаг шүү дээ гэж аргадав.

	Тэр цагаас эхлээд Жельсомино тамаа эдлэх боллоо. Сургуульдаа ахин дахин гай уршиг тарихгүйн тул арга буюу амаа алчуураар таглаж суух болов. Тэгсэн мөрт түүний дуу чангадаад ангийн нөхөд нь арга буюу чихээ хуруугаараа бөглөж суудаг байжээ. Багш нь болж өгвөл түүнээс юм асуухгүйг хичээх бөгөөд Жельсомино бол үлгэр жишээ сайн хүү гэгддэг байсан болохоор ямагт зөв зүйтэй хариулт өгч чадна гэж итгэдэг ч байсан биз ээ.

	Гэр оронд нь анхны хэрэг түвэг гарсан (энэ нь үдийн хоолоо идэх үес сургууль дээр болсон явдлаа аав ээждээ сонирхуулан ярьж эхэлтэл ширээн дээр байсан арван хоёр шил аяга бяц үсэрсэн явдал болно) цагаас Жельсоминогийн ам нээхийг хатуу хориглосон билээ.

	Иймд хөөрхий Жельсомино ямагт дуугүй явж уйтгарласан сэтгэл санаагаа сэргээх гэж гацаа тосгоноосоо хол, зэрлэг ой, зэлүүд нуурын эрэг, хөдөө тариалангийн газар очиж байхаас өөр аргагүй болж иржээ. Тосгоны байшин барилгын цонхноос бузгай холдож, эзгүй газар гав ганцаар боллоо гэдгээ мэдмэгц түрүүлгээ харан хэвтээд дуулж гардаг байжээ. Ингэж дуулахад нь хэдхэн хормын дараа сохор номин, төөлүүр өт авгалдай, шоргоолж тэргүүтэн хөрсөн доорх амьтад язганан бужигнан гарч ирээд газар хөдлөх нь гэж тэвдэн, сандарч, олон километр хол газар зугтан зайлдаг байжээ.

	Энэ мэт заншил болсон болгоомжит байдлаа Жельсомино ганцхан удаа осолдон цалгардаж алдсаныг өгүүлбэл уг хэрэг бүтэн сайн өдөр цэнгэлдэх хүрээлэнд хөл бөмбөгний шийдвэрлэх тэмцээн болж байсан үед билээ.

	Жельсомино хэдийгээр энэ тоглоомын ухаангүй хорхойтон биш байсан боловч уул тоглолт байн байсаар түүний сэтгэлийг хүртэл аргагүй эзэмдэж билээ. Гацаа тосгоных нь баг талархсан олны хөхиүлэн уухайлах хашхираан дундуур дайралтад орж байсан билээ. «Дайралтад орох» гэдэг чухам юу болохыг хөл бөмбөгний тоглоомын талаар маруухан болохоороо би сайн мэдэхгүй юм. Жельсомино өөрөө л энэ үгийг оруулж над ярьсан хэрэг. Бодвол та нар биеийн тамирын сонин сэтгүүл уншдаг болохоороо ойлгох биз.

	— Уухай уухай гэж энэ багийн талынхан хашхиралдаж байсан тул:

	— Уухай гэж Жельсомино ч бас байдгаараа чанга хаширчихсан юм байжээ.

	Яг энэ үеэр баруун захын довтлогч нь бөмбөгийг төвийн довтлогчдоо дамжуулсан хэрэг бөгөөд гэтэл бөмбөг нь далдын ямар нэг хүчинд автсан мэт агаарт хөөрсөн хойноо гэнэт чигээ өөрчлөн эсрэг багийн хаалгачны хөл хоорондуур шувт үсрэн хаалганд орчихжээ:

	— Хараач орчихсон шүү! гэж сонирхон үзэгчид хашхиралдан,

	— За нэг зантай сайхан өшиглөлөө дөө. Бөмбөгөө муриулаад ширвэчихийг нь харав уу! Мөн нарийн онож байна аа? Ямхын төдий ч алдалгүй чиглүүлж дээ! Ёстой ховор эрдэнэ шиг хөлтэй хүн юмаа гэж ам амандаа шуугилдаж байлаа.

	Жельсомино сэхээ авч, юу хийснээ дороо ухаарлаа. Эргэлзэх юм алга. Энэ бөмбөгийг би л дуугаараа оруулчих шиг байна. Одоо л дуугүй байж үзэхээс дээ. Эс тэгвэл биеийн тамир спорт гэдэг маань юу болох билээ? Яая гэх вэ энэ талын хаалганд нь бас нэг оруулж тоог тэнцүүлж өгөхөөс гэж бодож суулаа.

	Тоглолтын хоёрдугаар хэсэгт Жельсоминод аятайхан завшаан гарч, эсрэг багийнхан довтолгоонд оржээ.

	Тэгэхээр нь Жельсомино хашхираад орхисон чинь бөмбөг тосгоных нь багийн хаалганд хийсээд орчих нь тэр. Ингэхэд түүний зүрх хэчнээн шимширснийг ухааран ядах, юун. Тэр байтугай олон жил өнгөрсний хойно энэ явдлынхаа тухай Жельсомино над ярихдаа:

	— Өөрийн талын хаалганд ингэж бөмбөг оруулснаас өрөөсөн хуруугаа огтлуулсан минь дээр байсан юм. Гэвч яая гэх вэ, оруулахаас өөр арга байгаагүй юм даа гэж харамсан хэлж байж билээ.

	Өөр хүн байсан бол ч талархалтай багтаа сэмхэн туслаад өгөх байсан биз. Гагцхүү манай Жельсомино тийм биш. Булгийн тунгалаг ус шиг, ариун, үнэнч шударга хүн байсан юм. Тэр маань ийм л залуу болж өссөн. Үнэнийг хэлбэл нуруугаар тийм ч өндөр биш, харин намхан гэмээр, тарган бүдүүн биш, харин ч туранхай гэмээр, ер Гундаа цэцэг нэрдээ л чухамхан таармаар эр болсон юм. Үүнээс хүндхэн нэр зүүсэн бол ямар сайн байх вэ? Нэр нь хүнддээд бөгтөр болох байсан биз. Жельсомино сургуулиа аль хэдийн орхиод газар тариалангийн аж төрөл эрхлэх болсон юм. Хүүхэд багачуул та нарт удахгүй толилуулахаар завдаж байгаа тун аягүй нэг явдал гараагүй сэн бол Жельсомино бүх насаараа тариалангийн ажилдаа зүтгэж би ч түүний тухай яриад баймаар юмгүй байж болох байсан билээ.

	 


Азгүй явдал Жельсоминог тосов

	Айл гацааныхан нь түүний эсрэг босов.

	 

	ХОЁРДУГААР БҮЛЭГ

	 

	Нэгэн өглөө Жельсомино цэцэрлэгтээ очиж үзвэл лийр жимс боловсорсон байлаа. Ерөөс лийр хэнд ч хэлэлгүй дотроо сэм боловсорсоор гэнэт нэг мэдэхэд болж гүйцээд, хурааж авах цаг нь тулчихсан байдаг зуршилтай билээ.

	«Ай харла, би шатаа авахыг яалаа. Харьж авчрахаас даа. Бас модны оройн мөчирт ургасан лийрийг ширвэж унагах нэг нарийхан урт шургааг олж ирэх юм байна» гэж Жельсомино бодов.

	Энэхэн зуур, чухамдаа, үл ялих авзан гэмээр өөр нэг бодол төрсөн нь «үүнд өнөөх дуугаа хэрэглээд үзвэл яах бол?» гэсэн зүйл билээ. Тийнхүү туршихаар тогтоод, нэгэн модны дор очиж өлийн зогсоод:

	— Лийрүүд унацгаагтун гэж тоглосон ч юм шиг, үнэнээсээ ч юм шиг хашхирсанд лийрүүд хариу өчих мэт «пид- тад, под-пүд». гэж мөндөр мэт бөмбөрөн буужээ.

	Жельсомино өөр модны ёзоорт очиж мөн л тийн хашхирчээ.

	«Унацгаагтун!» гэж хашхирахын тоолонгоор лийр энэ тушаалыг хүлээж байсан мэт иш мөчрөөсөө мулт мулт үсрэн бууж газрыг лавшин дарсанд Жельсоминогийн баярласныг хэлэх үү

	Түүний бие цэцэрлэг дотуураа явж, тийнхүү жимсээ хурааж явааг зэргэлдээх газар дээр зээтүүгээр тариалангийн шан засаж явсан тариачин үзээд нүдэндээ итгэсэнгүй, ирмэж, арчиж, хамраа чимхэж үзвэл зүүдлээгүй нь лавтай байх тул ихэд гайхаад гэргий рүүгээ гүйн очив.

	— Хөй чи, наашаа ирж үүнийг хараач! Энэ Жельсомино хар хараалч байхаас зайлахгүй даг гэсэнд эхнэр нь гүйн очиж нүдээр үзээд, гайхан биширч дуу алдан сөгдөөд:

	— Ээ хайрхан, ид шидтэй хувилгаан хүү байна л даа гэсэнд тариачин

	— Хараалч гэж хэлж байна шүү, би чамд гэж уцаарлавал эхнэр маргаж:

	— Ид шидтэй хувилгаан байна гэж би чамд хэлж байна гэжээ. Эр эм хоёр өдий болтол эвтэй найртай амьдран суусан атал үүн дээрээс уурлалцаж, хар хүн зээтүүгээ, гэргий нь хүрзээ шүүрэн авцгаасан бөгөөд тус тусын саналын зөв болохыг зэвсэг барин хамгаалахаар завдтал ашгүй хар хүн нь:

	— Тэгвэл хоёулаа айл хөршийнхнийгөө дуудъя л даа. Жельсоминог хараад тэдний юу гэхийг дуулъя гэж санал гаргав.

	Хөршийнхийг дуудаж хэлнийхээ загатнааг гаргаж, хэл ам удах шалтаг олох гэсэн хар хүнийх нь санал эхнэрийн санаанд цав хэмээн нийцэж, тэр авгай хүрзээ шидэж орхиод гүйж жилийх нь тэр.

	Үдэш болох яагаа ч үгүй байхад хавь ойрынхон энэ явдлыг цөм мэдээд хоёр тал болж нэгэн зарим нь Жельсоминог хутагт хувилгаан хүү гэж, нөгөө зарим нь түүнийг муу юм шүглэсэн хараалч гэж нотлон мэтгэлцээд, маргаан улам улмаар өрнөж, их салхи шуурганы үеэр нэмэн оволзох тэнгисийн давлагаа мэт оволзов. Үе үе жинхэнэ маргалдаан харгалдаан дэгдэж үүнд гэмтэж хохирсон нь бий боловч завшаанаар хөнгөн өнгөрч билээ. Жишээлбэл нэг тариачин маргааны халуундаа болоод улайссан гансаа буруу талаар нь зуугаад амаа түлчихсэн явдал ч бий. Цагдаа нар яах ч учраа олохгүй тэвдээд, дэмий л нэгэн бүлэг маргалдагчдаас нөгөөд нь очиж тайвширцгааж үзэгтүн гэж нийтийг уриалан ятгаж байв. Хамгийн хэнээтэй маргагчид Жельсоминогийн цэцэрлэгийн зүг хөдөлцгөөсөн бөгөөд тэдний тал хувь нь их илбэчээс ямар нэг дурсгал болмоор юм олж авъя гэж, нөгөө зарим нь нүгэлт хар хараалчийн суух цэцэрлэгийг товрог болгоё гэж явцгаасан юм байжээ.

	Асар олон хүн бужигнаж байхыг үзээд Жельсомино түймэр гарчхаж гэж бодоод хувин шүүрэн авч хүчин туслахаар ухасхийн завдтал өнөөх үймэлдэгсэд харин үүдэнд нь ирж зогсоод ярилцахыг сонсвол:

	— За өнөөх чинь! Өнөөх чинь! Идтэн л мөн гэж нэг хэсэг нь хашхирч байна.

	— За, юуны чинь хутагт хувилгаан байх вэ. Хувин барьчихсаныг нь харахгүй юу! Тэр хувин нь лав хараал илбэ шингэсэн эд байх гэж зарим нь хэлж байна.

	— Тэнгэр минь! Жаахан холдож үзэх юм сан! Тэр юмаа бидэн тийш цацчих ч юм бил үү? Тэгвэл дүүрлээ шүү!

	— Ямар юмаа гэж?

	— За яршиг даа, сохор юм уу, та? Хувинд нь тамын хар давирхай байна. Хүн хар дээр тусчихвал ялз, булз түлчих юм байлгүй! Түлчихвэл ямар ч эмч заяа нь эдгээхгүй бий!

	— Үгүй тэр хутагт хүн, хутагт мөн! 

	— Жельсомино! Чиний тушаалаар лийр жимс бол гэхээр чинь болж уна гэхээр чинь унаж байхыг бид нүдээр үзлээ гэхэд нь Жельсомино:

	— За та минь солиоров уу, та нар минь! Тэр чинь цөм миний дууны л уршиг байхгүй юу даа. Миний дуунд агаар гэдэг салхи шуурга болсон шиг доргиж донсолдог юм шүү дээ гэсэнд

	— Тиймээ тийм. Бид юу яндах вэ? Чи дуугаараа ид шид үзүүллээ гэж нэг эмэгтэйн өгүүлтэл:

	— За юуны чинь ид шид байдаг юм бэ? Хараалчийн хараал л байхгүй юу гэж зарим нэг нь тас дайрав.

	Үүнд Жельсомино уурлаж, хувингаа хөсөр шидээд, байшиндаа гүйн орж хаалгаа түгжив. Тэгээд бодсон нь:

	«Амар тайван аж төрдөг минь өнгөрч дээ. Одоо ганц ч алхах арга алга боллоо. Сониуч амьтад дагаж гүйлдээд салахгүй болно. Үдшийн цагаар унтахын өмнө ганцхан миний тухай л ярьж байдаг болно. Би хар хараалчийн нэр зүүж, багачууд хүүхдийг айлгах мангаа нь болж хувирна. Эндээс зайлаад өгвөл дээр байх. Явж явж энд би юундаа ч хоргодох билээ. Эцэг, эх минь үхсэн. Сайн нөхөд минь дайнд алагдлаа. Дэвэн дэлхийгээр тэнэж, дуу хоолойныхоо чадлаар зол заяагаа эрж үзвэл яасан юм бэ? Дуу дуулаад амьтан хүнээс мөнгө авч байдаг улс байдаг юм гэнэ билээ.

	Уг нь энэ жаахан хачин л хэрэг. Үнэндээ гэхэд тэдэнд биеэ зугаацуулсан ажил хийлээ гэж мөнгө төлж таарахгүй л юм байгаа юм. Гэлээ ч гэсэн дуулсны хөлс гэж өгдөг л юм байна лээ. Яаж мэдэх вэ? Би дуучин болчих ч юм бил үү?»

	Ингэж бодоод Жельсомино ядаж цөхөлгүй юм хүмээ барааны шуудайд хийж аваад гарчээ.

	Цооглон хүлээсэн хүмүүс шивгэнэлдэж түүнд зам тавьж өгнө.

	Жельсомино хэнийг ч харалгүй дув дуугүй замаар яваад өгчээ. Нэлээд холдсоны хойно орон гэрээ сүүлчийн удаа үзэх гэж эргэн харжээ.

	Цугларсан олон тараагүй, үймэлдсэн хэвээр түүнийг занган заан, ярилцаж харагдах нь хий үзэгдэл үзсэн мэт.

	«Тэднийг нэг жаахан шоглож даажигнадаг юм бил үү? тэгж таармаар улс юм сан!» гэж бодоод Жельсомино цээж дүүрэн амьсгаа авч:

	— Баяртай! гэж байдгаараа чанга хашхирлаа.

	Энэхүү салах ёсны даажинтай мэндчилгээний үр дүн тэр дороо мэдэгдэж бөлгөө. Гэнэт хуй салхи дэгдээд малгайг нь хуу хийсгээд явчих нь эрчүүдэд мэдэгдэв. Хэдэн хөгшин авгайн мөлчийтөл угаасан юм шиг хожгор тажгар толгой гэнэт ил гарчихсан бөгөөд тэд хиймэл үснийхээ хойноос санд мэнд гүйлдэв.

	— Бүр баяртай! бүр баяртай гэж Жельсомино энэ насандаа анх удаа ингэж зүггүйтсэндээ үнэн сэтгэлээсээ хөхөн инээж хашхирав. Тэгсэн чинь малгай, хиймэл үс тэргүүтэн цөм нүүдлийн шувуу шиг нэгэн сүрэг болж нийлээд, Жельсоминогийн дууны ер бишийн хүчинд үлээгдэн үүлэн зүг эрвэлзэн хийсээд, хэдхэн хормын дараа харагдахаа байжээ. Тэдгээр хиймэл үс, малгай тэргүүтэн хэдэн километрийн тэртээ хийсэн одож зарим нь бүр хил даваад явчихсан нь удалгүй тодорхой болж билээ.

	Хэдэн хоногийн дараа Жельсомино өөрөө ч бас хил даваад энэ орчлонгийн хамгийн ер бишийн нэг оронд оччихсон билээ.

	 


Жаахан этгээдхэн нэгэн мууртай

	Жельсомино танилцсан тохиол учралтай.

	 

	ГУРАВДУГААР БҮЛЭГ

	 

	Танихгүй газар, мэдэхгүй оронд ирээд Жельсоминогийн анх үзсэн юм гэвэл нэг мөнгөн зоос байлаа. Тэр зоос явган хүний замын хажууд шороон дээр хэн бүхний нүдэнд ил гялалзаж байлаа «Үүнийг хүн авдаггүй нь ямар хачин юм бэ? Одоо ч энэ миний гараас мултрахгүй дээ. Би хэдхэн мөнгөтэй байснаа өчигдөр орой дуусчихсан. Тэгээд өнөөдөр хэлэн дээрээ хүний урамд юу ч тавьсангүй. Гэхдээ эхлээд энэ явж байгаа хүмүүс үүнийг хаяж уу, үгүй юу гэдгийг мэдье» гэж бодоод хоорондоо авир шивэр ярилцаж, өөрийг нь ажиглаж байгаа нэгэн бүлэг хүмүүсийн дэргэд хүрч очоод, мөнөөхөн мөнгөн зоосыг харуулж:

	— Эрхэм ноёд оо, энэ зоосыг та нарын хэн нэг тань гээчхээгүй биз? гэж лут их дуутаараа тэднийг айлгачих вий гэж болгоомжлон шивнэж асуув.

	— Тонил цаашаа! Толгойдоо булуу хураах гээгүй л юм бол наадахыгаа хүнд цөөхөн шиг үзүүлж бай! гэж хариулсанд Жельсомино гайхан алмайрч дэмий л:

	— Өршөөгөөрэй, та минь! гэж амандаа бөвтнөөд «Идэш уушны хийгээд бусад бараа» гэсэн сэтгэл татам хаяг өлгөөтэй нэг дэлгүүрийн зүг эргэв. Тэр дэлгүүрийн үзмэрийн цонхонд гахайн утмал мах, шил савтай чанамал жимсний оронд өрөөтэй дэвтэр, өнгийн будагтай хайрцаг, цүндгэр савтай бэх харагдаж байв.

	— Өнөөх бусад бараа гэдэг нь энэ байж дээ гэж гэнэхнээр итгээд Жельсомино дэлгүүрт орвол дэлгүүрийн эзэн найрсгаар :

	— Үдшийн мэндийг хүргэе! гэж мэндлэв. «Үнэнээр яривал үд ч болоогүй байна. За гэвч энэ над ямар хамаатай вэ?» гэж бодоод Жельсомино түүний шивнэх төдий дуу ч ерийн чихэнд хэтэрхий чанга дуулддагийг мэдэх тул ердийн заншлаар аль болох аяархан шивнэн асуув.

	— Талх худалдаж авбал болох болов уу? гэсэнд худалдагч:

	— Бололгүй яах вэ. Хэдийг авах вэ? Нэг цүндгэр шилтэйг үү, хоёр цүндгэр шилтэйг үү? Улааныг уу, харыг уу? гэсэнд Жельсомино хэлэв.

	— Хар л биш бол яамай. Тэгээд та талхыг үнэхээр цүндгэр шилэнд хийж зардаг хэрэг үү? гэж гайхан асуувал:

	— Таны хүслээр бол бид яаж түүнийг худалдах ёстой юм бэ? Танай оронд талхыг зүсэж зүсмээр зардаг хэрэг үү? Ийм юм ярьсанд орвол манай талхыг харагтун! Хэчнээн сайхан талх байна аа! гээд худалдагч эргэж тавиурын зүг заасанд харвал тэр тавиур дээр цүндгэр цүндгэр шилтэй өнгө өнгийн бэх жагссан цэргүүдээс илүү тэгшхэн өрөөтэй ярайн харагдаж байв.

	— Энэ хүн солиорчихсон юм биш байгаа даа? За гэсэн ч үүнтэй зөрөхийн хэрэггүй биз гэж бодоод Жельсомино хэлэв.

	— Нээрэн ч гайхалтай сайхан талх байна гэж түүний саналыг зөвшөөрөөд, юу хэлэхийг нь сонсох гэж улаан бэхтэй савыг заав.

	Ингэж магтсанд дэлгүүрийн эзэн баярлан малилзаад: 

	— Нээрэн тийм гэж үү? ... Энэ таны саяын заасан тань манай худалдаанд урьд гарч байсан бүхнээс хамгийн сайхан ногоон талх байгаа юм.

	— Ногоон гэнэ ээ?

	— Тэгэлгүй яах вэ. Уучлаарай, таны нүд юм үзэхдээ муу юм уу? гэв. Жельсомино нүдний нь өмнө яах аргагүй улаан бэхтэй цүндгэр сав байгааг эргэлзээгүй мэдэж байлаа. Иймд Жельсомино эндээс амьд мэнд дээрээ гарахын мөн болж, арай учир утгатай юм ярих дэлгүүрийн эзэн эрж олохоор гарах аян шалтаг хайж байтал, ашгүй, нэг мэргэн санаа гялсхийн төрсөнд өгүүлрүүн:

	— Эрхэм ээ! Би хожим ирж талх авамз, харин та надад одоо дээд зэргийн бэх зардаг дэлгүүр хаа байгааг заагаад аль гэсэнд дэлгүүрийн эзэн урьдын адил найрсаг инээмсэглэл нүүр царайдаа тодруулсан хэвээр өгүүлрүүн: Бололгүй яах вэ? Гудамжны нөгөө тал руу харагтун! Тэнд манай хотын хамгийн сайхан бичгийн хэрэглэлийн дэлгүүр байгаа гэв.

	Нөгөө талын харгалдаа дэлгүүрийн үзмэрийн цонхонд янз бүрийн дугаар зэргийн талх, хотол, бялуу, нарийн боов, хөндий гоймон, бяслагийг хорхой хүрэм өрөөд, хиам, хуруун хиам өлгөсөн харагдаж байв.

	«Тэгнэ ээ тэр! Дэлгүүрийн эзний ухаан солиорчхоод талхыг бэх, бэхийг талх гээд байх шиг санагдсан юм. Одоо л нэг зөв нь олдох учиртай» гэж дотроо бодоод Жельсомино тэр дэлгүүрт орж, хагас килограмм талх өгнө үү? гэв.

	Худалдагч нь үйлчлэмтгэй байдлаар:

	— Талх гэнэ ээ? гэж асууснаа та эндүүрсэн шиг байна. Тэр талд манай харгалдаа дэлгүүрт талх бий. Бид бол энэ бүх бичгийн хэрэглэлийн холбогдолтой бараа л зардаг шүү дээ гээд бахархалтайяа гараа цэрвэж, амтат сайхан бүх бараагаа тойруулан заажээ.

	«Одоо би ойлголоо. Энэ оронд дандаа урвуу хөрвүү ярих хэрэгтэй юм байна. Талхыг талх гэвэл эд ойлгохгүй улс байна» гэж Жельсомино дотроо бодоод:

	— Над хагас килограмм бэх өгөөч гэсэнд худалдагч хагас килограмм талх жигнэж бүх дүрэм журмаар цаасанд боогоод өгөв.

	— Би үүнээс бас жаахан авмаар байна гэж нэрийг хэлж зүрхлэхгүй учир дэмий л дугуй бяслаг руу заажээ.

	— Жаахан цаасан нэхмэл ээ? Одоохон өгье, эрхэм ээ! гээд худалдагч бяслагаас сайхан зүсэм авч, жигнээд цаасанд боож өгөв.

	— Жельсоминогийн санаа сая амсхийж, түрүүхэн олсон мөнгөн зоосоо лангуун дээр нь тавив. Худалдагч бөхийж, зоосыг хэдэн минут ажигласнаа яаж дуу гарахыг дуулах гэсэн бололтой, лангуун дээр хоёр гурван удаа шидсэнээ өсгөдөг шилээр харж, бас шүдэндээ зууж хүртэл үзэв. Тэгж тэгж өнөөхийг эгдүүцсэн янзтай Жельсоминод буцааж өгөөд хүйтнээр хэлэв.

	Залуу хүн! Харамсалтай нь энэ чинь үнэн зоос юм байна гэв.

	— Тэгэх тусмаа сайн биш үү гэж Жельсомино гэнэхнээр инээмсэглэв.

	— Тэгдэггүй юм аа, хүү минь. Давтаад хэлэхэд энэ зоос чинь ёстой үнэн мөнгө байна. Би авч чадахгүй. Мөрөөрөө явж үз, чи

	Ер нь тэгээд гудамжинд гарч цагдаа дуудах дур хүсэлгүй байгаад минь залуу хүн та баярлавал барав. Ёстой мөнгө гүйлгээнд оруулсан хүнийг яадгийг чи мэдэхгүй гэж үү? Шоронд хийдэг юм мэдэв үү? гэв.

	Гэхдээ би ...

	— За та дуугаа өндөр болгох явдалгүй. Би дүлий хүн биш яв яв. Хуурамч мөнгө олоод буцаж ирээд бараагаа аваарай. Харж байгаа биз дээ. Би боодол моодлыг ч задлаагүй байна. Энэ юм чинь танд тусгайдаа хадгалаастай л байг. Сайхан нойрсоорой гэжээ.

	Жельсомино хашхирчихгүйн тулд гараа амандаа хийв. Тэгээд лангуунаас холдож хаалга руу явах зуур өөрийнхөө дуутай доорх зүйлийг ярилцав.

	Дуу нь: Би «а-а!» гээд дуу тавин хашхирах уу? Тэгвэл энэ дэлгүүрийн үзмэрийн цонх бут үсэрнэ гэв. Жельсомино хэлэв. Битгий тэгж үз! Би гуйя. Би энэ оронд тун саяхан ирсэн биш билүү? Тэгээд хамаг хэрэг минь энд буруу зөрүү болоод байна шүү дээ гэсэнд:

	Дуу нь — Гэтэл би гадагшаа гарахаас аргагүй байна. Эс тэгвэл дүүрлээ. Чи миний эзэн яавал дээр байна, сайн бод! 

	Жельсомино: — Тэсэж үз! Энэ хувийн биш дэлгүүрээс гадагшаа гарч үзье. Би энэ худалдагчийг хоосруулахыг хүсэхгүй. Энэ оронд нэг л хачин юм болж байх шиг байна.

	Дуу нь: — Тэгвэл чи түргэлж үз! Би тэсэхгүй нь, бушуулж үз. Нэг хором болоод би хашхирна. Дахиад нэг л хором болбол баларна шүү гэв.

	Жельсомино хар хурдаараа гүйж, булан тойроод, хөндлөн хавчиг гудамжныхан нэг адил зэлүүд нарийн гудамжаар ороод ийш тийш эргэцүүлэн харвал эргэн тойронд нэгээхэн ч амьтангүй хон тин байсан учир амаа тагласан гараа авч «А-а» гэж огзомхон дуу тавин, бялхаж, багтарсан уур хилэнгээ гаргаж тайлав. Үүний улмаас гудамжны дэнлүү бут үсрэн хангир жингэр унах нь сонсогдож, цонхны хөндөл тагтхан дээр байсан цэцгийн ваар салганаж байснаа гудамжны чулуун шалан дээр ойчив.

	Жельсомино санаа алдаж:

	— Мөнгөтэй болмогц хагарсан дэнлүүний үнийг хотын захиргаанд шуудангаар гуйвуулж, энэ байшингийн тагтхан дээр цэцгийн ваар шинээр авчирч тавихаас даа. Өөр юм эвдэрч хэмхрээгүй шиг юм уу даа гэсэнд

	— Үгүй, өөр юу ч эвдрээгүй гэж нарийхан дуу гарч хариу тавиад хоёр нэг ханиалгах дуулдав.

	Жельсомино энэ дууны эзнийг эрж эрж, муур юм уу, ер холоос харвал, муур гэмээр нэг амьтныг олж үзэв. Юуны өмнө энэ бол улаан муур байв. Тэгэхдээ нэг л гойд гүн улаан, хүрэн улаан ч юм уу гэмээр өнгөтэй, байдгаас гуравхан хөлтэй амьтан байв. Эцэст нь энэ бол хана туурган дээр хүүхдийн гаргасан дүрс мэт зургийн муур байсан нь хамгийн гайхалтай ажээ.

	— Ямар хачин юм бэ? Ярьдаг муур бас байна аа? гэж Жельсомино гайхав.

	— Тийм ээ. Би жаахан этгээдхэн муур гэдгийгээ хүлээнэ. Жишээлэхэд би уншиж бичиж чадна. Тэр бүхнээс гадна би бол сургуулийн өнгөт цэрдийн охин байгаа юм.

	— Хэний охин гэнэ ээ чи!

	— Намайг нэг охин сургуулиасаа мурьсан цэрдээрээ энэ ханан дээр зурсан юм. Миний гурван хөлийг дөнгөж зурж амжтал цагдаа ирсэн учир охин санд мэнд зугтааж одсон юм. Ингээд би доголон болчихсон юм. Ийм болохоор ч доголон муур гэж нэртэй болъё гэж шийдсэн юм. Би бас жаахан жаахан ханиалгадаг юм. Өвлийн хамгийн хүйтэн саруудыг би энэ чийгтэй цэвдэг ханан дээр өнгөрөөдөг байсан юм чинь дээ.

	Жельсомино тэр ханыг нь харвал түүн дээр доголон муурын хоосон ор зурайж зураг нь хананы чагтуурганаас салаад ойчсон шиг харагдаж байв.

	— Чи тэгвэл тэндээсээ яаж харайж буугаа вэ? гэж Жельсомино асуужээ.

	— Энэ талаар гэвэл би чиний дуунд л тал өгөх учиртай. Хэрэв чи үүнээсээ арай чангахан хашхирчихсан бол хананд нүх гаргаад эвгүй юм болох байсан байх. Иймд миний аз болж. Гурван хөл дээрээ ч гэсэн газар дээгүүр явна гэдэг юутай сайхан юм бэ? Чи бол хоёрхон хөлтэй юм. Гэсэн мөртөө чамд болоод л байгаа биз дээ тийм үү?

	— Хэлээд яах вэ. Над бол энэ минь арай ч олдоод байна. Ганцхан хөлтэй байсан бол гэрээсээ гарахгүй байсан юм гэж Жельсомино зөвшөөрөв.

	— Чи нэг л уруу царайтай байх шиг. Ямар золгүй явдал тохиолдоо вэ? гэж доголон муур асуужээ.

	Жельсомино учирсан гай зовлонгоо ярин завдаж байтал тэрхэн гудамжинд дөрвөн хөлтэй ёстой эрэгчин муур гарч ирлээ. Тэр муур гүн бодолд дарагдсан бололтой мань хоёр найзыг ер эргэж харах янзгүй явав.

	— Мяу гэж манай эмэгчин муур түүнд хандаж дуугарав. Мяу гэдэг нь мийн (муурын) хэлэнд амрыг эрье! гэсэн үг байжээ. Өнөөх эрэгчин муур ихэд гайхсан ч юм шиг, чухамдаа доромжлогдон хорссон ч юм шиг зогсосхийн харагдаж билээ.

	— Намайг Доголон мий гэдэг. Харин чиний нэрийг хэн гэдэг вэ? гэж манай эмэгчин муур сонирхон асуужээ.

	Жинхэнэ муур хариу хэлэх үү, байх уу, гэж эргэлзэж байх шиг байсан бөгөөд эцэст нь:

	— Намайг Барбос гэдэг гэж хамар дороо дурамжхан бөвтнөж билээ. Эрэгчин муурын юу хэлснийг үнэхээр ойлгохгүй байсан Жельсомино:

	— Энэ юу гэж байна гэж доголон найзаасаа асуув.

	— Намайг Барбос гэдэг гэж л байна.

	— Энэ чинь нохойн нэр биш билүү?

	— Чухам л тийм дээ!

	— Хачин юм даа. Дэлгүүрийн худалдагч нь талхны оронд над бэх худалдах гээд байдаг. Муур нь бас нохойн нэртэй байх. Ер учрыг нь олохоос өнгөрлөө! гэж Жельсомино хэлэв.

	Үүнд доголон муур тайлбарлаж өгүүлрүүн:

	— Эрхэм нөхөр минь, тэр муур өөрийгөө нохой гэж бодоод байгаа юм. Дуугарахыг нь сонсоно уу? гээд манай эмэгчин муур эрэгчин муурт хандаж «Мяу» гэж чин сэтгэлээсээ мэндэлсэнд муур уурсан:

	— Хав-хав! Чи чинь эмэгчин мий байж мяу мяу гээд байдаг ямар ичдэггүй новш вэ гэжээ. Тэгэхэд доголон муур хариуд нь:

	Улаан цэрдээр зурсан гуравхан хөлтэй боловч би яахын аргагүй л эмэгчин мий байгаа юм гэсэнд:

	— Чи манай муурын удмын шившиг байна. Чи худалч хуурамч амьтан байна. Зайл, тонил, цаашаа! Чамтай ярьж нэгхэн хором ч алдахыг би хүсэхгүй. Тэгээд ч бороо орох гэж байна. Харьж шүхрээ олж барихаас даа гээд тэр муур эргэн эргэн хялалзаж хуцсаар явж одов.

	— Цаадах чинь юу гэж байна гэж Жельсомино асуужээ.

	— Бороо орох нь гэж байна гэхэд

	Жельсомино тэнгэрийг ажиглав. Байшин барилгын дээгүүр наран урьд хожид үзэгдээгүй сайхан цацран мандаж, далайн холч дуран авайгаар ч гэсэн нэг ч үүл олж харах аргагүй цэв цэлмэг байв.

	— Бүх бороотой шороотой өдөр нь өнөөдөр шиг цэлмэг байдгаас зайлахгүй бий. Би ер хамаг юм нь урвуу хөрвүү болчихсон оронд ирчихсэн шиг байна гэсэнд Доголон мий:

	— Эрхэм Жельсомино минь! Чи ерөөсөө л худалч хуурамч нарын оронд л ирчихсэн шүү дээ. Энд цөмөөрөө хуулийн ёсоор худал хэлэх үүрэгтэй. Үнэнийг хэлсэн хүн л баларна. Үнэн хэлэгсдийг торгоно гэдэг нь яана, арьсыг хуулаад сүүлтэй нь шувтлаад авчдаг юм гээд ханан дээрх ажиглах байраасаа харсаар олон юм олж мэдсэн энэ Доголон- мий Жельсоминод худалч хуурамч нарын орны тухай дэлгэрэнгүй ярьж өгчээ.

	 


Хууч хөөрсөн эмэгчин мийн үгээс энд

	Худалчийн орны үнэн түүхийг өгүүлье, бид.

	 

	ДӨРӨВДҮГЭЭР БҮЛЭГ

	 

	Эхнээс нь чамдаа ярих гэвэл... гэх зэргээр Доголон-мий яриа юугаа эхэлжээ. Гэвч та нарын цагийг талаар үрэхгүйн тулд би товчлон өгүүлсүгэй. За тэгээд, Жельсоминог энэ хачин оронд хүрч ирэхээс аль урьд цагт Жакомон гэдэг харгис хэрцгий бөгөөд заль мэх бүрдсэн нэгэн далайн дээрэмчин энэ оронд тэнгисээр хөвж ирсэн ажээ. Нуруу зэгсэн өндөр, бие бүдүүн энэ хижээл хүн нас ахисан хойноо арай амар тайван ажил явдал олж эрхлэхийг хүссэн юм байжээ.

	— Залуу нас ч өнгөрлөө. Тэнгис далайг хөлхөж хөрөөдсөөр залхлаа. Одоо нэг өчүүхэн арал эзэлж аваад хуучин ажлаа орхивол дээр биш үү дээ. Тэгэхдээ далайн дээрэмчин нөхдөө мартчихаж болохгүйг юун өгүүлэх. Тэднийгээ би ордны хонжин түшмэл, шадар зарц, хөтөч, элч зарц тэргүүнтэн болгож өргөвөл тэд атаман наддаа гомдох газаргүй болох буй заа гэж тэр боджээ.

	Ийм хэрэг нэгэнт сэдээд эзлэн авах арал олтирог эрж эхэлсэнд тэдгээр арал хэтэрхий жижиг тул санаанд нь нэг л хүрэхгүй, санаанд нийцэх нь хааяа байвч дээрэмчин бүлгийн нь сэтгэлд таарахгүй байв. Нэг нь хулд загас барьж байх гол мөрөнтэй байх сан гэхэд өнөөх нь алга байх жишээтэй. Нөгөөх нь кино театртай байх сан гэнэ. Гурав дахь нь далайн дээрмийн олз омгоо хадгалуулах банктай байх сан гэнэ. Ингэж ярилцах бүрд хэн нэг нь:

	— Ер нь бид энэ муусайн арлаас арай дээр нэг юм эзлээд авахад яагаад болдоггүй юм бэ? гэж ямагт санал гаргадаг байжээ.

	Товчилбол банк, театр хийгээд, хулд загас барьж сайн өдөр завиар зугаалах гол мөрөн тэргүүтэн төгс бүрдсэн том хот бүхий бүхэл бүтэн улс орныг эзлэн авч энэ хэрэг шувтарсан ажээ. Үүнд гайхах газаргүй. Далайн дээрэмчин энэ дэлхийн аль нэгэн хэсэгт ямар нэг орныг эзлэн авах явдал алийг тэр гэх вэ? Тэр орныг эзлээд далайн дээрэмчин Жакомон биеэ нэгдүгээр Жакомон эзэн Ван хэмээн өргөмжлөөд тал хамсаатнаа усан цэргийн жанжин, камергер, ордны шадар, гал командын дарга тэргүүтний тушаалд дэвшүүлсэн бөлгөө.

	Жакомоныг хэн янгүй эрхэмсэг их эзэнтэн гэж хүндэтгэн нэрлэж байх тусгай хуулийг гаргасан нь мэдээжийн хэрэг бөгөөд тийнхүү эс нэрлэгсдийн хэлийг огтолно гэж сүрдүүлэн тунхаглажээ. Түүний тухай үнэн мөнийг хэлэхийн санаа хүний толгойд орохын аргагүй болгосон гэж баттай итгэж байхын учир толь бичгийн шинэтгэл явуулахыг сайд нартаа тушаасан байнам.

	— Бүх л үгийг өөрчлөн шинэтгэх хэрэгтэй. Жишээлбэл: «Далайн дээрэмчин» гэсэн үг «журамт хүн» гэсэн утгатай болог. Би далайн дээрэмчин гээд хүн яривал тэр нь «Би журамт хүн мөн» гэсэн утгатай үг болох ёстой гэж эзэн вангийн өгүүлсэнд:

	— Энэ ёстой мэргэн цэцэн санаа гэж завь хавиргалах тулалдаанд гарахдаа бидний урьд үзсэн бүх халимын нэрийг барьж андгайлбал болно. Үүнийг алтан үсгээр бичиж мөнхөлбөл таарна гэж сайд нь сэтгэл хөгжин хашхирсанд Жакомон үгээ үргэлжлүүлэн өгүүлрүүн:

	— Та бүхэн ойлгов уу? Ингээд одоо ажилдаа орцгоо! Хамаг юм, амьтан, хүний нэрийг хуу өөрчлөгтүн! Өглөө босоод «сайхан нойрсов уу?» гэхийн оронд «сайхан нойрсоорой» гэж мэндэлдэг байвал таарна. Тийнхүү миний шударга албат иргэд ажлын өдрөө худал хэлж эхэлдэг байг. Харин унтах цаг болохоор бол, Сайхан нойрсов уу, Өглөөний мэндийг айлтгая гэж хэлэх учиртай нь аяндаа илэрхий.

	— Ёстой нэг гайхамшигтай. Жишээлбэл хэн нэг хүнд «Царай тань сайхан байна» гэхийн оронд нүүр амыг чинь нармийлгамаар байх чинь гэх болно гэж нэг сайд нь дуу алдан өгүүлэв.

	Толь бичгийн шинэтгэл явуулсны дараагаар худал хуурмагийг албан журам болгосон хуулийг гаргаж билээ. Тэгтэл бөөн будилаан болжээ. Анхандаа хүмүүс тун амархан будилж байлаа. Жишээлээд хэлэхэд талхны мухлагт харандаа дэвтэр зардаг болж, харин бичгийн хэрэглэлийн дэлгүүрт талх боов зардаг болсныг мартчихаад боовны дэлгүүрээс талх авах гэж орох зэргээр хөглөж байлаа. Эсвэл хотын цэцэрлэгт зугаалж яваад цэцэг харж: 

	— Юутай сайхан тэргүүлэгч цэцэг бэ гэчих жишээтэй. Ингэж үг алдмагц Жакомон эзэн вангийн харуулын цагдаа гав гинжээ зэхэж бариад, бутны цаанаас шовсхийн гарч гүйн ирээд: 

	— Үгүй мөн ч сайн эр... үнэхээр сайн эр юм даа. Хууль зөрчсөнөө мэдэж байгаа биз дээ? Амттайхан лууванг тэргүүлэгч цэцэг гэх тэнэг бодол толгойд чинь хаанаас төрөв гэж ээрнэ.

	Үүнд буруутан болсон тэр хөөрхий хүн тэвдэн, их цэцэрлэгийн бусад цэцгийг яаран магтахыг хичээн алаг нүдэн цэцгийг зааж:

	— Өршөөгөөрэй, уучлаарай. Харин энэ юутай сайхан халгай билээ, эрхэм ээ! гэнэ. Цагдаа хариуд нь:

	— За за эрхэм минь больж үз. Гэмт хэрэг хийдгээ та нэгэнт хийчихлээ. Шоронд баахан сууж худал хэлэх дасгал жаал зугаа хийж үз! гэнэ.

	Сургууль дээр болсон будилааныг ч бүр өгүүлэхийн аргагүй, Жакомон үржүүлэхийн хүрдийг нэгд нэгэнгүй өөрчлүүлсэн ажээ. Нэмэх үйлдлийг хасах, хуваахыг үржүүлэх ёстой болсон болохоор багш нар нь ч бодлогоо шалгаж засаж чадахаасаа өнгөрсөн бөлгөө.

	Залхуу хүүхдүүдэд энэ нь үнэхээр завшаан болж, алдаа хэчнээн гаргах тусмаа онц дүн авна гэж төчнөөн бат итгэж байдаг болжээ.

	Зохион бичлэг юу болсон гэнэ?

	Сурагчид хамаг юмыг урвуу хөрвүүгээр нь бичихлээр чухам ямаршуу зохион бичлэг хийдгийг төсөөлөөд бод л доо. Үүний үлгэр болгож сайн бичсэн гэж магтагдаад хуурамч алтан медаль хүртсэн «Цэлмэг сайхан өдөр» гэдэг зохион бичлэгийг аваад үзэгтүн!

	«Өчигдөр бороо орлоо. Товор товор дуслах хүйтэн борооноор зугаална гэдэг юутай сайхан жаргал цэнгэл билээ.

	Ашгүй хүн амьтан цув шүхэр тэргүүтнээ гэртээ орхиж, гадуур хувцасгүй дан цамцаараа явж болох боллоо. Наран гийгүүлж, хүн амьтан шалчийтлаа норох бий гэж гэрээс үл гаран сууж, хаалганы тоосгон дээр нарны туяа шөнөжин уйтгартайяа шижигнэн дуслахыг харж суухдаа би тун дургүй» гэх мэт.

	Энэ зохион бичлэгийг гүйцэд сайн үнэлье гэвэл «хаалганы тоосго» гэдэг үг энэ хэлэнд «цонхны шил» гэсэн утгатай байдгийг харгалзвал зохино.

	За гэвч энэ тухай ярихыг цэглэе. Ямаршуу юм ярьж байгааг минь та нар одоо мэдээ биз ээ. Худалч хуурамч нарын оронд адгуусан амьтан хүртэл эрхгүй худал хэлдэг байна. Нохой мигуйн адил «Мяу» гэж! гийнан, мигуйд нь хуцаж морьд нь мөөрнө. Хулгана нэгэнт хүрхрэх үүрэгтэй болсон тулд амьтны үзмэрийн хүрээлэнгийн торон доторх арслан хулганачлан «час час» дуугарах учиртай болжээ.

	Гагцхүү усанд хөвөх загас, тэнгэрт халих жигүүртэн хоёр л Жакомоны бүх хууль дүрмийг огтхон ч тоохгүй нулимж чаддаг байнам. Загас авирдаа дуугүй байдаг болохоор хэн ч тэднийг худал хэлүүлж чадахгүй. Шувууг эзэн вангийн харуул цагдаа барьж чадахгүй дээрээ тэр ажээ. Жигүүртэн шувууд урьдын адил тус тусынхаараа жиргэн донгодож байдаг болохоор амьтан хүн тэднийг атаархан харж: .

	— Эд мөн азтайяа! Хэн ч тэднийг торгож чадахгүй юм даа! гэж шүүрс алдан хэлэлцэх нь олонтой.

	Доголон - мийн яриаг сонсон сонссоор Жельсоминогийн сэтгэл улам улмаар гунигтай болов.

	«За байз, ийм оронд ер яаж амьдардаг билээ? Хэтэрхий чанга дуугаараа үнэн үг хэлчихвэл Жакомоны бүх цагдаа бултаараа сонсчих биз. Дуу минь ядаж дуулгавартай биш дээ. Түүнийгээ ер яаж захирч цагдаж байх билээ, ай бүү мэд» гэж хүү бодож байв.

	— За ингээд хамаг учир явдлыг чи мэдлээ. Өөр юу хэлнэ байх гэж бодож байна чи? Би өлсөж байгаагаа хэлэх гэсэн юм гэж гурван хөлт Доголон-мий яриагаа төгсгөв.

	— Би ч ялгаагүй өлссөнөө ор тас мартчих дөхөж л дээ гэж Жельсоминогийн хэлэхэд

	— Өлсөнө гэдэг чинь мартаж болохгүй ганц зүйл шүү дээ. Өлсгөлөн, ямар, цагт хавчигдана гэж байх биш. Цаг мөч өнгөрөх тутам л улам их өлсдөг шүү дээ. За гэвч идэх юм нэг олдох биз. Юуны түрүүнд харин өдий удтал намайг олзлон барьж хорьж байсан энэ муу туурган дээр дурсгалаа үлдээлгүй л горьгүй гэж хэлээд Доголон-мий улаан цэрд зураасан савраараа ханан дээр: 

	 

	«МЯУ! ЭРХ ЧӨЛӨӨ МАНДТУГАЙ!»

	 

	гэж өөрийн хуучин ором дээр сараачин бичжээ.

	Идэх юм олно гэдэг нь санаснаас тийм ч хялбар биш байлаа. Тэр хоёр идэх юм эрж хотоор тэнэж явах зуур Жельсомино нь хуурамч зоос олчих магадгүй гэж гудамжны чулуун шал нүдээ хөхөртөл ширтэж явав. Доголон-мий нь бужигнан зөрөлдөх олны дундаас таних нэг нь дайралдаж юуны магад гэсэн мэт цаг үргэлж ийш тийш сэлбэлзэн харсаар явав.

	Тийнхүү явсаар гэнэт тэр мий цаасан боодолтой юм бариад явган замаар яаран алхалж яваа нэг хөгшин авгайг зааж

	— За энэ явж байна! гэсэнд Жельсомино:

	— Энэ юун хүн бэ?

	— Энэ, мигуйнуудыг ивээгч Эрдэнэ шиш эгч гуай гэгч. Орой бүр энэ эгч гуай Жакомон эзэн Вангийн ордны хавьд цуглардаг золбин мигуйнуудад идэх юмны хог саг боож авчирч өгдөг юм гэж гурван хөлт тайлбарлав.

	Эрдэнэ шиш эгч гэдэг нь бараг алд дэлэм өндөр нуруутай, бэрээ мэт горзгор шулуухан бөгөөд хохь ёх татсан ширүүн байрын эмгэн байжээ. Түүний байдлыг үзвэл хогийн шүүр бариад мууруудыг элдэж явах эмгэдийн нэг болов уу гэж эрхгүй санагдах боловч Доголон-мийн хэлэхээр бол шал ондоо хүн юм санжээ.

	Жельсомино шинэ танилынхаа хамт энэ авгайг дагаж явсаар бяцхан талбай дээр гарч ирээд үзвэл талбайн тэртээ гүнд лонхны хагархай шигтгэж арзайлгасан бөгөөд шүд бүхий их цэцэрлэгийн хэрэм сүндэрлэн харагдаж байжээ. Гуринхалж, аван идэн алдсан арваад мигуйд эх захгүй цар цор хуцалдан Эрдэнэ шиш эгч гуайг угтсанд манай Доголон-мий өгүүлрүүн:

	— Тэнэг малууд! Харж л байгаарай, би ганц араар нь тавья гэжээ. Чингээд Эрдэнэ шиш эгчийг явган замын орчим боодолтой юмаа асгах тэрхэн хоромд бөөгнөрөн шавалдсан мигуйнуудын цуглаан руу манай Доголон-мий хага зүсэн ороод «Мяу» гэж час хийтэл орилов.

	Нохойчлон хуцдаггүй, мигуйчлан «Мяу» гэж орилдог мий бол эндхийн мууруудад урьд хожид үзэгдээгүй гайхалтай ховор зүйл байсан тулд тэд мэл гайхаж, цэл хөхрөөд, хөшөө чулуу шиг ангайн алмайрчээ. Доголон-мий тэр самбаанд сагамхай загасны хоёр толгой, камбала хэмээх чулуун дэгдэв загасны сээр нурууны ясыг хамт зууж аваад, хоёрхон үсрээд, эзэн Вангийн их цэцэрлэгийн хэрмэн дээр гарч, түүнийг гялс хийтэл даваад сөөг бут руу харайн оржээ.

	Жельсомино мөнхүү хэрмэн дээгээр хараймаар санагдаж ийш тийш харвал Эрдэнэ шиш эгч түүнийг сэжиглэсэн бололтой харж байнам ажээ. Энэ авгай наана уу цаана уу гээд сүйд болох биз. «Больё доо» гэж бодмогц Жельсомино мөрөөрөө яваа замын хүний байдал үзүүлж өөр нэг гудам руу эргэв.

	Олон мигуйнуудын гайхаш нь гарч, сая сэхээ авмагц дэмий л Эрдэнэ шиш эгчийн банзлаас зуурч, гомдоллон гомдоллон хуцацгаажээ. Үнэндээ гэвэл тэр авгай мигуйнуудаас ч илүү гайхан алмайрсан байжээ. Адаг сүүлд нь авгай санаа алдаж үлдсэн хоол хүнсний хаягдал цөвдлийг мигуйнуудад хувааж өгөөд Доголон-мийн далд орсон өнөөх хэрэм тийш сүүлчийн удаа нэг ширвэж хараад гэр лүүгээ зүглэв.

	Жельсомино ч булан тойроод хэдийнээс эрж хайж байсан өнөөх хуурмаг зоосоо явж явж сая л олж эндхийн хэлээр «Цүндгэр шил бэх ба бяцхан цаасан нэхмэл» буюу талх бяслаг хоёр худалдан авсан бөлгөө. Даруй шөнө болж ихэд ядарсан Жельсомино ч унтахын мөн болж билээ. Тэгээд нэг тэлээстэй хаалга харагдахаар нь ухасхийн орсонд байшингийн ёроолын хонгил тааралдсан тулд тэнд овоолоотой нүүрс дээр хэвтэж, нүднийхээ хорыг гаргасан ажээ.

	 


Эзэн Вангийн зуун тайрмал хиймэл үсийг

	Эмэгчин Доголон-мий тагтан дээрээс үзсэн

	 

	ТАВДУГААР БҮЛЭГ

	 

	Нойрон дунд нь ямар шинэ хэрэг дэгдсэнийг хожим би та нартаа яримз! Одоо Жельсомино тэр мэт явдал болохыг огт ажралгүй унтаж хэвтэх зуур Доголон-мийн гурван улаан царвууны мөрөөр яваад үзье!

	Сагамхай загасны толгой болоод чулуун дэгдэв загасны сээр нуруу тэрхүү мийд ер бишийн амттай санагдсан бөлгөө. Амилан боссоор анх удаа хоол идэж үзсэн нь тэр байжээ.

	Тэр мий хана туурган дээр зураг байхдаа өлсөнө гэдгийг мэддэггүй байжээ.

	Мөнхүү анх удаагаа эзэн вангийн цэцэрлэгийн дотор шөнийг өнгөрөөн үзэж байгаа ажээ. Эзэн вангийн ордны зүг харвал хамгийн дээд талын цонх нь гэрэлтэй байсанд мий бодсон нь:

	— Жельсомино энд байдаггүй нь харамсалтай! Байсан бол эзэн ванд хандаж дуу дуулан хэдэн цонхны нь шилийг бут ниргэж өгье гэвэл дураар чадах билээ. Гэвч эзэн ван Жакомон лав нойрсохоор зэхэж байгаа даг аа! Ийм сайхан үзмэрийг харалгүй алдаж яаж болох билээ гэхэд муурын авьяасаа гаргаж, давхарлагаас давхарлагт түргэн шаламгай авирсаар өөд гараад, гэгээн эзэнтний нойрсох зөөлөн лаврингийн үүдний уудам саруул танхимын цонхоор өнгийн харав. Эх адаг нь үл үзэгдэх уртын урт хоёр эгнээ болж эзэн вангийн дотоод зарц, шадар ихэс, тэнгисийн цэргийн жанжин, сайд тэргүүтэн сурвалжит эрхмүүд зогсож харагдах бөгөөд дундуур нь Жакомоныг явж өнгөрөхөд тэд гүнээ мэхийн ёсолном ажгуу. Эзэн ван бол аварга том, аймаар бүдүүн эр байв. Гэвчиг буурцаглан унжих өтгөн бөгөөд урт сайхан, гал улаан өнгөт ус хийгээд энгэр биед нь эзэн вангийн нэрийг хатгамаллан оёсон нэрсэн өнгөт цамц дотуужийн гоё сайхныг басхүү гайхан бишрэлтэй байжээ.

	Эзэн ванг тийнхүү явж өнгөрөхөд бүгд мэхийн ёсолж:

	— Эрхэмсэг их эзэнтэн минь, өглөөний мэндийг айлтгая! Эзэнтэн минь, өдрийг тавтай өнгөрөөх болтугай! гэж хичээнгүйлэн хүндэтгэж айлтган байв.

	Жакомон байн байн зогсосхийж, тавтайяа эвшээлгэх бөгөөд тэр тухай бүрд ордны нэг шадар алгаараа эзнийхээ амыг аятайхан халхалж байв. Жакомон тэндээсээ цааш хөдөлж:

	— Өнөө өглөө миний нойр ер хүрч өгөхгүй бие минь саяхан үхсэн гөгөсгөнө шиг сэрэг соргог байнам гэж амандаа бөвтнөж байжээ.

	Энэ бүхэн явхийтэл эсрэг утга илтгэж байгаа нь аяндаа илэрхий. Эзэн вангийн бие өрөөл бусдыг худал хэлүүлсээр, тэр нь нэгэнт хэв ёс болсон тулд өөрөө ч тэднээс доргүй худал хэлж, худал хэлсэндээ мөн л хамгийн түрүүн итгэдэг байжээ.

	— Эрхэмсэг их эзэнтэн минь ээ! Таны нүүр ам тань тоосгоор байлгачихмаар байх чинь! гэж сайд газар шүүрэм мэхийн өчсөнд Жакомон түүнийг ууртай харцаар ширвэсэн боловч тухайд нь биеэ барин «Аа нээрэн энэ маань таны царай юутай сайхан байна вэ гэсэн үг бил үү?» гэж бодоод эзэн ван инээвхийлж, бас эвшээгээд, ордны шадруудын зүг эргэж, гараараа дохин тал өгч нэрсэн өнгөт дотуур цамц юугаан хормой хотыг хумьж аваад нойрсох лавриндаа заларчээ.

	Доголон-мий ажиглах ажлаа цааш үргэлжлүүлэхээр нөгөө цонх руу харайжээ. Тэгээд ажиглавал их эзэнтэн Жакомон нойрсох лавринд гав ганцаар болмогц, том толин тийш ухасхийн очиж, алтан самаар өрвөгөр ширүүн бөгөөд өтгөн улаан шаргал үсээ хичээнгүйлэн самнаж гарлаа. «Үсэндээ юутай их санаа тавьдаг эр вэ? Тэгдэг нь дэмий хэрэг биш, үнэндээ ч гэхэд сайхан үс байна. Ийм сайхан үстэй хүнийг далайн дээрэмчин болчхож чадсан гэж хэн яаж таах билээ? Зураач юм уу, хөгжимчин баймаар л хүн санжээ» гэж Доголон-мий бодож байв.

	Тэгж байтал Жакомон самаа байранд нь тавиад, санчиг орчмоосоо хоёр мушгиа буурцаг үс болгоомжтойхон чимхэж аваад «нэг, хоёр, гурав» гэж гараа хөдөлгөтөл ганц ч ширхэг үсгүй, усны мөлгөр чулуу шиг, мөлчин халзан толгой гялсхийн харагдах нь тэр ээ! Уулын сурамгай улаан арьстан боловч уригдаагүй гийчин болсон дайсан этгээдийнхээ толгойноос тийм хурднаар цуст тоног авч эс чадам бөлгөө.

	Хараач, хиймэл үс байж шүү! гэж Доголон-мий гайхан шивнэв. Нээрэн ч бэрсүүт жүржийн сайхан шаргал өнгөт өтгөн, ширүүн үс нь байдгаасаа л нэг муу хиймэл үс байж шүү! Түүний дороос эрхэмсэг их эзэнтний улаан өнгөтэй болоод булуу бунданд баригдсан толгой гарсан агаад түүнийгээ Жакомон маажиж, гунигтайяа шүүрс алдаж байв. Тэгснээ шүүгээ нээхэд нь үзвэл элдэв өнгийн хиймэл үсний төгс бүрэн цуглуулга байхыг Доголон-мий үзэж, гайхахын ихээр гайхаж, нүдээ улам том болгон цэхийлгэж билээ. Буурал, саарал, хөх, хар тэргүүтэн элдэв өнгийн бөгөөд өгүүлж баршгүй олон хэлбэр маягаар засаж янзалсан хиймэл үснүүд тэнд байжээ. Жакомон олны нүдэн дээр ямагт улаан шаргал үстэй явдаг зуршилтай боловч унтахынхаа өмнө гав ганцаар болж аваад, элдэв олон энэ хиймэл үсээ сольж өмсөж үзэх дуртай байсан нь үзтэл хожгор тажгараа түр ч бол мартаж сэтгэлээ хуурах гэсэн хэрэг байжээ. Зохих нэг насанд аливаа журамт хүн хэний боловч үс унаж халзардаг жамтай болохоор зүй ёсоор ийнхүү үс халзран унасанд Жакомон нэг их ичээд зовоод байх явдалгүй байжээ. Гэтэл Жакомон бол мөлчин халзан толгойгоо үзэж чаддаггүй, нэрэлхүү өвчтэй хүн байжээ.

	Доголон-мийн харсаар байтал арваад хиймэл үсийг их эзэнтэн ээлж дараагаар сольж өмсөж үзэв. Тэгэхдээ дүрсээ үзэж сэтгэлээ баясгах гэж толины урдуур нааш цаашаа хөлхөн явж урд тал, хажуу талаасаа тольдон харж, жижиг толь ардаа барьж том толинд дам тусган ар шилнээсээ харах зэргээр тайзан дээр анх гарах гэж зэхэж байгаа бүжигчин хүүхэн шиг элдвээр маяглан байжээ. Адаг сүүлд нь сурагч бэхийн ягаан өнгөтэй хиймэл үс унтлагын дотуур цамцны нь өнгөнд зохисон мэт санагдсан бололтой, тэр хиймэл үсийг халзан толгойдоо углаж аваад ор дэвсгэртээ орж гэрлээ унтраав.

	Доголон-мий эзэн вангийн цонхыг сонирхон ширтсээр тэрхүү цонхны ирмэг дээр бас нэг хагас цагийг айвуухан өнгөрөөжээ. Энэ бол зөв хүмүүжилтний хийх ажил лав биш, хаалганы цаанаас бусдыг тагнан сэм чагнах эвгүй гэдэг атал цонхоор сэмхэн ажиглан шагайхыг та бүхэн зохистой гэж санаж байна уу? Гэвч багачууд та нар нэгэнт муур биш, утсан дээгүүр дамжигчид биш болохоор үүнийг хийж аяндаа чадах ч үгүй биз ээ! Жагсаал, ёслолын мундир хувцсаа тайлж, хамаг л одон, зэр зэвсэг, хийморьлог тор тэргүүтнээ өрөө тасалгаагаар нэг тарааж хаяад унтсан нэг шадар Доголон-мийн санаанд онц тавтай нийлэлцсэн билээ. Тэр шадар унтахдаа юу өмссөн байх гэж та нар бодож байна? Өвдгөнд нь хүртэл эргүүлсэн шалбуур өмд, сул тавьж өмсдөг ханан хээтэй цамц хэтэрч, бас баруун нүдээ хар саравчаар даруулан боож, нэг үгээр хэлбэл далайн дээрэмчний хуучин хувцас өмссөн гээч. Далайн хөгшин дээрэмчин энэ хувцастайгаа орондоо орж хэвтсэнгүй, харин ор дэвсгэрийн дээр нь сүндэрлэгч асрын орой дээр авирч гарсан гээч. Бодвол шураг модны хөндлөвч дээр гаралгүй удаад далайн амьдралаа мөрөөдөж тэгсэн бололтой. Тэгээд нэг муу ганс нэрж асаагаад утааг нь шуналтайяа сорж байсан бөгөөд Доголон-мий тэр утаанаас нь эгээтэй л ханиалгачхаагүй билээ.

	— Үнэн юм гэдэг мөн ч хүчтэй юм даа. Харахгүй юу, далайн өвгөн дээрэмчин боловч ёстой хувцсандаа дуртай байдаг байна шүү! гэж ажиглагч мий амандаа шивнэн бодож билээ.

	Манаачид баригдахын аюул байх тулд энэ цэцэрлэгт хононо гэдэг дэндүү томоогүй явдал болно гэж Доголон-мий бодоод, дахин мөнөөхөн хайсан дээгүүр харайн гарвал Жакомон эзэн вангийн зар тунхгийг сонсох гэж хотын иргэдийн цуглардаг төв талбай дээр буучихсан ажээ. Хаана орогнож хонодог билээ гэж энэ мий ийш тийшээ харж байтал баруун сарвуу нь загатнаад эхэлжээ.

	«Аа жигтэй юм даа! Энэ эрхэмсэг их вангаас юм уу, эсвэл далайн өвгөн дээрэмчнийхээс нохой бөөс оруулчхав уу даа!» гэж бодов. Гэтэл загатнах нь нэг л ондоо байжээ. Мийн сарвуу гаднаасаа биш, дотроосоо загатнасан гэж би хэлэх гэж байна. Доголон-мий сарвуугаа сайтар харвал ганц ч нохой бөөс алга байлаа.

	— «Аа би сая л ойлголоо! Ханан дээр юм бичих дур хүрээд байгаа юм байж. Өчигдөр үдэш Жельсоминогийн хүчээр газар дээр буухтайн зэрэг бас тэгж нэг загатнасан шиг санагдана. Худалч хуурамчийн эзэн Ванд мэндчилгээ хүргэе байз!» гэж тэр мий бодов.

	Тэгээд сэмхэн гэтэж, эзэн Вангийн ордонд ойртоод манаач нар нь намайг барьж авах чадалгүй юм байна гэж нүдээр үзэж үнэмшив. Урвуу хөрвүүгийн орны зүй зохисын дотор манаа харуулууд нь дуугьтал хурхирч унтацгаах ажээ. Харуулын дарга нар манаагаа тусгайлан байн байн эргэж, манаач нар бултаараа унтаж байна уу, үгүй юу гэдгийг шалган үзэж байлаа.

	— «Тэх тусмаа сайн л биз!» гэж Доголон-мий дотроо баярлан бодоод улаан цэрдийн зураасан хөлийнхөө мэдээж хэрэг баруун сарвуугаараа цав хийтэл эзэн Вангийн ордны гол хаалганы дэргэдэх туурган дээр:

	 

	«ЖАКОМОН ВАН ХИЙМЭЛ ҮСТЭЙ ЮМ БАЙНА!»

	 

	гэж бичиж орхив. Тэгээд бичсэнээ харж байснаа:

	— Энэ бичээс явхийтэл эндээ зохих юм байна. Одоо хаалганы нөгөө хатавчинд бас бичих хэрэгтэй! гэж хэлэв.

	Нэгэн мөчийн дотор тэр мий эдгээр үгсээ зуу дахин бичиж амжсан агаад адаг сүүлд нь алдаатай бичсэний шийтгэл болгож даалгасан хуулан бичих хичээлээ бичиж сая дуусгасан сурагчийн адил ядарчхаж билээ.

	— «За унтъя даа, бөмбөр минь» гэж бодолхийлэв. Ашгүй талбайн яг төв дунд Жакомон Вангийн гавьяа зүтгэлийг алдаршуулсан бөгөөд олон баримал сэлтээр чимэглээстэй дурсгалын гантиг багана сүндэрлэн байлаа. Тэр бүхэн бол хэний ч мэдээжээр санаанаас зохиосон ор үндэсгүй худал хуурмаг зүйл байсан ажээ! Жакомон Ван хөрөнгө зөөрөө ядуучуудад хэрхэн тараасан, албат харьяат нараа борооны аюулаас аврах гэж Жакомон хэрхэн шүхэр халх зохион олсон зэргийг эндээс олж мэдэж болох байжээ.

	Тэрхүү дурсгалт баганын чанх орой дээр гурван хөлт муу муур аюул бүхнээс нуугдан дураараа хэвтэж, зүүрмэглэн унтвал болох зайтай байсан ажээ. Доголон-мий хөшөө баримлаас нь зүүгдэн авирч баганын эгц орой дээр гарч цагариглаад бас уначих бий гэхдээ аянга хамгаалалтын зэс утаснаас сүүлээрээ ороож аваад нүд анихтайгаа зэрэг унтчихжээ.

	 


Эрт өглөөний инээлдэн дөргөөн

	Эзэн Жакомоны нойрыг түйвээв.

	 

	ЗУРГААДУГААР БҮЛЭГ

	 

	Үүр цүүрээр аймшигт шуугиан дөргөөн дэгдэж, манай Доголон мийг сэрээсэнд унтаж байх хооронд минь үер болчхоо юу? гэж хирдхийн боджээ. Дурсгал баганаасаа доош өнгийн үзвэл мөнөөх талбай хашхиралдан шуугилдах олноор өвч бүрхэгдсэнийг олж үзэв.

	 

	«ЖАКОМОН ВАН ХИЙМЭЛ ҮСТЭЙ ЮМ БАЙНА!

	 

	гэж вангийн ордны туурганаа бичиж үлдээсэн өнөөх бичээсний учир энэ олон хүн энд цугларсан болохыг манай мий бодож түдэлгүй ухаарсан ажээ.

	Худалч хуурамч нарын оронд хамгийн яльгүй үнэн зүйл ч гэсэн атомын бөмбөг дэлбэрснээс илүү шуугиан цуугиан дэгдээдэг юм байжээ. Юуны учир инээлдэн шуугилдаж байгааг асууж сурсан үй олон хүн гудамж бүрээс бөөн бөөнөөрөө урсан орж ирэв. Шинэ тутам ирсэн нэг нь анхандаа ямар нэг баяр болоо юу гэж бодон:

	— Юу болоо вэ? Ямар нэг дайнд манайхан ялаа юу? гэж асуухад

	— Үгүй үгүй, ялснаас хамаагүй дээр юм болсон.

	— Аа тэгвэл эрхэмсэг их эзэн маань ширээ залгамжлах хүүтэй болсон уу?

	— Үгүй, үгүй, түүнээс чинь хавьгүй дээр юм болсон.

	— За тэгвэл лав албан татварыг болиулсан биз? гэж асуулцаж байв. Доголон мийн туурганы бичээсийг уншмагц сая ирсэн мөнөөх хүмүүс мөн л инээлдэж байв.

	Энэ их хөхрөлдөөн бархиралдаан нэрсэн өнгөт цамц дотоожтой унтаж хэвтсэн Жакомон вангийн нойрыг ч сэрээжээ. Цонх уруугаа гүйн очсоноо эзэн ван сэтгэл их л өег тавтай гараа илэн байж:

	— Юутай сайхан бэ? Ард түмэн маань надад хэчнээн хайртайг харагтун! Надад сайхан нойрсоорой! гэж мэндлэх гээд эд бултаараа энд цугларсан байна. Хүүе ордны шадар түшмэл, усан цэргийн жанжид минь! Миний хувцас хунар, эзэн вангийн очир тэргүүтний минь бушуухан ац! Би тагтан дээрээс үг хэлнэ гэв.

	Ний нуугүй үнэнийг хэлэхэд ордны шадрууд нь баахан итгэдэггүй улс бөлгөө.

	— Ай мэдэхгүй, нэг хүн явуулж юу болсныг урдаар мэдүүлсэн дээргүй биз?

	— Эрхэмсэг их эзэнтэн минь ээ? Хувьсгал гарчихсан байвал яана билээ?

	— За бүү дэмийр! Хүн амьтад яаж хөгжилдөж байгааг харахгүй байна уу?

	— Тэр нь ч тийм л байна. Гэхдээ тэд юуны учраас ийм хөгжилтэй байна вэ?

	— За учирсаад байх юмгүй, тодорхой биш үү? Би одоо үг хэлэх юм чинь, нарийн бичгийн дарга хаа байна?

	— Байна, эзэнтэн минь! гэж эзэн вангийн нарийн бичгийн дарга дуугарсан нь урдаас бэлтгэсэн, хэлэх үгийн төсөл түнхийтэл чихсэн нэг зузаан хавтас суганаасаа салгадаггүй хүн авай. Хавтсан дотор нь сурган заах, сэтгэл хөгжөөх, уяруулах тэргүүтэн элдэв сэдэвтэй эхнээсээ аваад эцэстээ хүртэл худал хуурмаг үгсийн төсөл байдаг юм байжээ.

	Нарийн бичгийн дарга нь тэр хавтсаа нээж, дүүрэн юм бичсэн нэг хуудас цаас суга татаж аваад:

	— Цагаан будааны шөлийг хөгжүүлэх тухай үг гэж гарчиглан уншив.

	— Үгүй, үгүй хоолны тухай дурсах хэрэггүй. Хоол дурсахлаар хэн нэгний юм идэх сэн гэж хорхой нь хөдлөөд, хэлэх үгийг минь чагнах дургүй болж болно.

	— Морин дүүжин даажин зохион олсон тухай үг.

	— Тэр чинь л уг нь таармаар юм санжээ. Дүүжин даажингийн (модон) морь зохион олсныг минь нийтээр андахгүй. Намайг эзэн Ван болохоос өмнө дүүжин даажингийн морины тухай сураг ч үгүй байсан билээ.

	— Эрхэмсэг их эзэнтэн минь ээ! Үсний өнгийн тухай бас нэг үг надад байна.

	— Юутай сайн юм. Яв хийтэл тэр чинь л надад хэрэгтэй, байсан юм гэж эзэн ван дуу алдаад хиймэл үсээ илснээ хэлэх үгийн төсөлтэй тэр цаасыг шүүрч аваад тагт дээр гүйж гарав.

	Эрхэмсэг их эзэнтнийг гарч ирэхтэй зэрэг нижигнэтэл алга ташив уу, нир хийтэл хөхрөлдөв үү, тиймэрхүү л нэг шуугиан цуугиан болжээ. Үл итгэхийн сэтгэлтэй олонх шадар түшмэд үүнийг инээлдэв гэж мэдээд улам ч сэжиглэн хардаж, ажиглаж байтал Жакомон бол харин үүнийг алга ташилт гэж санаад сэтгэл булаам ялдамхан инээвхийлээд харьяат албат нартаа тал өгөөд, хэлэх үгээ даруй уншиж гарав. Тэр үгийг нь та бүхэн эндээс уншиж болно байх гэж бүү горьдогтун! Түүний дотор хамаг юмыг урвуу хөрвүүлгээр хэлсэн болохоор тэртэй тэргүй та нар юу ч ойлгохгүй биз ээ! Би та нартаа Жельсоминогийн ой ухаанд орсны хирээр гол утгыг товчхон хэлье!

	Эзэн ван Жакомон барагцаалбал доорх мэт нэгэн үг хэлсэн. Үүнд:

	“Үсгүй толгой гэдэг чинь юу сан билээ? Энэ чинь цэцэггүй цэцэрлэг л гэсэн үг” гэсэнд

	— Уухай, үнэн үг шар тос гэж цугларсан олон хашхиралдав. «Үнэн үг шар тос» гэсэн энэ үг хардан сэжиглэх дон төдий л их нөхцөөгүй шадар түшмэлүүдэд хүртэл баахан сэжиг төрүүлэв. Эзэн ван үгээ үргэлжлүүлэн:

	— Намайг энэ орны хаан болохоос өмнө хүмүүс гайхаж цөхрөөд үсээ үгтээн зулгаадаг байлаа. Тус оронд оршин суугчид ээлж дараагаар хожгор тажгар болж, үсчид ажилгүйдэхэд хүрч байсан билээ!

	— Нээрэн ч дээ! Үсчин, хиймэл үс хоёр мандах болтугай гэж цугларсан олны дотроос хэн нэг нь хэлэв.

	Жакомоны сэтгэл хоромхон зуур сэрдхийв. Хиймэл үсний тухай энэ битүүлэг үг эмзэг газрыг нь хөндөв. Тэгэвч эзэн ажиг сэжгээ үлдэн зайлуулж үгээ үргэлжлүүлэн:

	— Ард иргэд ээ! Жүржийн өнгөт улаан шаргал үс ногоон үсийг бодвол юуны учраас илүү гоё сайхан байдгийн учрыг би та нартаа хэлье...

	Энэ үеэр ордны нэг шадар Жакомоны ханцуйнаас татаад чихэнд нь сэм:

	— Эрхэмсэг их эзэнтэн минь ээ! Тоогүй муухай юм болж шүү дээ гэж шивнэжээ.

	— За юу болоов, хэл!

	— Үнэнийг хэллээ гээд хэлийг минь огтлохгүй гэж та ам өгвөл би хэлье!

	— Таныг хиймэл үстэй явдаг байна гэж нэг хүн туурган дээр бичсэн учраас л инээлдэж байгаа юм байна шүү дээ гэсэнд Жакомон үхтэл гайхаж барьж байсан хэлэх үгийн төсөлтэй хэдэн хуудсаа алдаж орхижээ. Хуудас цааснууд олны толгой дээгүүр эргэлдэн нисэж явсаар багачууд хүүхдийн гарт орж байлаа. Эзэн ванд орд чинь шатчихсан гэж дуулгасан бол үүнээс арай бага уурлах байсан биз.

	Цугларсан олныг жанчин хөөж талбайг цэвэрлэ гэж харгис цагдаа нартаа зарлиг буулгав. Дараа нь доошоо бууж, чухам юу болсныг мэдээд энэ аягүй мэдээг анх авчирсан мөнөөхөн шадар түшмэлийн хэлийг сугалуулав. Тэрхүү зол муут хөөрхий шадар хэлийг минь үлдээж үзээч гэж ээрэн амьсгаадан гүйж байсан агаад чухамдаа хэлийг минь гэх биш, хамрыг минь бүү огтлооч гэж гуйх учиртай байсныг ор тас мартаж орхижээ. Тэгсэн бол ядаж хамрыг огтлоод хэл ам нь бүрэн бүтэн хоцорч болох байжээ.

	Гэвч Жакомоны уур хилэн үүгээр номхорсонгүй. Эзэн вангийн гэгээн лагшныг доромжилсон энэ хэрцгий этгээдийг зааж өгсөн хэнд боловч зуун мянган хуурмаг алтан зоос шагнана гэж зар тунхаг вант улс даяарт тараав.

	Энэ болчимгүй эрээчин бичигчийн толгойг мунхруулан авна гэж ордны өмнөх талбай дээр мөнөөхөн сүндэр их дурсгалт баганын дэргэд гильотина гэдэг толгой авах багаж төхөөрөмж босгожээ.

	Дурсгалын баганын орой дээрх Доголон мий улам навтайн хяраад хүзүүгээ тэмтрэн үзэж:

	— Эжий минь! гэж дуу алдсанаа, — Айна гэдгийг энэ худалч хуурамч нарын хэлэнд юу гэдгийг би мэдэхгүй юм даа.

	Гэхдээ айхгүй гэдэг үгээр нэрлэдэг юм бол би одоо өөрийгөө огт аймшиггүй болсон шиг сэтгэж байна гэж бодож байв.

	Тэр мий ихэд болгоомжлон, мөнөөхөн хоргодсон газартаа өдөржин цагариглан хэвтжээ. Өстөнтэйгөө өл хөтөл дээр уулзахаас нэгэнт өнгөрөв гэж лавтай мэдсэн хойноо орой тийшээ сая дурсгалын баганаас бууж, алхах бүрдээ ийш тийш түмэнтээ хялалзан гэлбэлзсээр оджээ. Газрын хөрсөн дээр буухтайгаа зэрэг хойд хоёр хөл нь хандсан зүгтээ год хийн зугтаамаар байсан атал мөнөөхөн гайтай зөв талын урд хөлийн сарвуу нь загатнаад эхэлжээ.

	— За бас л загатнаад гарлаа! Жакомон эзэн ванд дурсгал болгож нэг юм бичиж, загатнааг нь гаргалгүй тун горьгүй нээ! Одоо яая гэх вэ. Би нэгэнт хана туурган дээр зурагдаж, үүдсэнээс хойш эдгээ насандаа бичих сараачих ажлаар оролдох хэрэгтэй байна. Харин энд биччихмээр хана туурга даан ч харагдахгүй байх юм. За тэнд л бичиж үзэхээс дээ гэж цээжээ хүрчигнүүлэн бодоод гильотина-гийн сүхний гялтан дээр улаан цэрд сарвуугаараа Жакомон эзэн ванд зориулсан шинэ илгээлтээ сараачин бичсэн нь:

	 

	«ЗҮГ ЗҮГЭЭС ЗАР МЭДЭЭ АЙСУЙ

	ЖАКОМОН ХОЖГОР ХЭМЭЭН АЙСНА»

	 

	Өнөөх загатнаа нь тэр дороо гарсан боловч хөлийн сарвуу нь хэдэн миллиметрээр богинохон болсныг Доголон-мий сэтгэл түгшин ажиглажээ.

	— Угаас миний нэг хөл сарвуу дутуу билээ. Ингээд бичээд байвал бас нэг хөл минь удахгүй арилчих нь байна. Тэгэхлээр би гэдэг амьтан чинь яаж явж байх билээ? гэж хэлтэл цав хийтэл ар талд нь:

	— Одоохондоо бол ч би тусална л даа, гэж нэг дуу гарчээ.

	Тэр нь зөвхөн дуу төдий байсан болбол ч манай Доголон-мий год үсрэн зугтаж амиа хоохойлох байлаа. Тэгтэл тэр дуунд бас мийг барьж авах бахим чийрэг хоёр гар байсныг яана. Энэ дуу гар хоёрын эзэн бол алд дэлэм шахам өндөр нуруутай хохь ёх татсан хатуухан байрын ахимаг насны авгай байжээ.

	— Эрдэнэ шиш эгч үү дээ?

	— Тийм ээ, ёсоороо мөн! Чамайг аваад явна даа! Чи миний мигуйнуудын оройн хоолыг булааж, бас туурган дээр юм бичиж сараачвал яадгийг манайд очоод нэг үзнэ дээ гайгүй гэж хөгшин шүдний завсраар сийгүүлэн занах мэт хэлжээ.

	Тэр тухайд эзэн вангийн ордны хаалгаар хэд хэдэн харгис цагдаа гарч ирж байсан болохоор манай Доголон-мий, Эрдэнэ шиш эгчийн хантаазанд эсэргүүцэн цааргалалгүй ороогджээ.

	«Эрдэнэ шиш эгч түрүүлж ирсэн нь яамай даа. Жакомоныхны гарт орсноос үүний гарт орсон дээр биз» гэж Доголон-мий бодож байжээ.

	 


Олон таван үггүй манай Доголон-мий 

	Олдой тэнэг мууруудыг мигуйчлан сургав.

	 

	ДОЛООДУГААР БҮЛЭГ

	 

	Эрдэнэ шиш эгч Доголон-мийг гэртээ авчраад зөөлөн сандалдаа хадаж орхив. Хийморьлог тор товших гэж урдаар Зургийг ширээний бүтээлэгт хаддаг шиг зүү утсаар яахын аргагүй хадчихсан юм. Оёдлоороо ханзрахгүй гэж учгаа хоёр зангидаад тасалсан билээ. 

	— Эрдэнэ шиш эгч минь! Та ядаж цэнхэр утсаар оёсон сон бол аштай миний өнгөнд зохих билээ. Энэ улаан шаргал утас чинь Жакомоны хиймэл үс шиг санагдаад даанч аягүй хирдхиймээр юм даа гэв.

	— Хиймэл үсний тухай ярих ч явдалгүй дээ. Хамгийн гол нь чи өчигдөр оройных шигээ надаас зугтаж зайлахгүй, томоотой, сууж байвал барав. Чи ер нь жигтэй амьтан. Чамаас ч их хэрэг дэгдэнэ байх гэж авгай хариу хэлэв.

	— Би чинь байдгаасаа л нэг муу мий шүү дээ гэж Доголон-мий даруухан хариу хэлэв.

	— Чи чинь мигуйчлан дуугардаг мий шүү дээ. Тийм мий одоо нүдний гэм болжээ. Ховроор барахгүй, байх ч үгүй байх. Бүх муур одоо нохой шиг хуцдаг болсон шүү дээ. Нэгэнт хуцах заяатай төрөөгүй юм болохоороо тэд үүнийг муухан сурч байгаа юм. Би бол нохойд биш, мигуйд дуртай хүн! Би гэртээ долоон мигуйтай, тэд маань гар нүүрийн угаагуур дор цээжээ хүрчигнүүлцгээж байдаг. Тэднийг амаа ангайж дуугарах тоолон хөөгөөд гаргачихмаар санагдах юм. Би тэднийг мигуйчлан дуугаргаж сургах гэж цөхлөө. Үг дуулах ч үгүй юм. Надад итгэх ч үгүй юм гэв.

	Энэ хөгшин эзэгтэй Доголон-мийг харгис цагдаагаас аварсан нь эргэлзээгүйн дээр нохой мэт хуцдаг мууруудаас үхтэл уйдаж залхсан бололтой тулд энэ эмгэн Доголон-мийн санаанд аятай дотно бодогдох болов. Эрдэнэ шиш авхай цааш хэлэхдээ:

	— За тэгээд мууруудын тухай юу ч болсон маргааш бодож болгооё. Харин өнөө орой хоёулаа өөр юм хийж үзье гээд багавтар тавиур хорго тийш очиж, нэг ном аваад Доголон-мийд харуулсанд Доголон-мий:

	«Цэвэр ариуны тухай сургаал» гэж гарчиглан уншив. Эрдэнэ шиш авгай Доголон-мийн эсрэг талын зөөлөн сандалд тухлан суугаад:

	— Одоо би чамд энэ номыг эхнээс нь аваад дуустал уншиж өгнө! гэв.

	— Эгч гуай минь.Энэ чинь хэдэн хуудастай ном бэ?

	— Гайгүй ээ! Гарчиг марчгийнхаа хамт бүгд найман зуун хорин дөрөвхөн хуудастай. Би бас ч гарчгийг чамд уншихаа болимз! За тэгээд «Нэгдүгээр бүлэг». Хана туурганд нэрээ бичиж яагаад болохгүй вэ? Нэр гэдэг чухал зүйл тул нэрийг хандсан газраа хамаа бусаар сараачин орхиж болохгүй. Гоё зураг зурсан бол дор нь нэрээ тавьж болно! Сайхан хөшөө баримал цогцолсон бол суурь дээр нь таны нэр чимэг болж байж болно. Сайн машин шинээр зохиосон бол түүнийгээ та нэрээрээ нэрлэж бололгүй яах вэ? Харин сайн сайхан юм юу ч хийж чадаагүй хүн л аргаа барахдаа хана туурганд нэрээ эрээчиж явдаг байна.

	— Энэ бүхэн цөм зөв. Гэхдээ би туурган дээр өөрийнхийгөө биш, эзэн ван Жакомоны нэрийг бичсэн шүү дээ гэж Доголон-мий учирлав.

	— Дуугүй л чагнаж бай! «Хоёрдугаар бүлэг» Юуны учраас нөхдийнхөө нэрийг хана туурган дээр бичих хэрэггүй вэ!

	— Би цорын ганцхан нөхөртэй. Гэтэл тэр найзыгаа би алдчихсан шүү дээ. Иймд энэ бүлгийг би дуулах дургүй хүрч байна. Дуулахлаар сэтгэл эвдэрч их гансрах нь байна гэж Доголон-мий өгүүлэв.

	— Үүнийг чи сонсох л болно. Тэртэй, тэргүй чи ямар байраасаа хөдөлж чадах биш.

	Яг энэ хоромд хаалганы хонх жингэнэсэн учир Эрдэнэ шиш эгч гуай хаалга тайлж өгөх гээд бослоо. Гаднаас арваад насны охин орж ирлээ. Үсээ ар шилэн дээрээ хурдан морины сүүл шиг сөхөж боосноор нь түүнийг охин гэж болох байлаа. Түүнээс биш биеийн тамирын өмд, ханан хээтэй задгай цамц өмссөн болохоор эрэгтэй хүүхдээс өөрцгүй байлаа.

	Доголон-мий жигтэйхэн их гайхах баясах зэрэгцэж:

	— Ромолетта гэж дуу алдлаа.

	— Охин хаа уулзсанаа санахыг хичээн мийг ажигласнаа:

	— Чи бид хаа тааралдсан билээ? гэж асуужээ.

	— Энэ чинь юу гэсэн үг вэ! Чи чинь бараг л миний ээж болох хүн биш бил үү? Ямар өнгийн цэрдээр намайг зурснаа санахгүй байна уу?

	 — Аа тийм тийм! Санаж байна. Сургууль дээрээс зээлсэн нэг цэрдээр зур луу?...

	— Зээлсэн гэнэ ээ? Багш хүүхэндээ хэлсэн юм уу? гэж Эрдэнэ шиш эгч асуув.

	— Завсарлагын хонх дуугараад би багшид хэлж амжаагүй гэж Ромолетта хэлэхэд

	— Зөв, зөв! Ингэхлээр би чинь тэр цэрдийн охин болж таарч байгаа биз дээ? Тийм ч учраас би чинь ярьж, бичиж, уншиж, тоо тоолж чаддаг эрдэм боловсролтой мий байна шүү дээ. Ганцхан дөрвөн саврыг минь бүрэн гүйцэд зурчихсан л бол надад чи бүр ч их ач тус хүргэх байсан юм. Гэхдээ энэ гурав маань ч бас болоод л байна гэж Доголон-мий хэлэв.

	— Би ч чамтай уулзсандаа мөн их баяртай байна. Чи надад хэчнээн сонин хачин юм ярих гэж байгааг хэн мэдэх вэ? гэж охин инээмсэглэн өгүүлэв. Тэгтэл Эрдэнэ шиш эгч дундуур нь орж өгүүлэв.

	— Надаас бусад нь цөм сэтгэл ханамжтай бололтой. Миний номд бичигдсэн зүйлийг та хоёулаа сураад авсан ч илүүдэхгүй биз. Ромолетта нааш суу! гэв.

	Охин зөөлөн сандал дөхүүлж өндөр өсгийтэй шаахайгаа суга шидчихээд хөл нүцгэнээр сандал дээр гарч суув. Эрдэнэ шиш эгч гуай нь зорчин өнгөрөх хүнийг доромжилсон үг хана туурган дээр яагаад бичиж эс болохыг тайлбарласан уг номын гуравдугаар бүлгийг уншаад гарчээ. Доголон-мий Ромолетта хоёр их л анхааралтайгаар чагнаж байлаа. Зөөлөн сандалд ягштал хадагдсан Доголон-мий ч тэгэхээс өөр аргагүй байжээ. Харин нөгөө Ромолетта бол баахан заль гаргалгүй ингэсэн хэрэг огт биш бөгөөд үүний чухам ямар учиртайг та нар удалгүй ухаарах болно.

	Гуравдугаар бүлэг хүрээд Эрдэнэ шиш эгч гуай эвшээлгэж эхэлсэн билээ. Анхандаа хуудас бүрд хоёр нэг, дараа нь улам олон удаа буюу хуудас бүрд хоёр гурав эвшээлгэх болж байзнаад бүр мөр бүр дээр, тэгээд үг бүр дээр эвшээлгэх болж адаг сүүлд нь их л тавтайгаар нэг эвшээгээд амаа хамхихын хамтаар тэр сайхан сэтгэлт эзэгтэйн нүд бас анилдан нам гүм болж билээ.

	— Дандаа л ингэдэг юм. Номоо тэх талд нь оруулаад унтчихдаг юм гэж Ромолетта охин тайлбарлав.

	— Тэгээд одоо бид яана? Сэртэл нь хүлээж л суух хэрэг үү? гэж Доголон-мий асууснаа, энэ авгай намайг Сүрхий шидэж хөвөрдчих сэн болохоор би ядаж эвшээлгэе ч гэсэн амаа ангайж чадахгүй юм. Бас өчигдөр оройноос хойш зүсийг нь олж үзээгүй байгаа нэг найзыгаа эрж олох гэж яарч яваа юм сан гэсэнд:

	— Би бултыг аргалж өгөмз гэж охин хэлээд, — Хайч олж ирээд мийн оёосыг хянамгай гэгч ханзалж гарлаа. Доголон-мий шалан дээр сэв хийтэл харайн буугаад санаа амарч уртаар санаа алдав.

	— Гал тогооны өрөөгөөр дамжаад бушуухан гарцгаая гэж Ромолетта шивнэв.

	— Гал тогооны газар нь хав харанхуй байсан боловч гар нүүрийн угаагуур байгаа бололтой нэг буланд арван дөрвөн нов ногоон цог гялалзаж байв.

	— Эндээс мигуйнуудын үнэр гарч байх чинь юу вэ? Тэгэхдээ бүр долоон муурын үнэр гарч байна гээч гэж Доголон-мий хэлжээ.

	— Нагац эгчийн муурууд л байхгүй юу гэж охин хариу өчлөө. Гэтэл мөнөөхөн угаагуурын тэнд хөгжилтэйгөөр хөхрөлдөх нь сонсогдож:

	— Эгчхэн минь, чи чинь доголонгийн дээр бас сохор юмаа даа. Бид цөм чиний нэг адил ноход байгааг харахгүй байна гэж үү дээ гэж өгүүлэлдэх нь дуулджээ.

	— Аа муусайн хар худалчууд! гэж Доголон-мий тоглоом ч үгүй уурлан дуу алдаад, миний завгүйд тааралдсан чинь та нарын зол болж дээ. Эс тийм сэн бол би та нарыг мигуйчлан дуугаргаж сургах юм сан гэм. Тэгвэл Эрдэнэ шиш эгч ч өөрөө надад баярлалаа гэх байсан юм сан! гэжээ.

	— Хав, хав! гэж мигуйн долоон зулзага ам нэгдэн хариулав. Доголон-мий догонцон явж, гал тогооны өрөөгөөр нэвтрэн өнгөрч, долоон ах дүү нарынхаа өмнө очиж цогцойн суугаад:

	— Мяу?! гэж өдөөн туршиж дуугарав. Мигуйн долоон зулзага бие нь аягүй болж байх шиг санагдаж байтал нэг хамгийн бага зулзага өгүүлэв:

	— Дуулав уу та нар? -Цаадах чинь нээрэн мигуйчлан дуугарч чадаж байна шүү! гэсэнд

	— Тийм байна. Тийм байна. Нохой гэхэд бүр овоо дуугарч байна гэжээ.

	Мяу Мяу мяу! гэж манай Доголон-мий дахин давтан орилсоор л бойв. Үүнд хамгийн ахмад зулзага өгүүлэв.

	— Энэ лав радио хоолойн дуу дуурайгч байх! Түүнийг бүү сонсогтун! Цаадах чинь алга ташуулах санаатай шалаад байна! гэсэнд

	— Мяу? гэж Доголон-мий дахиад нэг орилов.

	— Үнэнээ хэлэхэд би ч мөн ийм сайхан мяу! гэж дуугарахаас буцахгүй! Миний саналыг асууя гэвэл мигуйчлан дуугарахын хүслэн боллоо. Хуцсаар байгаад бүр залхлаа. Хуцах бүрдээ л би үхтлээ айж, яс минь хавтайж, үс минь өрвийх юм гэж өөр нэг зулзага гийнав.

	— Эвий зайлуул! Яагаад тэгж айдгийгаа мэдэх үү, зөрүүд минь? Чи уулаас нохой биш, муур учраас л тэр шүү дээ гэж Доголон-мий тайлбарлан хэлэв.

	— Намайг битгий доромжлоод байгаарай! Чиний яриаг дуулж боллоо, ханалаа. Чиний чухам юу болохыг хэн мэдэх вэ? гэсэнд Доголон-мий өгүүлрүүн:

	— Би бол та нарын нэг адил мий шүү дээ гэсэнд

	— За чиний нохой байна уу? муур байна уу? манд пад алга! Харин би бас чам шиг мяу гэж дуугармаар л байх юм гэсэнд Доголон-мий:

	— Дуугараад үзээч?! Тэгвэл л энэ маань ямаршуу юм гэдгийг нэг мэднэ .дээ. Дуугарахад аманд амттай гэдэг нь ёстой нэг...

	— Эрдэнэ шиш эгчийн сүү шиг амттай гэж үү? гэж хамгийн бага зулзага үгийг залгуулан асуужээ.

	— Түүнээс чинь зуу дахин амттай даа.

	— Би нэг дуугараад үзэх сэн гэж маш их хүсэж байна гэж

	өөр нэг зулзага гасалдаг байжээ. Үүнд Доголон-мий сэмхнээр 

	— Мяу мяу!, Ах дүүс мигуйн зулзага минь мяу! гэж зоригтойхон дуугараад үзээч! тэжээ. Үүнд Ромолетта элгээ тэврэн үхтлээ хөхөрч байх зуур хамгийн бага зулзага айж хирдхийсэн байдалтай «мяу» гэж аяархан дуугарч үзэв. Хоёр дахь нь арай чангаар дүүгээ дуурайж дуугарав. Дараа нь гурав дахь зулзага бас дуугаа нийлүүлэв. Удалгүй муурын долоон зулзага цөм Доголон-мийн байдаг чадлаар хөрөөдөн татаж дуугаргаж байгаа хийл хөгжмийн чавхдас шиг хөг нийлүүлэн

	 — Мяу мяу! гэж орилолдов.

	— Одоо та нарт юу гэж хэлмээр санагдаж байна?

	— Нээрэн их сайхан юм даа!

	— Чихэртэй сүүнээс ч амттай юм гээч!

	— Дашрамд хэлэхэд та нар чинь Эрдэнэ шиш эгчийг сэрээчих нь байна. Доголон-мий минь явж үзье! гэж Ромолетта охин хэлэв.

	Ромолетта Доголон-мий хоёр байшингаас гүйн гарав. Эрдэнэ шиш эгч гуай нээрэн ч сэрээд, гал тогооны өрөөний хаалган дээр хүрч ирээд, чад хийтэл чийдэн асаах нь сонсогдоод хөгшин эзэгтэйн уулинхай царай үзэгдсэн бөгөөд нүдэндээ баярын нулимс бөмбөрүүлэн байж:

	— Эвийс муужгайнууд минь! Ашгүй нэг... Үгүй яамай л даа гэж байжээ.

	— Мигуйн долоон зулзага дав дээрээ баахан шийдгүй эзэгтэй юүгээн дэмий л ширтэвч түүний нүднээс юуны учир ийнхүү хоёр бяцхан горхи урсаж байгааг эс ухавч «мяу мяу!» гэж дуу таслалгүй мигуйчлан орилолдсоор л байжээ. Тэгээд мөн л мяу мяу гэж гангиналдсаар уван цуван гүйлдэж хашаандаа гүйн гарцгаажээ.

	Эрдэнэ шиш эгч хойноос нь нулимс юугаа арчин арчин харж:

	— Хөөрхийс, хөөрхийс минь! Аргагүй л мигуйн зулзага юм даа! Үгүй ерөө! хөөрхийс минь гэж! гэж сэтгэл ихэд уяран ахин дахин үглэхэд мигуйн зулзагад нь

	— Мяу, Мяу! гэж хариу дуугарсаар л байжээ. Тийн атал энэ жигтэй сонин үзэгдлийг далдаас заншлан тагнаж байсан хүн бас ч бий ажээ. Тэр нь хэн бэ гэвэл энэхүү хөлсний гэрийн эзэн Калимер ноён гэгч байсан агаад түүний бие их л харамч хэрэг учир байшингийнхаа бүх өрөө тасалгааг нэгд нэгэнгүй хүнд хөлсөлчхөөд, өөрөө дээвэр адар хоёрын завсрын хонгилд суудаг бөлгөө. Ер нь их л ой гутам бөгөөд заншлан тагнаж хов зөөгчийн байдалтай хүн ажээ.

	Энэхүү синьор Калимер бол үүний урьд хөлслөн суусан байрандаа адгуусан амьтан байлгахыг Эрдэнэ шиш эгчид удаа дараа чандлан хориглосон боловч хөгшин эзэгтэй яахан үгэнд нь орох ажээ.

	— Байрны хөлс гэж өдий төдий мөнгө төлдгийн учир юу билээ?! Гэртээ би дуртай амьтнаа байлгахдаа л нэг байлгана гэж хариуцан хэлдэг байсан юм санжээ.

	Калимер авгай бусдын юу үйлдэж хийж байгааг дээврийн гэгээвчээр сэм ажиглан харж, хамаг цагаа бардаг хүн байсан болохоор тэр үдэш саях мигуйдыг үзэж, бас тэдний мигуйчлан дуугарч байгаа хийгээд түүнийг нь Эрдэнэ шиш эгч гуай өндөр дуугаар магтамжлан дөгөөж:

	— Хөөрхийс, хөөрхийс! Мигуйн зулзагад арга ч үгүй мөн юм даа, аргагүй л мөн юм! гэж эцэс төгсгөлгүй үглэж байхыг чихээрээ сонсжээ.

	— За даа чамайг нэг барилаа даа! Энэ хөгшин шулам чинь мигуйчлан орилуулж сургах гэж л золбин нохдыг цуглуулдаг хэрэг байж шүү! Хөгшин гайхлыг чамайг нэг болгож тавья би! Даруйхан сайдад бичиг өргөдөг хэрэг! гэж Калимер алгаа хавсран илэн байж өгүүлээд гэгээвчээ хааж, үзэг бэх цаасаа зэхээд бичсэн нь:

	«Ноён сайд аа! Манай хотонд оршин суугч иргэдийн хүлцэн суухын аргагүй гайхалтай хачин юм болж байна. Эрдэнэ шиш эгч гэгдэх нэг ноёгтой тийм тийм явдал гаргаж байна...» гэх зэргээр бүгдийг тоочоод «худал хуурмагийн нөхөр» гэж гарын үсгээ зуржээ.

	Тэгээд захидал юугаа дугтуйлж, шуудангийн хайрцагт хийхээр гүйгээд явжээ.

	Нэг бүдрэхээр долоо бүдэрнэ гэгчээр яг энэ үес Ромолетта Доголон-мий хоёр гудамжинд түр зогсосхийж, Эрдэнэ шиш эгчийн өнөөх залхуутай номын арван бүлгийг бүхлээр дуудуулан уншихад хүргэх нэгэн зүйлийн хүнд гэмт хэргийг хийж байтал энэ нь явхийтэл Калимерийн гэртээ буцаж явахтай тохиолджээ.

	Доголон-мийн сарвуу тэсэхийн аргагүй загатнахлаар хана туурган дээр нэг юм бичилгүй тун болдоггүйг та нар юун андах билээ. Доголон-мий тийм нэгэн хүслээ яг биелүүлж байхад дэргэд нь Ромолетта халаасан савандаа хэсэгхэн цэрдгүй учир арга буюу дэмий л атаархан харж зогссон ажээ. Хоёулаа Калимерийг анзаарсангүй байнам.

	Гэтэл хар ховчийн бие тэднийг сэм үзээд зогсоогоор нэг л базаахгүй хэрэгт хардан сэжиглэж, хаалганы сараалжин хайсны дор нуугдсан билээ. Тэгээд:

	 

	Эрх мигуйд хуцахаа болихоор

	Эзэн ванг гай гамшиг отно 

	 

	гэсэн Доголон-мийн шинэ илгээлт бичгийг тэр гайхал олзуурхан уншиж амжжээ.

	Ромолетта Доголон-мий хоёрыг тэндээс хөдөлж ч амжаагүй байтал Калимер хэдийнээ гэртээ гүйж хариад сайдад өргөн мэдүүлэх шинэ ховын бичиг татлан бичсэний дотор өгүүлсэн нь:

	 

	«Богдуудын богд эзэн танаа! Манай эрхэмсэг эзэн ванг доромжлон муучилсан бичиг хана туурганаа сараачдаг этгээд Эрдэнэ шиш эгч гэгдэх ноёгтойнд байгааг танаа аймшиггүй айлтган өчмүү би. Тэрхүү Эрдэнэ шиш ноёгтойн ач охин Ромолетта, бүх хууль дүрмийг тэрслэн завхруулж, мигуйчлан орилуулж сургахаар тэр эзэгтэйн цуглуулсан олон нохдын нэг нь хоёулаа нийлж тэдгээр эсэргүү зар тунхгийг бичдэг байна. Үүнийг илрүүлэн олж айлтгаснаар эзэн ван таны амлан зар тунхаг тараасан зуун мянган хуурамч талерын1 хүнд шан хишгийг эрхбиш хүртэнэ гэж гүнээ итгэнэ.

	Калимер Вексель» 

	 

	гэжээ.

	Тэр зуур гудамжинд мөнөөхөн Доголон-мий маань баруун хөл нь бас хэдэн миллиметр богинохон болсныг мэдэж сэтгэл зовниод:

	— Сарвуугаа элээлгүй бичих нэг арга олох хэрэгтэй юм байна гэж шүүрс алдан өгүүлсэнд Ромолетта хэлэв.

	 — Байз! Байз! Үгүй ер, үүнийг санадаггүй би ч мөн мангуу амьтан юм даа! Энүүхэнд ойр суудаг нэг зураачийг би танина. Үүд хаалга нь авирдаа задгай байдаг дээвэр доорх хонгилд тэр зураач суудаг юм. Гань ганцаар эд уурс ч үгүй болохоор тэр хулгай дээрэмчээс айдаггүй хүн. Чи түүнд очоод нэг жаахан будаг гуйчих. Хайрцгаар нь зээлээд авсан ч яадаг юм! Чамд би тэднийхийг зааж өгөөд харья. Муу Эрдэнэ шиш эгчийгээ санаа сэтгэлийг нь зовоогоод ч яах вэ гэжээ.

	 


Бананито гэдэг хурцхан зураач гэнэ.

	Бийрээ шидээд хутга шүүрдэг гэнэ.

	 

	НАЙМДУГААР БҮЛЭГ

	 

	Тэр үдэш Бананито зураачийн нойр хулжаад, ер дуг хийж чадахгүй байжээ. Дээврийн доорх муу хонгилдоо гав ганцаараа мухар сандал дээр бээвийн сууж зураг юугаа харан гунигтайгаар бодсон нь:

	«За оролдоод оролдоод юм ч үгүй шив дээ. Миний зурагт нэг л юм дутаад байна. Тэр дутсан юм нь байвал ч ёстой нэг эрхэмсэг туурвил болох нь дээ. Харин чухам юу нь дутаад байна вэ? гэдэг л асуудал юм даа» тэжээ.

	Явхийтэл энэ үеэр манай Доголон-мий, зураачийн цонхны доорх хөндөл тавиур дээр үсрэн гарсан ажээ. Гэрийн эзнийг дэмий түйвээж, сэтгэл өвдөхгүй учир тэр мий цонхоор нь орох санаатай байшингийн дээвэр өөд авирч гарчээ.

	— Өө унтаагүй байдаг байна. Хүлээзнэхээс дээ! Ёс дүрэм мэдэхгүй бүдүүлэг нэр аваад ч бас яах вэ. Бананитог унтахаар нь л будгаас нь авъя. Тэгвэл ажиг сэжиг авахгүй биз? Одоо харин зургийг нь сонирхъё, байз! гэж мий бодов.

	Гэтэл зургийг нь үзээд манай мий мэл гайхаж цэл хөхрөөд бодсон нь «Би санавал энэ зургийн юм болгоныг баахан хэтрүүлчхэж дээ. Тэгээгүй бол ч бас яая гэх вэ. Юун ч олон хөл вэ дээ!? Ямар учиртай юм бол? Жишээлбэл энэ моринд бүтэн арван таван хөл зурчхаж... үгүй ер өө!? Гэтэл надад онхиосоо гуравхан хөл байдаг... Цаашилбал хамар нь ч мөн дэндүү олдож дээ. Энэ хүний хөргийн ганц нүүрт гурван хамар зурчхаж... ханиад хүрвэл яана? Даруй гурван нусны алчуур хэрэгтэй болно доо... Энэ ч тийм атаархмаар сайхан эд биш байна. Зураач маань нэг юм хийх нь дээ!» гэжээ.

	Бананито үнэхээр сууж байснаа бослоо. «Энд ногоон будаг нь дутаад байна уу? Чухам ногоон нь дутсанаас зайлахгүй дэг дээ?!» гэж тэр зураач бодсон юм байжээ.

	Тэгээд будгийн тугалган бортого авч бийрийн нийлүүр модон дээрээ ногоон будаг шахаж наагаад бүх зурагтаа түүнээсээ нялж гарав. Үүнд морины хөл, мөнөөхөн гурван хамар хийгээд нэг ноёгтойн олон нүдийг бултыг ногоон болгов. Тэр ноёгтой талын гурав гурав бүгд зургаан нүдтэй зураг юм байжээ.

	Тэгээд зураач хэдэн алхам ухран холдоод саях засварынхаа үр дүн ямар болсныг нарийн үнэлж цэгнэх гэсэн бололтой нүдээ анийлган ширтэж ажигласнаа

	— Үгүй, үгүй! Уг хэрэг үүнд ч байгаагүй бололтой. Зураг минь дээрдсэн юм огтоосоо ч алга! гэж зураач амандаа бөвтнөжээ.

	Манай Доголон-мий ажиглах байраасаа түүний чухам юу гэж хэлснийг дуулаагүй боловч Бананитогийн хэрхэн толгой гудайлган цөхрөхийг олж үзсэн байна. «Зураач лав их л цөхрөв бололтой. Би бол яасан ч энэ зургаан нүдтэй ноёгтой болохгүй юм байна. Гай болж хараа муудвал энэ хөөрхий эмэгтэй зургаан шилтэй саравч худалдаж авах болно. Бодвол тэр олон шил их үнэтэй байдаг биз» гэж мий бодож байв. Тэр хооронд өнөөх Бананито өөр будагтай бортого авч хавтгай модон нийлүүр дээрээ будаг шахаж наагаад, тасалгааны дундуураа дэвхрэг шиг дэгдэн дэвхрэн явж, зурагтаа будаг нялж гарахдаа зураач: «За ер нь шар л нэг яв цав таарах байхаа даа. Энд баахан шар өнгө дутаад байгаагаас зайлахгүй даг!» гэж бодож байв.

	Энэ үеэр Доголон-мий: «За балласан! Хамаг зургаа хайрсан өндөг шиг нялгар шар юм болгох нь дээ» гэж шүүмжлэн байв.

	Тэгтэл Бананито нийлүүр мод бийр хоёроо шалан дээр хөсөр шидэж орхиод, нэн ихээр хилэгнэн дэвсэлж, үс халимгаа үгтээн зулгааж гарав. Үүнд Доголон-мийн бодсон нь: «Үсээ зулгаахаа болихгүй бол энэ зураач мөдхөн Жакомон эзэн ван шиг мөлчин халзан болно доо! Түүнийг тайтгаруулж үздэг юм бил үү? Харин гомдчих болов уу? Мийн зөвлөгөөг хэн хэзээ л авдаг билээ дээ? Тайтгаруулахад бас л төвөгтэй биз. Бидний мигуйнуудын хэлийг бараг хэн ч ойлгохгүй биш үү?» гэжээ.

	Бананито ашгүй үсээ хайрласан бололтой зулгаахаа больж

	— За больё, цэглэе чи минь! Гал тогооноос балиус авчраад хамаг зургаа чихрийн цаас шиг хигээд хэрчээд хаячихъя! Би зураач болох хувьгүй хүн шиг байна гэж бодов. Бананитогийн «гал тогоо» гэдэг дээврийн доорх хонгилын нэг буланд байгаа бяцхан ширээн дээрх халуун сав, цагаан сав, хайруулын таваг, хэдэн халбага, сэрээ, хутга төдийхөн хэвтэхийг хэлдэг ажээ. Тэр ширээ яг цонхны тус байсан болохоор Доголон-мий ширээ рүү айсуй яваа зураачид харагдахгүйн тулд цэцгийн ваар савны ард нуугдаж билээ.

	Тэгэвч зураачийн нүдийг самрын дайтай том нулимс нэгэнт бүрхсэн байсан болохоор эс нуугдсан ч аанай л үзэхгүй өнгөрөх байжээ.

	Доголон-мийн тунгаан бодсон нь: «Энэ маань одоо яах нь вэ? Халбага авлаа. Бодвол өлсчихсөн бололтой! Үгүй! Халбагаа буцааж тавиад хутга бариад авлаа! Энэ чинь л сэтгэлийг минь түгшүүлж байна. Хэн нэг хүнийг, жишээлбэл шүүмжлэгч нараа хутгалж алах гэж байгаа юм биш байгаа даа? Зүй нь түүний зураг тийм муухай болсонд баярлавал таарах юм сан даа! Тэдгээрийг үзэсгэлэнд тавьчих юм бол зон олноороо үнэнийг хэлж чадахгүй болохоороо цөм л ёстой сайхан зураг гэж хэлэх болно. Тэгээд зураач маань мөнгө гэдгийг чинь уудалж гарах л юм сан даа» гэжээ. 

	Доголон-мийг энэ мэт бодолд дарагдаж байх зуур Бананито хайрцаг дотроос гуранз олж аваад хутгаа билүүдэж эхлэв. 

	— Хутга минь тонгорог шиг даадаг болоосой билээ. Миний муусайн зургаас «хигдэс ч бүү үлдэг» гэж тэр зураач үглэж суув. 

	«Үзтэл нэг хүн алахаар шийдэж дээ! Үхлийн шарх олгохоор дүрэх гэж хүсэж байгаа бололтой. Байз, байз! Хэрэв амиа хорлох гэж байгаа бол яана!? Ёстой аймшигтай амины хэрэг гэдэг чинь харин тэр дээ!

	Нэг л арга бодолгүй горьгүй. Агшин зуур ч алгуурлаж тун болохгүй! Галуу шувууд Ром хотыг аварч байсан удаатай байхад Доголон-мий цөхөрсөн зураачийн амийг аварч яагаад эс болох билээ?» гэж Доголон-мий бодов. 

	Ингэж бодохын хамтаар гурван хөлт бяцхан эмэгчин баатар маань мяу! гэж час хийтэл орилоод тасалгаа руу зоригтой дүүлэн оров. 

	Тэрхэн хоромд хаалга бас цэлийтэл нээгдэж, тэрхүү дээвэр доорх хонгилд хөлс нэвтэрч хамаг юм нь цул шохой шороо болсон нэгэн хүн амьсгал сүйлхийлэн давхацсаар гүйн орж иржээ. 

	— Хэн ороод ирснийг таа л даа?!

	— Жельсомино!

	— Доголон-мий минь!

	— Дахиад чамтай уулздаг юутай баяртай хэрэг вэ?!

	— Үгүй, чи чинь одоо Доголон-мий минь мөн гэж үү дээ?

	— Гайхаж эргэлзээд байвал сарвууг минь тоол л доо, хэд байна?

	Тэгээд гартаа хутгаа барьсан чигээрээ гайхаж гөлрөн зогссон зураачийн харсаар байтал Жельсомино Доголон-мий хоёр тэврэлдэн аваад баярлан дэвхцээд бүжиж гарав. 

	Манай цээл хоолойт хэрхэн юуны учраас ингэж дээшээ авирсан хийгээд юуны учир чухамхан энэ хоромд тэр хаалгаар шурган санд мэнд орж ирсэн тэргүүтэн энэ бүхний тухай дараах бүлэгт тов тодорхой өгүүлэх болно оо. 

	 


Адаг сүүлд нь Жельсомино маань

	Ашгүй дуучин болов оо чи минь. 

	 

	ЕСДҮГЭЭР БҮЛЭГ

	 

	Жельсомино байшингийн доорх хонгилд овоолсон нүүрс дээр унтчихсаныг та бүхэн лав санаж байгаа биз. Үнэнийг хэлбэл, чулуун нүүрс гэдэг тийм ч аятайхан ор дэвсгэр биш боловч залуус тух тавыг тоодоггүй болохоороо хавирга сүврэгийг нь хатуу шонтон нүүрс хэчнээн нухавч Жельсомино огт давгүй, бөх гэгч унтаад зүүдэлж, зүүдэн дундаа бас дуулж гарчээ. 

	Зүүд нойрон дундаа ярьдаг зантай хүн олон байдаг боловч манай Жельсомино харин дуулах зуршилтай атлаа сэрсэн хойноо зүүдээ огт санадаггүй билээ. Өдрийн цагт гадагш гаргахгүй, удтал хавчиж хориглон зовоодгийн хариуг авах гэж дуу хоолой нь ийнхүү даажигнан чадсан хэрэг байж ч юуны магад. Үзтэл өдрийн цагт тийнхүү гадагш гаргахгүй хорьж цагдсан удаа бүрийн төлөөнөөс нэгмөсөн дуулж авах гэсэн биз. 

	Жельсомино нойрмогоор шивнэх төдий дуулсан боловч энэ нь нэгэн хот дахины тэн хагасыг нойрноос сэрээн босгож чадсан байна. Тэнд оршин суугчид эгдүүцэн, цонхоор шагайцгааж:

	— Нөгөө шөнийн манаа харуул нь хайчаа юм бол? Унтуулахгүй даанч дэндүү юм. Энэ нэг согтуу мондийг дуугүй болгочхож чаддаггүй юм байх даа? гэлцэн уурсацгааж байжээ. 

	Манаа харуулууд нааш цааш гүйлдэвч хов хоосон, хотын гудамжинд нэгээхэн ч хүн амьтангүй ажээ. 

	Тэр байтугай Жельсоминогийн унтаж хэвтсэн хонгилоос арваад километрийн тэртээ нийслэлийн нөгөө захад суудаг хотын театрын захирал хүртэл сэрчихжээ. 

	— Юутай сайхан хоолой билээ? Ёстой нэг цээл хоолой гэдэг чинь энэ дээ. Харин ийм сайхан дуулдаг чинь хэн байдаг сан билээ? Хэрэвзээ нь энэ хүнийг би олоод авчхаж чадвал үзэгчид лав муу театрыг минь буулгачихна байх аа. Энэ дууч л намайг ганц аврах нь дээ гэж дуу алдав. 

	Нээрэн ч хотын театр буурах доройтохыг нэгэнт үзээд чухамдаа балран сүйрэхийн даваанд тулж очоод байжээ. Худалч хуурамчийн оронд хэдхэн дууч байдаг нь цөм хуурмаг дуулах үүрэгтэй байсан дээрээс хэрэв тэднийг сайн дуулах юм бол булт олноороо «улиад байдгаа боль, гуриа минь!» гэж хашхирцгаадаг байжээ. Хэрэв муухай тогловол «Уухай! Юутай сайхан дуулна вэ? Дахиад!» гэж урамшуулан хашхиралдана. Дуучид мэдээж хэрэг «уухай!» хашхируулахыг эрхэмлэх учир муу дуулдаг байжээ. Тийнхүү театрын дарга яаран хувцаслаж, гудамжнаа гараад чагнавал мөнөөхөн дуу түүний бодлоор хотын төвөөс сонстох мэт тулд тийшээ зүглэжээ. Хэчнээн удаа тэр газрыг яахын аргагүй олчих шиг санагдаж, хэчнээн удаа хууртсаныг би та нарт хүүрнээд яамай. Тэр тухай бүрд;

	— За даа энэ байшинд л байгаагаас зайлахгүй, эргэлзэх

	юм алга. Дээд давхрын тэр нэг цонхноос л дуулдаад байна даа! гэж захирал хэлдэг байв. Тэгж бүтэн хоёр цагийн турш эрж үхтлээ ядран сулдайгаад цааш нь эрэхээ больдог юм бил үү гэж байтал сая ашгүй Жельсоминогийн унтаж агсан хонгил дээрээс орчихжээ. Тамхи ноцоогуурынхаа бүдэг гэрэлд үзвэл хонгилын овоолгоотой нүүрс дээр унтаж хэвтээ нэгэн залуугаас нөгөө гайхамшигт дуу хоолой гарч байгааг олж мэдээд гайхсаныг хэлэх үү?

	— Үгүй ер өө! Унтаж байхдаа ингэж дуулж байгаа хүн чинь сэрүүндээ бол ямар сайхан дуулах бол? Санаанд багтамгүй юм даа. Энэ залуу тэр чигээрээ эрдэнэсийн уурхай байтлаа өөрөө түүнийгээ мэддэггүйгээс зайлаа гэж үү. Энэ эрдэнэсийн санг нэгэнт би нээж олсон болохоор энэ залуу миний баяжихад тус болох ёстой доо гэж театрын захирал алгаа илэн тамшаан байж өгүүлэв. Тэгээд Жельсоминог сэрээж биеэ танилцуулан хэлсэн нь:

	— Би Домисоль гэдэг дуу хөгжмийн мэргэжилтэн багш хүн. Чамайг эрж олох гэж арван мод газар явган явж ирлээ шүү. Чи миний театрт маргааш оройноос эхлэн дуулж өгөлгүй болшгүй боллоо. За одоо босож үз! Миний гэрт очоод жаахан туршаад үзье, хоёулаа! гэжээ. 

	— Миний нойр хүрээд бүр жигтэйхэн гэх зэргээр Жельсомино баахан цааргалзнаж үзсэн боловч мөнөөхөн Домисоль багш түүнийг хамгийн тухтай тохитой хоёр хүний өргөн орон дээр унтуулна гэж ам өгөв. Тэгэхэд нь Жельсомино хөгжим урд огт оролдож байгаагүй учраа хэлбэл мэргэжилтэн багш ийм сайхан хоолойтой хүнд заавал нот мэдэх албагүй гэдгийг ам алдан батлав. 

	Гэтэл Жельсоминогийн мөнөөхөн дуулгаваргүй дуу хоолой нь энэ завшааныг яаран ашиглахыг хичээн «Зүрхтэй хэн байгаач! Чи өөрөө дуучин болох хүсэлтэй сэн эс бил үү. Энэ явдал аз заяаны чинь алтан үүдийг нээх ч юун магад. Мөн үү?» гэж эзэндээ дотроос нь шивнэн зөвлөв. 

	Мэргэжилтэн багш Домисоль үүгээр маргаан шүүмжлэлийг эцэс болгоод, Жельсоминогийн гараас шүүрэн авч хөтлөөд, хүчээр чирч одов. Гэртээ очоод өөрөө төгөлдөр хуурын ард сууж Жельсоминод өнгө өгч:

	— За дуулагтун?! гэж тушаажээ. 

	— Цонхоо нээвэл дээргүй биз? гэж Жельсомино мэгдэсхийн асуувал

	— Хаанаас хаанаас! айл хөршийнхнийгөө сандраах хэрэггүй гэв. 

	— Тэгвэл би юу дуулах билээ?

	— Дуртайгаа л дуул, жишээлэхэд гацаа тосгоныхныхоо дуулдаг нэг дууг дуулсан ч болно гэв. 

	Жельсомино хэлсэн ёсоор нь өөрийн гацааныхны дуулдаг нэг дууг аялав. Түүний бие их л хичээнгүйлэн аяархан дуугаар аялахдаа юу юугүй бут үсрэх гэж байгаа юм шиг сүртэйеэ даржигнан байсан цонхны шилнээс нүд шилжилгүй ширтэн байж дуулжээ. 

	Цонхны шил хэдийгээр хагараагүй боловч хоёрдугаар бадаг эхлэх үеэс чийдэнгийн шилэн чимэг нь бут үсрээд тасалгааны дотор харанхуй болов. 

	— Ээ дээ бас сайхан, ёстой гайхалтай, ухаан алдам сайхан байна даа! гэж Домисоль дуу алдаад лаа асаав. Тэгээд хэлсэн нь:

	— Энэ тасалгаанд цээл хоолойтон дуу аялсаар хэдийнээ гучин жил боллоо. Тэгэхэд одоо болтол тэдний нэг нь ч кофе уудаг шилэн аяга хагартал дуулахыг нь би ер үзсэнгүй гэжээ. 

	Гуравдугаар бадгийг төгсгөх үеэр Жельсоминогийн аль хэдийнээс сэтгэл зовж байсан ёсоор болж, цонхны шил эрхгүй үйрэн унаж билээ. Домисоль мэргэжилтэн багш төгөлдөр хуурынхаа араас, ухасхийн босож ирээд дуучийг тэврэн авч сэтгэл ихэд хөгжин баярын нулимс унаган байж хэлэв. 

	— За хүү минь, ах чинь андуураагүй нь лавтай байна. Чи хамаг эрин үеийг эзэлсэн гайхамшгийн их дуучин болно доо. Бишрэн талархагчид чинь чиний уурын тэрэгний дугуйг аваад, чамайг дамнуургад суулган гар дээрээ өргөж одох болно! гэж магтвал хүү хэлэв. 

	— Гэхдээ над машин тэрэг байхгүй шүү дээ. 

	— Чи хэдэн арван машинтай, тэрэгтэй болно! Өдөр бүр шинэ тэрэгтэй ч болно. Чиний замд мэргэжилтэн багш Домисолийг дайралдуулсанд тэнгэрийн ивээлийг санаж биширвэл чинь барав. Одоо өөр нэг дуу дуулчих гэв. 

	Жельсоминогийн сэтгэл баахан догдолж эхлэв. Тэгэлгүй ч яах вэ. Сайхан дуулав гэж хүн болсоор анх удаа магтуулж үзэж байгаа юм чинь! Хэдий магтуулах дуртай нэрэлхүү сагсуу хүн биш боловч ер магтуулах гэгч хэн бүхэнд аятайхан байдаг биз. Иймд Жельсомино ахиад нэг дуу дуртай дуулсан бөгөөд энэ удаа дуу хоолойгоо аяархан байлгах гэж гойд их чармайсан ч үгүй. Хүчтэй нарийн хоолойгоо гаргаж ганц нэгхэн төдий өргөж уртаар татан дуулсанд учир тухайгүй хөл хөөрцөг дэгдээнэ гэдгийг нэг үзүүлээд өгчээ. 

	Зэргэлдээх олон байшингийн цонх ээлж дараагаар хага хага үсэрч хэрд хийн хэлмэгдсэн хүмүүс хагарсан хагараагүй цонхоороо цухуйж:

	— Та минь газар хөдөллөө бололтой! Наана уу цаана уу! Амиа аврахыг бодоцгоож үзэгтүн! гэж хашхиралдаж гарав. 

	Гал командын тэрэгнүүд сэрдхийм муухай орилолдон давхилдав. Унтаж байгаа хүүхдээ тэвэрсэн, гэр зуурын аахар шаахар юм хумаа ачсан гар тэрэг түрсэн, үй олон хүн гудамжинд гарч хотоос зайлан гарахыг тэмцэн үймэлдэв. 

	Мэргэжилтэн багш Домисоль ухаан жолоогүй баярлан:

	— Үнэхээр гайхамшигтай! Хосгүй гайхалтай! Үзэгдээгүй сайхан! гэж шагшаад Жельсоминог үнсэж үлгэн сүйд болж, салхи цохиж хоолойг нь сөөлгөнө гэж хүзүүний дулаахан ороолтоор хоолойг нь битүү ороон хоолны өрөөндөө уриад адаглаад арваад ажилгүй хүнийг боловч бардаагаар хооллуулж хүрмээр элбэг хоол зуушаар зочлон дайлжээ. 

	— Хүү минь идээд бай! Энэ тахианы махыг тавагтаа хийгээд авчих! Хоолойн хүчийг сүрхий нэмэгдүүлнэ шүү. Энэ хонины гуяны махнаас идвэл бүдүүн баргил дууны өнгийг аялаг зөөлхөн болгодог юм. Идэгтүн, идэгтүн! Өнөөдрөөс эхлээд чи миний зочин гэж мэд. Манай хамгийн сайн өрөөнд суух болно. Тасалгааны чинь бүх хана туургыг би эсгийгээр өвч бүрүүлж доторлуулж өгөмз. Дураараа дуугаа дуулж сургуулилж байхад чинь хүн дуулахгүй байг!гэжээ. 

	Үнэнийг хэлбэл Жельсомино мэгдэн сандарсан олон амьтныг тайтгаруулах, ядаж хотын гудамжаар дэмий давхилдахаа больж үз гэж гал командын газар утасдах юм бил үү гэж гадагшаа ухасхийн гарах гэтэл Домисоль мэргэжилтэн багш хориглон ятгаж өгүүлрүүн:

	— Хүү минь үүнийгээ байсан чинь дээр байх! Бүх хагарсан цонхны шилийг төлөх болбол яана? Одоогоор чамд ганц ч зоосгүй байгаа биш үү! Аягүйдвэл чамайг бариад авч ч болно. Үүнийг ч би бүр яриагүй байна. Хэрэв шоронд нэг орчих юм бол дуучин болж нэр гарна гэдэг чинь өнгөрөөд өгнө шүү гэжээ. 

	— Миний дуу хоолой театрт бас аанай л гай удвал яах вэ? гэж хүүгийн асуухад Домисоль багш инээж өгүүлрүүн:

	— Театр гэдэг чинь дуучин хүнийг дуулуулах гэж барьсан байдаг газар болохоор хаа хамаатай юм! Театр бол хүчтэй чанга дуу хоолой битгий хэл, бөмбөг дэлбэрэхэд ч тэсэх учиртай. Одоо явж унтаж амрагтун! Би зарлал хийлгэж даруй нийтлүүлэхийг бодож үзье гэжээ. 

	 


Тайзан дээрээс манай баатар нүргэтэл дуулав. 

	Театрын тагт, хана туурга нуран дуусав. 

	 

	АРАВДУГААР БҮЛЭГ

	 

	Тэр хотынхон маргааш өглөө нь босоод байшин барилгын өнцөг булан бүрд зарлал наалдуулсныг олж үзэв. Зарлалын үг нь: «Өнөө өглөө (яг таг бишээр 48 цагт) хамгийн өгөр муу цээл хоолойт Жельсомино гэгч нохойн муу нохой европ америкийн том том театруудаас нэг биш удаа шүгэлдүүлэн баларч, муучлуулж хөөгдөхийн шан хүртэж яваад тун сая буцаж ирснийхээ дараа хотын театрт дуулахгүй болно. 

	Тус хотноо оршин суугчдыг ирэхгүй байхыг гуйя. Билетийг үнэгүй олгоно» гэжээ. 

	Энэ зарлалыг урвуу хөрвүүгээр нь унших хэрэгтэй гэдэг нь хэний ч мэдээжийн хэрэг тул түүнд бичигдсэн зүйлс цавхийтэл эсрэг утгатай гэж хот даяар тэр дороо ухаарчээ. «Балрах» гэсэн үгийг «амжилт» гэсэн үг гэж ойлгох учиртай. «Дуулахгүй» гэсэн нь чухамхан 48 цагт буюу өөрөөр хэлбэл яг 21 цагт дуулах болно гэсэн үг байжээ. 

	Ний нуугүй хэлэхэд Жельсомино өөрийгөө Америкт явсан мэтээр зарлалд дурдуулахдаа төдий л дуртай биш байжээ Би Америкт огтоос явж үзээгүй хүн шүү дээ гэж эсэргүүцэн маргавал Домисоль мэргэжилтэн багш нь

	— Харин яагаа вэ! Худал үг болохоороо л бүр уухайн тас байхгүй юу. Хэрэв чи Америкт үнэхээр явж байсан сан бол чамайг эрхбиш Азиар тойрон аялж, тоглож байсан гэж бид эрхгүй бичихэд хүрэх байлаа биш үү. Тийм хуультай юмыг чинь яая гэх вэ? Чи харин хуулийг мартаад дуулахаа л санаж байвал барав гэжээ!

	Тэр дурсгалт өглөө эзэн вангийн ордны нүүрэн талын хана туурганд мөнөөхөн манай Доголон-мийн бичсэн алдарт үгсийг хотын иргэд олж үзсэн тул их л үймээн аймаантай агсан билээ. Үдээс хойш сая хот даяар амар жимэр байдал тогтсон бөгөөд үдшийн 9 цаг болохоос аль өмнө хотын театр хожим сонинд бичсэнээр бол. «Элчилгүй цөл мэт хүнгүй байсан» гэсэн нь үзэгчдээр пиг дүүрэн болсон байна гэсэн утгатай ажээ. 

	Булт олноороо ёстой дуучийн дуулахыг олж сонсохын итгэл, найдлага төгс театрт ирцгээсэн байна. Домисоль мэргэжилтэн багш театртаа нийт даяарыг ирүүлэхийн тул Жельсоминогийн тухай хүний ой тойнд оршгүй цуу үг хотоор тараалгасан нь талаар хэрэг биш. 

	Домисолийн гар хөл бологчид хотоор гүйлдэн хөлхөлдөн явж, 

	—Чихээ бөглөх ахиухан хөвөн авч театрт ирэхээ бүү мартагтун! Энэ цээл хоолой аймшигтай чанга учир та бүхнийг тамлан зовоох болно гэж зар тараав. 

	— Хэдэн арван галзуу нохойн хуцалдахыг төсөөлөн бодогтун. Түүний дээр сүүлээ хайруулан төөнүүлсэн хэдэн зуун мигуйнуудын (муурын) орилолдохыг нэмэгтүн! Энэ бүхнийгээ гал түймрийн аюултай дохионы хонхтой нийлүүлж, сайтар хольж хутгавал сая Жельсоминогийн дуу хоолойтой бага сага төстэй болно гэж бодогтун. 

	— Товчхон хэлбэл мангасын дуу шив дээ. 

	— Ёстой мангасынх шүү дээ... Театрт дуулах биш, мэлхийтэй хамт намагт орилж байвал таарах амьтан байгаа юм. 

	Ер нь түүнийг усан дор л дуулуулж, толгойг нь огтхон ч цухуйлгахгүй байвал зохих байгаа юм. Галзуу муур шиг живүүлбэл л таарах хүн гэлцэнэ. 

	Энэ мэт яриаг хүмүүс худалч хуурамч нарын орны аль вэ ярианы нэгэн адил урвуу хөрвүүгээр ойлгож байжээ. Иймд чухам юуны учраас тэр театрт бидний дээр өгүүлсэнчлэн концерт эхлэхээс аль өмнө зүү шивэх зайгүй чигжээстэй пиг дүүрэн байсан нь та бүхэнд аяндаа ойлгомжтой болно. 

	Яг үдшийн 9 цагт вангийн асарлаг тагтанд их эзэн нэгдүгээр Жакомон жүржийн өнгөт сайхан шаргал хиймэл үст толгойгоо ихэмсгээр гэдийн гарч ирээд өөд болов. Театрт хурсан олон бултаараа босож, эзэнтэнд мэхэсхийн дахин суудал юугаа эзлээд эзний хиймэл үсийг харахгүйг дор бүрдээ хичээв. Өглөөний явдлын талаар ажиг сэжиг авхуулах юм гаргачих вий гэж эмээн цөм чармайж байв. Учир нь сэрэмжгүй хүмүүсийн дэл сул яриаг өврийн дэвтэртээ сэм бичээд авчихаас буцахгүй тагнуул заншлаач этгээдүүд театраар дүүрэн байгааг хэн эс андах билээ. 

	Домисоль эзэн вангийнхаа морилон ирэхийг тэсгэлгүй хүлээн хөшиг дэх нүхээр вангийн асарлаг тагтыг сэм ажиглаж байсан тул Жельсоминод бэлхэн бай гэж дохио өгөөд өөрөө найрал хөгжмийн байр руугаа орчив. Түүний савх дохиурын хөдөлгөөний аясаар үндэсний төрийн дууллын аялгуу хангинан цуурайтав. 

	 

	Аз жаргалыг минь авчирч өгсөн 

	Агуу Жакомоны алдар бадартугай!

	Алтан жүржийн шаргал үсний 

	Аялаг өнгө мандах болтугай!

	 

	гэсэн бадгаар энэ төрийн дуулал эхэлдэг ажээ. Үүнд шоолон инээхийн зүрх хэнд ч байгаагүй нь аяндаа илэрхий. Тэр тухайд Жакомоны царай баахан улайх шиг болсон гэж зарим нэг хүн батлан өгүүлэх боловч үүнийг итгэхэд бэрх. Юу гэвэл Жакомон залуу болж харагдахын өвчин болж, тэр үдэш нүүр царайдаа давхайтал оо пудр тавьсан байсан болохоор тийнхүү улайсныг нь хүн ажих аргагүй байсан биз. 

	Жельсоминог тайзан дээр гарч ирэхтэйн зэрэг Домисолийн гар хөл бологчдын дохиогоор үзэгчдийн танхим дотроос тас хийтэл шүгэлдэх сонсогдож бас

	— Жельсомино сөнөтүгэй!

	— Эндээс зайл, гөлгөн нохой минь!

	— Мэлхий минь, чи намагтаа очиж бахир гэж хашхиралдах нь сонсогдов. 

	Жельсомино эдгээр үгс болоод энэ мэтээр доромжлон хашхиралдахыг тэвчээртэйгээр хүлцэн сонсож, хоолойгоо засаад танхимын дотор нам гүм болохыг хүлээж байв. Тэгснээ үзүүлэх зүйлийнхээ эхний дууг дуулав. Түүний бие аль болох намхан зөөлхөн хоолойгоор дуулахыг чармайсан учир холоос харахад амаа ер нээхгүй байна уу гэж санамаар уруул амаа бараг жимийн байж дуулжээ. Тэр нь өсөж төрсөн гацааныхныхаа дуулдаг нэг дууг аялжээ. Жаал зугаа инээдэмтэй үг бүхий жирийн нэг дуу байсан боловч манай дуучин их л сэтгэл төгөлдөр дуулсанд үзэгчид нулимс юугаа арчин нусны алчуур танхимаар дүүрэн гялбалзан харагдаж авай. Уг дуу нарийн шуранхай аяар төгсдөг тулд Жельсомино дууг хоолойгоо өргөж чангалах байтугай харин ч чадах чинээгээрээ нам болгохыг бодсон боловч энэ нь тус болсонгүй. Асарлаг тагт дээр тар няр гэх сүртэй чимээ гарсан нь бөх гэгчийн нарийн гангар шилээр хийсэн хэдэн арван чийдэн бут үсрэн унасан ажээ. Тэгэвч тэр чимээ авиа исгэрэх шүгэлдэхийн догшин шуурганд дарагдаж билээ. Үзэгчид нэг хүн шиг дэрхийн босож байдаг чадлаараа:

	— Өөдгүй марзан алиа салбадай минь, чи тонил!

	— Бид чиний орилохыг дуулах дургүй байна!

	— Хайр дурлалын энэ гиншээгээ чи халимд очиж дуулбал чинь таарна гэж ам амандаа бархиралдаж байв. 

	За тэгээд хэвлэлд үнэн юм бичдэг сэн бол бид сонин бичгээс «Үзэгчдийн сонирхон хөгжсөн нь хязгааргүй» гэсэн үнэлэлт олж унших байсан юм. 

	Жельсомино зүг бүрд мэхэлзэн ёслоод дараах дуугаа дууллаа. Энэ удаа түүний бие баахан дэндүүлчихсэн гэдгийг хүлээх хэрэгтэй. Дуулсан дуу нь аятайхан санагдаад, их л сэтгэл шунал төгс дуулсанд үзэгчид гайхан бишрэн сонсож байв. Гэтэл Жельсомино ердийн хянуур болгоомжоо мартаад хүчирхэг хоолойнхоо чадлыг гарган өргөсхийж дуулсанд орох тасалбар олж чадаагүйн улмаас театраас хэдэн километрийн тэртээ хол зогсоод чагнаж байсан сонсогч олныг шагшин гайхуулж билээ. 

	Шаагьтал алга ташна байх гэх буюу чухам үнэнээр нь хэлбэл салхи шуурга давлагаа мэт шуугилдан хашхиралдах байх гэж Жельсоминогийн бодож байтал тэгсэнгүй, харин нир хийтэл инээлдэхэд нь манай дууч гайхан гөлөрч билээ. Үзэгч олон түүнийг нэгмөсөн мартсан мэт цөм буруу харж, нэг зүг ширтэцгээж байхыг үзээд Жельсомино мөнхүү зүгт харцаа тусгавал чухам судасны гүйдэл зогсож, хоолойн дуу царцам гайхалтайгаас гайхалтай нэгэн зүйлийг олж үзсэн ажээ. Энэ нь гол суудлын дээрх адарт дүүжлээстэй байсан чийдэнгийн хүнд чимэгт суурь хатгуурыг Жельсоминогийн хоёрдогч дууны хүчирхэг донсолгоо булга татаж унагаасан ч явдал биш, түүнээс нэн муухай нэг хэрэг дэгдээсэн явдал байжээ. Юу вэ гэвэл эзэн Ван Жакомоны мөнөөхөн алдарт хиймэл үсийг гэнэт хуу татан хийсгэж, эрхэмсэг вангийн толгойг шалдалсан явдал байжээ. Эзэн ван үзэгч олны их баяр хөөрийн учир юу болохыг ухаж мэдэхийг хичээн ядан, сэтгэл санаа нэг л төвшингүй тагтны хашлагийн ирмэгийг хуруугаараа бөмбөрдөж суув. Тэр хөөрхий ван хиймэл үсээ унасныг ажиг сэжиг авсангүй, энэ тухайг хэн ч түүнд зүрхлэн айлтгасангүй. Өнөө өглөөхөн хэлээ огтлуулж хохирсон мөнөөхөн хэтэрхий хичээнгүй ордны шадарт тохиолдсон хувь заяа олны ой ухаанд шинэ соргог хэвээр ив илхэн бодогдож байсан учир тийнхүү айлтгах зүрх хүрэхгүй байжээ. 

	Домисоль үзэгчдийн танхимын зүг нуруугаа харуулан зогсож байсан болохоор юу ч олж мэдсэнгүй, дэмий л Жельсоминод гуравдах дуугаа дуулахын дохио өгчээ. 

	«Эзэн ван Жакомон ийнхүү олны шившиг болж байгаа юм бол би бас түүний нэг адил шившгээ тариад ч яах вэ. Энэ удаа би үнэхээр сайхан дуулалгүй горьгүй» гэж Жельсомино бодов. 

	Ингэж шийдээд дуу хоолойныхоо байдаг чадлыг шавхаж, урам зориг юугаа туйлаар бадраан гайхалтай сайхан дуулж гартал анхны нь аянаас аваад театр нь нурж эхэлжээ. Хамгийн түрүүнд өнөөх чийдэнгийн чимэгт суурь булга үсрэн унаж, аюулгүй газар нуугдаж амжаагүй нэг хэсэг үзэгчдийг бяц, дарж алав. Дараа нь цавхийтэл эзэн ван Жакомоны сууж байсан жигүүрийн асарлаг тагт нурж унасан боловч вангийн бие золтой л театрыг орхин гарч амжсан ажээ. Вангийн бие хацартаа оо пудр тавимаар байгаа болов уу үгүй юу гэдгийг шалгаж үзэх гэж толинд нүүрээ хартал хиймэл үс нь алга болсныг хирдхийн ажаад огло үсрэн гарч одсон нь зол болжээ. Дам хэлэлцэх нь тийм шившигтэй хэрэг дэгдээд байхад над даруй айлтгасангүй гэж эзэн ван хилэгнээд, тэр үдэш театрт хамт байлцсан шадар ноёдынхоо хэлийг огтлуулсан гэнэ. Тийм байтал Жельсомино ажиг ч үгүй үргэлжлүүлэн дуулсаар байсан бөгөөд үзэгч олон үймэлдэн шахцалдан хаалганы зүг дайрцгаажээ. Сүүлчийн жигүүрийн тагт, гол асарлаг тагт хоёрыг нурж дуусах үеэр театрт Жельсомино Домисоль хоёр хоёулхнаа хоцорсон хэрэг байжээ. Жельсомино нь нүдээ аниад дуулсан хэвээр байсан бөгөөд театрт дуулж байгаа хийгээд өөрийн бие Жельсомино мөн гэдгийгээ хүртэл цөмийг мартаад, гагцхүү дуу дуулахын сайхандаа умбаад, сэтгэлийн цэнгэлийг туйлаар эдлэн түүнийгээ л бодож байжээ. Нөгөө Домисолийн нүд гай болж бүлтийтэл ширтэн харж байсан тулд энэ бүхнийг үзэж, цөхрөн гансрахын туйл болж үс халимгаа зулгааж:

	— Ээ тэнгэр минь! Хайран театр минь! Би хоосорлоо, бүрмөсөн хоосорлоо гэжээ. 

	— Театрын өмнөх талбайд үймэлдсэн олон энэ удаа:

	— Болж, болж! Уухай уухай гэж хашхиралдаж байжээ. Тэгэхдээ нэг л учиртай мэт «Уухай» хашхиралдаж байсан тул эзэн вангийн цагдаа харуулууд гайхан ширтэлцэж өөр хоорондоо:

	— Чи мэдэж байна уу? Цаадуул чинь түүний дуулах санаанд нь таараагүйн учраас биш, сайхан дуулаад байна гэж уухайлаад байх шиг байна шүү гэж шивнэлдэж билээ. 

	Жельсомино ая дууныхаа төгсгөлийг ихэд өргөн шуранхайлж дуусгасанд театрын нурсан балгасыг эргүүлэн хөрвүүлэн асар их шороо тоосон үүл дэгдээжээ. Гэнэт үзвэл Домисоль удирдаачийн савх модоороо занан занан чичсээр дуучийн зүг нурсан тоосгоны овоон дээгүүр мацалхийлэн зүтгэж байхыг Жельсомино үзээд:

	«Дуучин болдог хөг минь өнгөрчээ! Эндээс чинь ядаж толгой мэнд дээрээ зугтдаг хэрэг» гэж сэтгэл мохож бодоод, туурганд гарсан нэг нүхээр шурган орвол талбай дээр гараад иржээ. Тэгэхээр нь ханцуйгаараа нүүрээ таглан гүйж, үймэлдэх олны дунд орж хутгалдаад зэлүүд гудамжинд хүрч, ухаан зулаггүй зугтсан нь чухам алхам тутам хөл гараа хугалж унахын даваан дээгүүр хурдалсан гэвэл болно. 

	Домисоль ч аюулт дуучныг хараанаасаа алдалгүй мөрдөн мөшгөн хөөж явах зуураа:

	— Зогс гэм! Зол муут минь, чи театрыг минь төлж аль гэм! гэж бархирсаар явжээ. 

	Жельсомино гэнэт эргэж, хөндлөн гудамжаар ороод, нэг хаалгаар шурган ормогц дээвэр доорх хонгил өөд өгсөж одсон шатаар амьсгал сүйлхийлэн давхцаж гүйжээ. Тэндээс хонгилын хаалгыг өшиглөн онгойлгоод Бананитогийн зургийн урлалын өрөөнд орж ирсэн нь цавхийтэл Доголон-мийн цонхны хөндлөн дээрээс зураачийг аврахаар үсрэн орсонтой тохиолджээ. 

	 


Бийрийн зураг дэлгэц дээрээ амилан босоход

	Билгийн хүчин, үнэн хоёулаа чухал буй заа. 

	 

	АРВАН НЭГДҮГЭЭР БҮЛЭГ

	 

	Жельсомино Доголон-мий хоёр тус тусад тохиолдсон хөгтэй явдлаа нэг нэгэндээ ам булаалдан ярихыг Бананито зураач гайхан ангайн чагнаж зогсов. Зураачийн гарт хутга байсан боловч яах гэж түүнийг шүүрч авснаа нэгэнт мартсан байжээ. 

	— Та хутгаараа яах гэсэн юм бэ? гэж Доголон-мий сэтгэл түгшин асуусанд

	— Харин яах гэж авлаа гэж би өөрөө гайхан бодож байна гэж Бананито хэлжээ. 

	Тэгэвч тасалгааны доторх зураг хөргөө нэгэнтээ эргэцүүлэн хараад сэтгэл урам нь нэгмөсөн гутарч, тайтгарахын аргагүй цөхрөн гансарчээ. Түүний зурсан зургууд нь есдүгээр бүлэгт дурдсанчлан жигтэй муухай хэвээр ажээ. 

	— Миний үзвэл та зураач хүн шив дээ гэж түүний зураачийг хараахан мэдэж амжаагүй байсан Жельсоминогийн өгүүлсэнд Бананито гунигтайяа хариу өчихдөө:

	— Уг нь би ч бас биеэ зураач хүн гэж тооцдог байлаа. Тэгтэл одоо энэ ажлаа орхиж, бийр будагтай аль болохоор холбогдол багатай өөр нэг ажил олж хийх хэрэгтэй болж байх шиг байна. Жишээлээд хэлэхэд авсчин болбол ганцхан хар өнгөтэй л холбоотой юм хийх шүү дээ. 

	— Гэлээ ч гэсэн булш бунхны газар чинь бас цэцэг тавьдаг шүү дээ. Газар дэлхий дээр ер нь цул хар юм гэж байдаггүй байх гэж Жельсомино өгүүлэв. 

	— Нүүрс яагаа вэ? гэж Доголон-мий маргав. 

	— Түүнийг чинь шатаавал улаан, цагаан, хөх дөл гарна шүү дээ. 

	— Тэгвэл бэх яагаа вэ? Тэр чинь нэл хар шүү дээ. 

	— Гэхдээ хар бэхээр чинь элдэв содон чамин, сонин хачин зураг зурж болно шүү дээ. 

	— За тэгвэл би бууж өгье. Өрөөсөн хөлөөрөө дэнчин тавиад маргачхаагүй минь яамай. Тэгсэн бол хоёрхон хөлтэй хоцрох байжээ гэж Доголон-мий өгүүлэв. 

	— За тэр ч яах вэ? Нэг ажил олно доо, гайгүй! гэж Бананито шүүрс алдан хэлж билээ. 

	Жельсомино тасалгааны дундуур явж байгаа Доголон мийн гайхшийг төрүүлсэн өнөөх гурван хамартай хүний зургийн өмнө очиж зогсоод:

	— За энэ чинь хэн билээ? гэж асуусанд

	— Энэ бол вангийн ордны нэг эрхэм шадар

	— Азтай эр байна. Гурван хамартай болохоороо энэ хүн үнэр бүхнийг хүнээс гурван хувь илүү соргог мэдэрдэг байх гэсэнд

	— Энэ их түүхтэй зураг аа! Тэр шадар, зургаа зуруулахаар над даалгахдаа заавал гурван хамартай зуруулна гэж зүтгээд болдоггүй. Бид хоёр зөндөө маргалдсан юм. Би байвал зохихоор нь ганцхан хамартай зуръя гэсэн юм. Дараагаар нь ядаж хоёр хамартай зурахаар тохиролцъё гэж санал тавьсан. Өнөөх маань зөрөөд болдоггүй. Нэг бол гурван хамартай зураад аль, эсвэл ерөөс зурахын хэрэггүй гэнэ. За тэгээд юу болж вэ, хар даа?! Зүггүй жаалыг айлгах мангаа гэгч шиг юм болчихсон байгаа биз!

	— Энэ морь юу вэ? Бас ордны шадар уу? гэж Жельсомино асуусанд:

	— Морь гэнэ ээ? Таны харсаар байтал үнээ байгаа юм биш үү? гэж зураачийг хэлэхэд Жельсомино эрхгүй хүзүүгээ маажиж:

	— Үнээ байж ч магадгүй. Гэхдээ над бол морь шиг л харагдаад байна. Үнэндээ энэ дөрвөн хөлтэй байсан сан бол морьтой төстэй болох байж. Даанч арван гурван хөлтэй юм даа. Арван гурван хөл гэдэг чинь гурван морь зурахад хүрэлцээд бас цаана нь нэг хөл илүү гарах юм байна шүү дээ. 

	— Гэхдээ үнээ бүр арван хөлтэй байдгийг сургуулийн хүүхэд бүхэн ч андахгүй шүү дээ гэж Бананито маргалдав. 

	Жельсомино Доголон-мий хоёр гайхалцан бие биеэ харж санаа алдсан бөгөөд: «Хэрэв энэ маань худалч муур байсан сан бол мий шиг дуу гаргаж сургах сан даа. Энэ зол муутыг чинь одоо юунд сургадаг билээ дээ» гэсэн бодол тэр хоёрын харцанд илхэн харагдаж байжээ. Тэгээд:

	— Миний бодоход хэдэн хөлийг нь баллаад хаячихвал гоё зураг болмоор санагдах юм гэж Доголон-мийн хэлэхэд

	— Мөн дөө харин! Тэгвэл бултаараа намайг шоолж, үүнийг галзуугийн газар хүргэж өгвөл таарна гэж шүүмжлэгч нар санал гаргана бий. Яах гэж хутга шүүрч авснаа би сая л саналаа. Энэ бүх зургаа огтчиж хаях гэсэн юм. Одоохон зүсээд өгье гээд өнөөх хутгаа шүүрэн авч зураачийн үнээ гэж нэрлэсэн морины арван гурван хөл эмх замбараагүй арзайж байгаа зургийн зүг сүртэйеэ ойртон очиж, хүү татах гэсэн шиг хутгатай гараа далайснаа дараа нь эргэцүүлэн бодсон бололтой шүүрс алдаж:

	— Өчнөөн олон сарын хөдөлмөрөө өөрийн гараар устгана гэхэд юутай бэрх вэ? гэж хэлэв. 

	— Ёстой нэг үнэн үг дээ. Энэ үгийг тань мартчихгүйн тул хожим өврийн дэвтэр худалдаж авахаараа би бичээд авамз. Харин та зургаа ингэж хэрчихээсээ өмнө Жельсоминогийн зөвлөж хэлсэн үгэнд ороод үзвэл яасан юм бэ? гэж Доголон мий хэлэв. 

	— Тэр бололгүй дээ. Ямар хохиролтой юм байгаа биш. Зургаа зүсээд хаячхаж хэзээ ч амжина гэж хэлээд Бананито хутгаараа будгийг нь хуссаар арван гурван хөлөөс тавыг арилгав.

	— Миний бодвол засрах шиг боллоо гэж Жельсомино урамшуулсанд

	— Арван гурваас тавыг хасахлаар найм үлддэг. Зураг дээр хэрэв хоёр морь зурсан бол яг таарах байжээ. Өршөөгөөрэй. Би хоёр үхэр гэж хэлэх гэсэн юм гэж Доголон-мий хэлэв. 

	— За яах вэ, бас хэдэн хөл баллачих уу даа?гээд Бананито хариу хэлэхийг хүлээлгүй бас нэгэн хос хөл арилгаж орхив. 

	— Уухай уухай! Одоо бараг л болох нь байна гэж Доголон-мий урам зориг оруулав. 

	— За одоо тэгээд яах вэ?

	— Яах вэ, дөрвөн хөл үлдээчих. Тэгээд ямар болохыг нь харъя гэв. Дөрвөн хөлтэй болгоод орхисон чинь өнөөх морь амилан хангинатал үүрсэн янцгаах нь сонсогдоод хоромхон зуур зургаас үсрэн бууж, өрөөн дотуур хатирч гарах нь тэр ээ!

	— Аяа ямар сайхан юм бэ. Бие сэтгэл тавигдах шиг болох чинь! Зураг дээр байхад нэг л их чихцэлдээд тун бэрх байлаа шүү гэснээ толины өмнө очиж зогсоод хөлөөс толгойгоо хүртэл ажиглаад санаа хангалуун янцгаасан нь:

	— Би чинь ямар гоё морь вэ! Ёстой гоё морь болж дээ! Эрхмүүд минь, та нарт яаж тал өгөхөө мэдэхгүй байна. Миний билчих нутгаар очвол тань би та нарыгаа унуулж, ганцхан сайхан давхиж өгөмз дөө. 

	— Ямар нутгаар гэж! Хүүе байз! Зогс гэм гэж Бананито хашхирав. 

	Өнөөх морь аль хэдийнээ хаалгаар гараад шатаар бууж явжээ. Давхраас давхарт дамжин бууж явах дөрвөн хөлийн төвөргөөн товор товор сонсогдоод манай нөхөд даруй цонхоор харвал өнөөх омголон адгуусан хөндлөн гудамжийг огтлон гарч хотын зах руу чиглэн одохыг олж үзжээ. 

	Бананито сэтгэл ихэд дэнсэлснээс усан хулгана болтлоо хөлөрсөн байв. Зураач сая сэхээ орж өгүүлрүүн:

	— Явж явж энэ маань нээрэн морь байж л дээ. Үүнийг тэр адгуус өөрөө нэгэнт батлан хэлсэн болохоор би эс үнэмших газаргүй. Сургуулийн газар үүний зургийг үзүүлээд бидэнд үнээ гэж зааж, «Ү» авиаг таниулж байсан нь ч юу билээ дээ. 

	— За одоо өөр зурагт шилжиж ажиллавал ямар вэ? гэж Доголон-мий санаачлаг гарган мигуйчлан дуугарав. 

	Бананито олон бөхт тэмээний зурагт шилжиж ажиллав. Олон бөхнөөс нь нэг нэгээр хусаж арилгасаар хоёрхныг үлдээв. Зураач маань үй зайгүй хөдлөхийн завсар:

	— Болж байна аа! Энэ зураг ч бас муугүй болох нь ээ! Ингэсээр тэгсээр бас амилчих болов уу, Яах бол! гэсэнд

	— Сайхан л болбол амилалгүй дээ гэж Жельсомино хэлэв. 

	Гэтэл тэмээ амилсан юм алга. Огт гар хүрч засаагүй юм шиг зотон дэлгэц дээрээ ажиг ч үгүй хуучин янзаараа хэвтсээр ажээ. 

	— Сүүлийг нь засаа! Гурван сүүлтэй юм байна шүү дээ. Буур, ингэ, ботго гурвуулд нь хүрэлцээтэй сүүл байна. 

	Илүү сүүлийг нь арилгаж дөнгөж дуустал тэмээ амилан зотон дэлгэцээсээ ихэмсгээр өндийн босож санаа алдсанаа Доголон-мийн зүг талархсан харцаар харж:

	— Сүүлний тухай сануулсан чинь юутай сайн. Чамайг сануулаагүй бол би энэ хонгил дор насандаа үлдэж болох аюултай байлаа шүү. Ойр хавьд цөл газар байдаг болов уу? гэхэд нь Бананито

	— Хотын төвд нэг бий. Энэ бол хотын төв цөл. Гэхдээ өдийд лав хаалттай л болов уу? гэхэд Доголон-мий үгийг залгуулж хэлсэн нь:

	— Наадах чинь хотын цэцэрлэгийг хэлж байгаа юм. Жинхэнэ цөл эндээс хоёр гурван мянган километрийн тэртээгээс нааш ойр хавьд байхгүй. Харин цагдаагийн нүднээс нуугдаж сэм яваарай! Эс тэгвэл амьтны хүрээлэндээ түгжиж орхино шүү дээ гэж тайлбарлав.

	Тэмээ гарч явахын өмнө мөн л толинд үзэж, гоё тэмээ болсноо мэдээд, даруй хөнгөн шингэнэ ээр торолзон мөнөөхөн хөндлөн гудамжийг огтлон таваргаж одов. Шөнийн манаа түүнийг үзээд нүдэндээ итгэсэнгүй, нойрноосоо сайн сэрье гэж биеэ чимхэж үзэв. Тэмээг гудамжны үзүүрээр тойрон алга болоход манаачийн бодсон нь:

	— Үзтэл би мунгинаж зөнөсөн шиг байна. Жижүүр хийх үедээ зүүрмэглэдэг болж, бас тэгээд Африкт явна гэж зүүдэлдэг болж гээч. Ээ дээ мэдээтэй байлгүй горьгүй дээ. Аягүй бол ажлаасаа халагдана бий гэжээ.

	Мөнөөхөн Бананито зураачийг одоо ална гэж сүрдүүлсэн ч, нэргүй захиа бичиж хориглосон ч зогсоохоос өнгөрчээ. Түүний бие зургаас зурагт шилжин хутгаар хусан:

	— Ёстой мэс засал гэдэг чинь энэ байгаа даа. Эмнэлгийн эрхэм профессоруудын арван жилд ч хийгээд барахгүй мэс заслыг би арван минутын дотор хийчих шиг байна гэж сэтгэл хөгжин хашхирч байлаа.

	Зураг бүрд зөндөө байгаа худал хуурмаг юмыг нь арилгаж орхихоор үнэн зөв, гоё сайхан болоод амь орж байжээ. Нохой, хонь, ямаа цөм зотон дэлгэцээсээ үсрэн бууцгааж, өвч дэлхийгээр зол жаргал эрэхээр одож, муур байвал хулгана зурмаа эрэхээр явжээ. Бананито цорын ганцхан зургийг огтолж хаясан юм. Тэр нь гурван хамартай байх хүсэлтэй өнөөх ордны шадрын хөрөг билээ. Нэг хамартай болгочихвол тэр зальхай шадар аанай л амилж, дэлгэц зотонгоосоо босож ирээд үг дуулсангүй гэж уурлаад хөөрхий зураачийг хатуу цээрлүүлэх ч юм билүү, яаж мэдэх вэ? Тэр хөргийг цаасан ширхэг болгож хэрчих ажилд нь Жельсомино зураачид туслалцав. Тэр зуураа Доголон-мий ийш тийш холхин явж, нэг юм эрж байжээ. Урам хугарсан байдал төлөвийг үзвэл нэг золгүй явдал тохиолдсон нь ил ажээ.

	— Морь тэмээ, ордны шадар цөм байгаа атлаа ядаж хатсан бяслагийн хэлтэрхий ч алга шүү. Муусайн хулгана ч хүртэл байшингийн дээврийн хонгилоос холхон байя гэдэг байж дээ. Өлсгөлөн ядуурлын үнэр хэний ч санаанд нэг л таалагддаггүй юм байна даа. Өлсгөлөн гэдэг чинь хорноос ч дор эд юм даа гэж бодож байжээ.

	Тэр мий харанхуй буланг нэгжсээр нарийн шороонд дарагдсан нэг зураг олов. Түүний ар тал дээр нь дөчин хөлт шавж зурсан агаад тэр хорхой аюул ойртож ирснийг зөгнөж мэдмэгц дөчин хөлөө жирэлзүүлэн буруулам зугтав. Тоо ёсоороо дөчин хөлтэй зурагдчихсан юм байжээ. Бананито хэрэв тоо тоолохдоо алдаад тийнхүү дөчин хөл зурчихсан юм бол үүнд хэн ч гомдох газаргүй. Тэр зураг дээр сайтар ургуулан бодвол идээ будаа өрчихсөн ширээ ч юм уу гэмээр нэг юм дүрслэгдсэн байжээ. Жишээлбэл таваг дээр хоёр хөлтэй сэн бол бүхлээрээ шарагдсан тахиа гэмээр нэг аймшигтай муухай амьтан зурагдсан байх бөгөөд гэтэл дөчин хөлтийн төрөл гэмээр олон хөлтэй юм байна.

	«Үнэн хэрэг дээрээ ийм байгаасай гэмээр зураг чинь харин энэ хорин хөлтэй тахианы зураг л байна даа. Ам бүл олонтой айл, бага шиг хоолны гуанзны эзэн, өлсгөлөн мийд ийм олон хөлт тахиа юутай их таатай байх билээ! За гэвч олон хөлийг нь авч хаяхаас л аргагүй! Гэхдээ ч гурвуулаа идэхэд бас цадахтай юм үлдэх байгаа!» гэж Доголон-мий бодож байв.

	Тэр мий уул зургийг Бананитод аваачин өгч хутгаараа бага сага оролдож үзээч гэж гуйвал Бананито цааргалзнам өгүүлрүүн:

	— Энэ чинь чанасан тахиа болохоороо яасан ч амь орохгүй шүү дээ гэсэнд мий хариу хэлсэн нь:

	— Харин бидэнд амьд нь биш, чанасан нь л хэрэгтэй байхгүй юу гэжээ. Үүний хариуд хэлэх үг зураачид олдсонгүй дээр ухаангүй зураг оролдсоор өчигдөр оройгоос хойш юм идээгүйгээ гэнэт санав. Тахиа хэдий амилсангүй боловч тэр зургийн дэлгэц дээрээс тун саяхан болгоод хайруулын тавгаас нь гаргасан юм шиг уур савссан идэх хоол гарч ирэх нь тэр.

	— Чи зураачийн хувьд дамжиггүй амжилт олох нь. Харин тогоочийн хувьд бол ч хамгийн дээд амжилт үзүүлсэн тогоочийг ч давж гарлаа даа гэж хэлээд манай Доголон-мий (Жельсомино, Бананито хоёрт хоёр хөлийг үлдээн) шувууны махны даль талаас хурц шүдээрээ шуналтайяа зууж авав.

	— Жаахан дарс уусан бол аштай юу! Одоо ч хамаг дэлгүүр лав хаалттай биз. Нээлттэй байсан ч бидэнд мөнгө байхгүй болохоор ялгаа алга даа гэж Жельсомино дурдав.

	Тэрхэн зуур Доголон-мийд нэг мэргэн ухаан цэлсхийн орж ирсэнд Бананитод хэлэв.

	— Чи нэг хагас шил ч юм уу, дөрвөний нэгтийн бяцхан лонхтой дарс зураад орхиход яагаад эс болох билээ?! гэсэнд зураачийн онгод нь орсон аагьдаа:

	— За үзье үзье! гэв. Тэгээд нэг шил «Кньяти» дарс зурав.

	Дарсыг будаад гүйцтэл үнэхээр гайхалтай сайхан дарс болон хувилсан бөгөөд хэрэв Жельсомино лонхны хүзүү талаас завдан шүүрч аваагүй сэн бол дарс нь годгодон гоожиж шалан дээгүүр нэлийчих байжээ. 

	Гурван нөхөд сайхан зураг, сайхан дуу, мөн мийн төлөө ууцгаав. Гэвч сүүлчийн хундагыг өргөх үеэр манай Доголон-мийн сэтгэл гунигтай болжээ. Сэтгэлд нь ямар сэв орсныг хэлүүлэхээр түүнийг удтал ээрэн шалгаасанд мий өгүүлрүүн

	— Явж явж би чинь хагас цагийн өмнө энэ зургийн дэлгэц дээрээс амилсан амьтан шиг ёстой амьтан-мий биш байна шүү дээ. Жишээлэхэд би гуравхан хөлтэй. Гэтэл нэг хөлөө дайнд явж байгаад их буунд тастуулчихсан гэх юм уу трамвайд дайруулаад ийм болчихсон ч гэх арга алга. Тэгж хэлбэл худал хэлсэн болох нь байна шүү дээ гэжээ.

	Ийм үг цухуйлгасан нь зураачид хангалттай бүлгээ. Зураач бийрээ аваад хоромхон зуур муурын нэг хөлийг гүйцээн зурсан нь чухам ёстой гуталтай муурын санаанд боловч тавтайяа нийлэлцэх гоё сайхан болжээ. Тэр сарвуу хөл нь байвал зохих газраа яг зөв ургачихсан нь юу юунаас сонирхолтой. Доголон-мий тасалгааны дундуур их л эмээж бэргэсэн байдалтай явж эхлээд, байн байсаар улам сурамгай сүрхий явж үзэв.

	 

	(Шарль Перрогийн «Гуталтай муур» гэдэг үлгэрийн баатрын нэрээр хэлжээ.)

	 

	— Аяа юутай сайхан юм бэ? Нэг л өөр болчхож нэрээ сольчихмоор шал ондоо болчихсон шиг санагдаад байна гэсэнд Бананито гэнэт духаа алгадан дуу алдаад:

	— Ээ чааваас! Ийм ч ухаан байх гэж дээ! Би чиний хөлийг тосон будгаар будчихаж гэв. Бусад хөл чинь өнгөт цэрдээр зурагдсан юм байна л даа харла! гэсэнд Доголон-мий

	— Түүнд санаа зоволтгүй. Байгаагаараа л байг. Түүгээр минь гоочлогчид хохь нь болоод жорлойно. Би хуучин нэрээ ч бас хэвээр байлгая! Нарийн бодвол тэр нэр над яг таараад байгаа юм байна. Хана туурган дээр юм бичсээр байгаад миний баруун урд хөл минь адаглаад хагас сантиметр хорогдчихсон болохоороо доголон нэрдээ зохижээ гэв.

	Бананито энэ шөнө өөрийнхөө орыг Жельсоминод найр тавьж өгнө гэж хатуу шийдсэн учир өөрөө шалан дээрх зургийн хуучин муусайн даавууны новш дээр хажуулсан билээ. Доголон-мий харин хаалганы дэргэд өлгөөстэй байсан зураачийн пальтоны халаасан өвөрт орж эвтэйхэн цагариглаад унтаж, амттайгаас амттайхан олон сонин зүүд зүүдэлжээ.

	 


«Үлгэр жишээ худалч» сонин уншаад Доголон-мий 

	Үнэхээр дур сэтгэл гутаж цөхрөв, хөөрхий

	 

	АРВАН ХОЁРДУГААР БҮЛЭГ

	 

	Бийр будаг, зотон дэлгэц, урам зоригоо цөм сайтар базааж аваад Бананито үүр цүүрээр байшингаасаа гарсан нь зураачийн эрдмээ гайхуулан үзүүлэх сэн гэхээс сэтгэл тогтохгүй байжээ. Гэтэл Жельсомино хараахан босоогүй унтсаар агсан тул арга буюу нөгөө Доголон-мий нь зураачийг үдэж дагалдан гарах замдаа хэдэн чухал санал зөвлөгөө өгөв. Үүнд

	— Цэцэг зураад худалдагтун! Тэгвэл чи энэ гайхалтай оронд их хэрэг болдог хуурамч мөнгийг магад багсайтал олоод ирэх биз. Цаг улирлын чанартай цэцгийг бол хүмүүс цэцэг худалдагч авгай нараас авахуйяа болзошгүй тул энэ сард хараахан дэлгэрдэггүй цэцэгсийг зурвал л сайн сан. Бас нэг юм аминчлан захихад хулгана зураад хэрэггүй. Авгай нарыг үхтэл нь айлгаж магадгүй. Үүнийг би чиний тусын тул зөвлөж байгаа бөгөөд харин над бол хулгана зурах уухайн тас байх сан билээ гэжээ.

	Доголон-мий Бананитогоос салаад Жельсоминогийн тавьсан концертын талаар хэвлэлд юу гэж мэдээлж байгааг мэдвэл Жельсоминод сонин байх биз гэж бодоод замдаа нэг сонин худалдаж авчээ. Тэр сонин «Үлгэр жишээ худалч» нэртэй бөгөөд шал урвуу хөрвүүгээр уламжлан дамжуулсан элдэв худал хуурмаг мэдээ баримт сэлтээр дүүрэн байсныг юун өгүүлэх. Үлгэрлэвэл тэр сонинд «Хурдан гүйгч Персикеттийн лут ялалт» гэсэн гарчигтай нэг мэдээ байв. Түүний эхийг сийрүүлбэл «Хөлдөө шуудай углан уралдах уралдааны нэрд гарсан аварга Фалвио Персикетти эзэн вангийн улсыг тойрон гүйх уралдааны арав дахь тойрогт том ялалт хийв. Үүнд хоёр дахь байрнаа ирсэн Ромоло Барони-гоос хорин минутаар гурав дахь байрнаа орсон Пьеро Клементинигээс гучин минут арван таван секундээр тус тус түрүүлэв. Ялан түрүүлэгчийн ирснээс хойш нэгэн цагийн дараа ирсэн нэг бүлэг гүйгч нарын дундаас яг барианы өмнөхөн ирээд Паскуаллино Бальзимелли урагш суга үсрэн гарав» гэжээ. «Энд хачирхмаар юу байгаа юм бэ? Шуудайтай уралдаан гэдэг чинь биеийн тамирын бусад аливаа уралдааны нэг адил л уралдаан биш үү? Түүнийг харахад мотоциклын буюу автомашины уралдааныг харахаас илүү сонин биш үү?» гэж та бүхэн асуух биз ээ. Тэр зүйтэй. Гэвч «үлгэр жишээ худалч» сонины уншигчид хөлдөө шуудай углан гүйх уралдаан огт болоогүйг сайн мэдэж байжээ. Бас Флавио Персикетти, Ромоло Барони, Пьеро Клементини, Паскуалино Бальзимелли тэргүүтэн бүлэг гүйгчид гэдэг нь насан туршдаа шуудайд хөлөө хийж үзсэнгүйгээр үл барам тэд тийнхүү шуудай хөлдөө углан нэг нэгийгээ хөөж гүйцэх хийгээд барианы газрын яг өмнөхөн урагш суга үсрэн гарах тэргүүтэн зүүдэндээ ч үзсэнгүй ажээ.

	Хэргийн үнэн нь иймэрхүү байдаг юм санжээ. Хэзээ ч хэний ч оролдож байгаагүй тэрхүү шуудайтай уралдаан гэгчийг сонин хэвлэл л жил бүр хуурмагаар зохион явуулдаг байжээ. Алдар цуугаа мандуулах дуртай нэг нь сонин хэвлэлээс мэрээ олж үзэх гэж уралдаанд оролцсоны хөлс мөнгө төлөөд бас ялагч болж гарахын тул өдөр бүр тодорхой хэмжээний мөнгөн орлого оруулж байдаг байжээ. Хэн илүү мөнгө оруулсан болбол тэр хүн ээлжит уралдаанд ялсан гэж зарлагддаг бөгөөд сонин хэвлэл тэднийг «баатар», «тэргүүн зэргийн гүйгч» гэх зэргээр үг хайрлалгүй магтдаг билээ. Хэний ялалт болох нь төлж байгаа хахууль мөнгөний хэмжээнээс шууд хамаарагдана. Хахуулийн мөнгө бага шиг орсон өдрүүдэд бол сонины газар үүний өшөө хариулал болгож «Тэр баг замдаа үүргэлж, нэгдүгээр зэргийн гүйгчид ба жирийн тамирчид дэмий сэлгүүцэж байна. Энэ бол шившиг мөн. Персижетти, Барони тэргүүтэн аваргууд арга буюу үзэгчдийн сэтгэл санааны байдлыг хүндэтгэн харгалзаж, дараах тойрогтоо хичээж шамдах буй заа» гэж бичжээ.

	Персижетти гуай бол нарийн боовны үйлдвэрийн эзэн бөгөөд түүний нэрийг сонинд гаргаснаар нарийн боовыг нь нийтэд алдаршуулан магтаж байсан нь тэр байжээ. Тэр хүн баян тул бараг цаг ямагт бусдыг гүйцэн түрүүлж, түрүүн байранд ирсэн болдог байжээ.

	Барианы газар түүнийг барин авч «Үнсэн, хайр хүндэтгэлээ элдвээр илтгэн үзүүлдэг» ба шөнө түүний цонхны дор талархагч нар нь хайрын дуу дуулдаг гэнэ. Ингэдэг гэж юутай ч болсон сонин хэвлэлд л бичдэг юм. Тэр талсагчид гэдэг нь дуулах байтугай бөмбөрч дэлдэж чаддаггүй улс байсан тул энэ үед дуг нойртоо дугжирч байдгийг өгүүлэх юун.

	Тэр сонины хуудаснаас Доголон-мий «Корнелийн гудамжнаа ямар ч аюул сүйрэл болсонгүй. Таван хүн алагдсангүй. Бусад арваад хүн ямар ч шарх олсонгүй бүлгээ» гэсэн нэг мэдээ бас олж уншжээ. Өөр нэг тэмдэглэлд дурдсан нь: «Корнелийн гудамжны арав дахь километр дээр өөр өөр чиглэлд маш их хурдтай давхиж явсан хоёр хөнгөн тэрэг огт мөргөлдсөнгүй гэнэ. Эс болсон тэр мөргөлдөөнд (нэрийг хойно жагсаасан) таван хүн үхсэнгүй. Бусад арваад хүн шарх болсон ч үгүй учир (нэр дурдсан) тэд хүмүүсийг эмнэлэгт хэвтүүлэхийн шаардлага огт байсангүй» гэжээ. Харамсалтай нь үүнийг хоосон санаанаас зохион бичсэн нь биш, үнэн хэрэг дээрээ болсон явдлыг урвуу хөрвүүгээр нь уламжлан мэдээлсэнд байжээ.

	Жельсоминогийн тавьсан концертын тухай ч иймэрхүү маягаар мэдээлсэн байв. Үлгэрлэвэл тэмдэглэл гэсэн зүйлд бичихдээ: «Нэрд гарсан цээл хоолойтой дуучин концерт эхлэхээс аваад дуусан дуустал дув дуугүй байв» гэжээ. Мөн сонинд нурсан театрын зургийг гаргаад доод талд нь «Энэ театр юу ч болоогүй зүгээр байгааг уншигчид нүдээрээ үзтэл ил байгаа биз дээ?!» гэжээ.

	Жельсомино, Доголон-мий хоёр «Үлгэр жишээ худалч» сониныг их л инээлдэн уншиж зугаацав. Тэр сонинд нийтлэгдсэн утга зохиолын тусгай булан хүртэл байсан бөгөөд түүнд доорх шүлгийг нийтэлсэн, үүнд:

	 

	Эрт урьд цагт Вероны нэгэн тогооч

	Эмэгчин хэрээ лүгээ сул үг хэлэлцрүүн;

	«Ам дүүрэн чулуу үмхэж авахуйяа

	Аяа, юутай сайхан амттай ажаам

	Адаг сүүлд нь бас шүд юүгээн

	Алхаар балбаж цэвэрлэх юутай аятай»

	 

	гэжээ.

	— Эмэгчин хэрээний юу хэлснийг энд дурдсангүй байнам. Гэхдээ Апеннины хойгоос аваад Андын нуруу хүртэл магад сонсогддог хэрээний бархиран гуаглахыг би төсөөлөн мэдэж байна гэж Доголон-мий шүүмжлэн өгүүлэв. Сүүлчийн нүүрийн эцсийн зурвасын адагт «няцаалт» гэсэн гарчигтай бяцхан зүйл байсныг Жельсомино уншин үзвэл «Өнөө шөнийн гурван цагийн орчим Худагт гэдэг хөндлөн гудамжинд суугч Эрдэнэ шиш эгч хийгээд түүний ач Ромолетта охин хоёрыг баривчлав гэснийг хамгийн эрс шийдвэртэй няцааж байна. Тэднийг өнөө өглөө таван цагийн орчим галзуугийн газар хүргэж хэвтүүлээгүй гэдэг нь аяндаа илэрхий бий» гээд цагдаагийн газрын дарга гэж гарын үсэг зуржээ.

	— Худалч хуурамч нарын дарга! Аа энэ чинь тэгэхээрээ энэ хөөрхийс үнэхээр сараалжин торын цаана галзуу хүмүүсийн дунд сууж байгаа гэсэн үг. Энэ бүхэн лав миний буруугаас болсон байж ч болно гэж бодож байна.

	— Хүүе, хараач! Энд бас нэг няцаалт байна, уншигтун! гэж Жельсомино, Доголон-мийн үгийг таслан өгүүлсэнд үзвээс тэнд цав хийтэл Жельсоминогийн тухай өгүүлсэн ажээ.

	«Нэрт цээл хоолойтой дуучин Жельсоминог цагдаа нар мөшгөн эрж байгаа мэтээр хэлэлцэх нь үнэн байдалд онхиос нийцэхгүй. Тийнхүү заншлан мөрдөхийн учир шалтгаан огт үгүй. Юу гэвэл хотын театрт түүний учруулсан хохирлыг Жельсомино ер хариуцахын учиргүй. Иймд Жельсоминогийн орогнон нуугдаж байгаа газрыг мэдсэн хэн ч бол энэ тухай цагдаад бүү мэдүүлэх болтугай! Мэдүүлбээс тэр хүн хатуу чанд донгодуулах болно» гэжээ.

	— Хэрэг биш болж байна шүү! гэж Доголон-мий дурдаад

	— Чи гэртээ суувал дээр биз! Би явж гадуур сонин юутай байгааг дуулж ирье гэжээ.

	Жельсомино гар хумхин зүгээр суухыг эс хүсэвч Доголон-мийн хэлсэн үг үнэн тул арга буюу зөвшөөрөхөөс гарцаагүй. Мийг явуулаад Жельсомино орон дээр хэвтэж аваад, аж явдалгүй алхайн сууж бүхэл өдрийг ийн тийн барахаар хамаг тэвчээр тэсвэрээ дайчлан бэлтгэв.

	 


Худал эс хэлэгчдийн хохь нь болж жорлойдог

	Хууль ёсны зүйлс хуурамчийн оронд байдаг

	 

	АРВАН ГУРАВДУГААР БҮЛЭГ

	 

	Эрдэнэ шиш эгч гуайг байшингийнхаа үүдэнд зогсоод мигуйнуудын анх удаа муурын ёсоор орилолдохыг сонсож байхад нь бид түүнийг орхин салж билээ. Тэр тухайд тэр авгай Бетховены урьд эс нийтлэгдэж, олон жил шүүгээний нүдэнд дарагдан хэвтсэн яруу тунгалаг найрал хөгжим (симфони) нээж олсон хөгжимчин хүний нэгэн адил жаргал цэнгэлийг эдлэн зогсож байжээ. Нөгөө Ромолеттагаас бол бид түүнийг байшингийн дээврийн хонгил өөд авчирч Бананитотийнд яаж орох замыг Доголон-мийд зааж өгөөд гэртээ харихаар буцаж гүйх үед нь салж билээ.

	Эмгэн ач охин хоёр ор дэвсгэртээ орж, Калимерийн захиа цагдаа нарын бух оньсон машиныг хөдөлгөсөн гэж ер ажиг сэжиг авалгүй санаа амар унтаж хэвтсэн билээ. Шөнийн гурван цагийн үес энэхүү оньсон машины хэдэн эрэг шураг болох нэгэн баг цагдаа эмгэний байранд олон таван үггүй шууд дайран орж ирээд, хөгшин эмгэн охин хоёрыг санд мэнд хувцаслуулан, шорон тийш туугаад явжээ.

	Цагдаагийн ахлагч баригдагсдыг гяндангийн даргад тушаагаад унтахаар яван завдтал ажил нэгт нөхрийнхөө хэлбэр хөөцөлдөгч хүн байсныг бодолцоогүйн гэм гарч тэр нь асууруун:

	— Энэ хоёр ямар хэрэг хийсэн юм бэ?

	— Энэ эмгэн нохдыг мигуйчлан дуугаргаж сургасан хүн. Охин нь байшингийн хана туурган дээр үл бүтэх юм эрээчсэн юм. Аюултай хоёр хэрэгтэн гэж мэд. Би чиний оронд байсан бол эднийг газар доорх бат гүн шорондоо хорьж, харуул манаагаа чангатгах билээ гэвэл цагдаагийн дарга хамар дороо дүнгэнэн бөвтнөсөн нь

	— Би юу хийвэл зохихоо өөрөө мэднэ. Одоо харин энэ хоёрын юу өчихийг дуулъя гэжээ.

	Эхлээд Эрдэнэ шиш авгайг байцаасанд тэр эмгэн баривчлагдсандаа огт жишим ч үгүй ажээ. Түүний тэжээсэн мигуйн долоон зулзага дуугарвал зохихоороо мигуйчлан орилж чаддаг болсон болохоор эмгэний зол жаргалын тунгалаг цэлмэгийг юу ч хиртээн эс чадах тул түүний бие бүх асуултад ажиг ч үгүй тайван хариулт өгч байжээ.

	— Үгүй ээ! Тэд чинь ноход биш, мигуйд байсан билээ.

	— Нохойнууд байсан гэж энэ бичигт чинь бичсэн байна шүү дээ!

	— За яршиг даа, мигуйнууд л байсан даг. Хулгана барьдгуудын төрлийн амьтад байсан даг.

	— Харин яагаа вэ тэгээд, нохос л хулгана барьдаг биш үү?

	— За хаанаас даа, ноёнтон минь! Мигуйд л тэгдэг ... Муурууд чинь мигуйчлан дуугарахгүй яах юм бэ. Миний мигуйд ч бас энэ хотын бүх муурын адил нохойчлон хуцдаг байсан юм. Харин зол болоход өчигдөр үдэш л анх удаа мигуй шиг орилолдож эхлэх нь тэр.

	— За тэр шүү, энэ авгай чинь солиотой юм байна! Галзуугийн газар хүргэвэл зохино. Ер нь тэгээд авгай минь та юун л үлгэр домгоо яриад байна даа? гэсэнд Эрдэнэ шиш эгч өгүүлрүүн.

	— Үнэ-эн хүү минь, үнэнээ л хэлж байна.

	— За ингэхлээрээ тодорхой хэрэг! гэж гяндангийн дарга дуу алдаад

	— Наадах авгай чинь даамжирчихсан солиотой хүн байна шүү дээ! Би наадахыг чинь хүлээж авахгүй! Энэ маань эрүүл саруул улсын шорон. Ухаан солиотой бол галзуугийн газар л явуулах учиртай!

	Сайтар нойр авах гэсэн найдвар нь нэгэнт өнгөрч байгааг олж мэдсэн цагдаагийн даргын маргасаар байтал шоронгийн дарга Эрдэнэ шиш эгч болоод түүний холбогдолтой хэргийг цагдаагийн даргад эргүүлэн даатгажээ. Тэгээд Ромолеттаг байцааж эхэлжээ.

	— За чи туурган дээр бичиг бичсэн чинь үнэн үү?

	— Үнэн байлгүй яах вэ, бичсэн!

	— Дуулж байна уу?! гэж шоронгийн дарга дуу алдаад энэ охин ч бас зүгээргүй дэг. Галзуугийн газар нь аваач! Охиноо аваад тонил, намайг зүгээр байлгаж үз! Над галзуу улстай ноцолдож байх зав алга гэжээ.

	Цагдаагийн дарга уурлаж, самсаа нь шарлаад баригдсан хоёрыг машинд буцаан суулгаж, галзуугийн газар хүргэж очвол тэнд ашгүй уриалагхан хүлээн авч, өөрийн ухаан муудсан бусад хүнтэй цуг нэг том танхимд оруулжээ. Өөрөөр хэлбэл үнэнийг хэлэв гэж цагдаад баригдсан хүмүүстэй хамт хорьжээ. Гэвч тэр шөнийн хэрэг явдал энэхэн төдийгөөр дууссангүй. Цагдаагийн даргыг ашгүй нэг юм танхимдаа буцаж ирэхэд нь хэн түүнийг хүлээж суусан гэж санана? Калимер Вексель бүрх малгайгаа гартаа бариад, хамгийн зэвүүнээр инээмсэглээд хүлээж суужээ.

	— Та юу гэж яваа вэ? гэсэнд

	— Эрхэм дээдэс минь гэж сайх Калимер мэхийн ёсолж долдойлон инээвхийлээд зуун мянган хуурамч талер (зоос) юугаа авахаар ирлээ. Миний гавьяа зүтгэлийн ачаар манай эзэн вангийн дайснууд баривчлагдсан тул хишиг шанг нь хүртэх учиртай юм сан даа гэвэл:

	— Аа тэгвэл тэр захидлыг та бичсэн болж таарах нь ээ? гэж харгис цагдаагийн дарга бодол болон хэлээд

	— Таны тэр бичсэн бүхэн чинь үнэн юм уу? гэж асуужээ.

	— Эрхэм дээдэс минь! Энэ бүхэн хольцоогүй үнэн зөв гэдгийг батлан андгайлна.

	— Аа тийм бий! гэж харгис цагдаагийн дарга дуугараад царайд нь урван тэрслэхийн зальжин инээвхийлэл тодроод, энэ хүн чинь үнэнийг хэлсэн гэж баталж байна шүү. За ийм болохоор нөхөр минь аа гэж бай. Би урьд нь таныг ухаан санаа чинь нэг л биш хүн юм гэж бодож байсан юм. Харин та үүнийг давхар баталж өглөө. Галзуугийн байшинд яваад! гэсэнд Калимер уйлагнан, бүрх малгайгаа шалан дээр шидээд цөхрөн сандрахдаа малгайгаа дэвслэн байж өгүүлрүүн:

	— Эрхэм дээдэс минь! Өршөөж үз! Та намайг даанч ийм шударга биш үзэх гэж байх уу? Би худал хуурмагийн нөхөр эс билүү? Энэ талаар би захидалдаа бичсэн билээ гэсэнд

	— Тэгээд таны худал хуурамчийн нөхөр гэдэг чинь үнэн юм биз дээ?

	— Үнэн байлгүй яах вэ? Аргагүй л үнэн гэдгийг би танд бүр андгайлан баталж байна шүү дээ!

	— За тэр дээ! Та дахиад л бас баригдчихлаа! гэж харгис цагдаагийн дарга дийлсэн хүний байдлаар хэлээд та надад наад зах нь хоёр удаа үнэн үг хэлдэг гэж андгайлан баталлаа шүү дээ! Иймд хэлцээ алга, галзуугийн газар танд сэтгэлээ» засах зав гарна шүү дээ. Одоохондоо бол та яахын ч аргагүй гаарчихсан солиотой хүн байна. Хэрэв таныг сул байлгах юм бол нийгмийн ёс журамд аюултай болно доо.

	— Аа тийм бий. Чи миний шагналыг замаас нь идэх санаатай байна уу гэж харгис цагдаагийн гараас алдуулах санаатай тэмүүлэн байж Калимер өгүүлбэл:

	— Дуулж байна уу? Өнөөх галзуу өвчин нь хөдөлснөөс зайлахгүй дээ. Номхотгох цамц нөмрүүлээд аманд нь бөс даавуу чихэж орхи! Шагналын тухайд гэвэл ч харин над тэр мөнгийг чинь найдвартай хадгалах халаасан өвөр түрийвч бий болоогүй цагт танд сохор зоос ч хүртээхгүй гэж ам шүдээ өгсөн ч болно гэжээ.

	Тийнхүү Калимер аанай л галзуугийн газар хүргэгдэж нэг үзвэл эсгийгээр өвч бүрээстэй, ганц хүний шоронд хорьж орхисон байжээ.

	Харгис цагдаагийн дарга хажуугийн өрөөндөө хариугүй орон завдтал явхийтэл энэ үеэр хотын захын газар бүрээс түгшүүрийн дохио орилж эхэлжээ.

	— Байна уу! Байна уу? Цагдаа юу? Манай энэ хавиар нэг нохой мигуй шиг орилоод болж өгөхгүй байна. Галзуу согтуу ч юм байж юуны магад! Нэг хүн явуулаач гэнэ.

	Харгис цагдаагийн дарга тэр дороо нохойд дуртай хүмүүсийг дуудан цуглуулаад, баг салаа болгож хуваарилаад, тэдний дэргэд эрхэм цагдаа нараа тавиад, мигуйчлан дуугардаг нохдыг эрүүлэхээр ийш тийш нь хот даяарт илгээв. Өөрөөр хэлбэл эд нар нь Эрдэнэ шиш эгчийн тэжээсэн муурын долоон зулзагыг эрэхээр гарлаа гэдгийг уншигчид лав ухаарсан биз ээ. Түүнээс хойш хагас цаг ч болоогүй байтал хамгийн жижиг муурын зулзага баригдаад орхижээ. Тэр зулзага муурын янзаар дуугарч байгаагаа хэтэрхий сонирхоод бүслэгдэж байгаагаа ч ажсангүй байжээ. Харин эргэн тойронд нь өдий олон хүн цугларсныг үзээд эд цөм над баяр хүргэхээр ирж дээ гэж бодоод улам хичээн мигуйчлан орилж байжээ. Нохойд дуртай хүмүүсийн нэг нь элэгсгээр инээмсэглэн ойртож ирээд нурууг нь хэдэнтээ илж байснаа гэнэт шилэн хүзүү дээрээс нь лавдуухан базаж аваад шуудайд хийж орхижээ.

	Долоон мигуйны хоёрдох нь морины хөшөө баримлын эмээл дээр гарч аваад хэдэн муурт хандан үг хэлж мигуйчлан орилж байгаад баригдсан юм байжээ. Мигуйд түүний муурчлан орилохыг зэвүүцэн шоолсон байдалтай чагнаж байсан санжээ. Тэгээд баривчлагдахыг нь үзээд учир тухайгүй цор цор хуцалдаж гарсан билээ.

	Гурав дахь зулзагыг нохойтой үзэлцэн ноцолдож байхад нь илрүүлэн олжээ.

	— Чи юу гэж мигуйчлан орилсон мангуу вэ? гэж муурын тэр зулзага нохойноос асуусанд нөгөөдөх нь: 

	— Чиний бодвол би яаж дуугарах ёстой юм бэ? Би мигуй учраас л мигуйчлан дуугарч байна. Тэгээд яагаа вэ? гэж эгдүүтэй хариулжээ.

	Миний үзвэл чи бүр мангуурч гүйцсэн байна. Чи чинь ядаж хоншоороо толинд харж ер үзээгүй хэрэг үү? Чи нэгэнт л нохой болохоороо хуцах учиртай. Би бол харин мигуй. Тэгэхээр мяу мяу гэж орилох тавилантай. За чи сонсож бай л даа! Мяу-мяу мяу-у! гэжээ. 

	За тэгээд энэ хэрэг хэрүүл болж төгссөн агаад нохой эрхэмлэгчид бодож удалгүй хоёулыг нь бариад авсан боловч нохой нь үнэхээр мигуйчлан орилох эрхтэй байх тул суллагджээ.

	Дараа нь дөрөв дэх, тав дахь, зургаа дахь муурын зулзагуудыг бариад авчээ.

	— Одоо ч гайгүй, байдгаасаа л ганцхан үлдлээ гэж нохой эрхэмлэгчид ба харгис цагдаа нар ядарч зүдэрснээ булах санаатай сэтгэлээ засаж байжээ.

	Удтал эрж хайсны эцэст нэгийг биш бүхэл бүтэн хоёр муур мигуйчлан орилж байхыг олж үзээд тэдний юутай их гайхсаныг төсөөлөн санана уу? Харуулын нэг нь:

	— Өнөөдүүл чинь олширч эхлээ шив дээ? гэсэнд

	— Ээ дээ энэ ч их л халдвартай бололтой доо гэж нохой эрхэмлэгчдийн нэг нь дөгөөн өгүүлэв. Нэг нь гэвэл Эрдэнэ шиш эгчийн мигуйнуудын халуун ам бүлийнх байсан бөгөөд нөгөө нь гэвэл ердөөсөө л энэ номын эхний бүлгүүдийн нэгэнд бидэнтэй тохиолдсон Барбос гэдэг муур байсан ажээ. Тэр мигуй яавал дээр вэ гэдгээ баахан эргэцүүлэн бодсоны эцэст Доголон-мийн тийнхүү мигуйчлан дуугарахыг зөвлөсөн нь зохих хэв ёсны дотор бас ч зөвтэй болов уу гэж дүгнэн боджээ. 

	Тэгээд түүний зөвлөгөөнийг дагаад үзэх гэж оролдоод харин сүүлдээ хуцъя гэсэн ч хуцаж чадахаа нэгэнт байсан байжээ. Барбос баригдахдаа эсэргүүцсэн ч үгүй. Гэтэл долоодугаар муур тэр дарвисан мигуйнуудын дотроос хамгийн ахмад, бас гавшгай шаламгай нь хэцүү тул модонд асаж амжаад тэндээсээ мигуйнуудын гарган үзүүлэх зүйлийн шилдэг аяыг удтал аялан, мигуйчлан орилж мөрдөн мөшгөгчдийнхөө уур унтууг галзуутай хүргэсэн ажээ.

	Энэ ер бишийн жүжгийг үзэхээр олон амьтан цугларсан агаад эртний заншил ёсоор үзэгчид хоёр тал болж талцжээ.

	Зарим шударга санаатай нь манаа харуулыг отон угтаж, энэ будилааныг эцэс болгохыг уриалж байжээ. Шогч нэг нь буюу шогчоор ч барахгүй нэг нь ч юм уу, бүү мэд, зарим нь юутай ч болов хөөрхий мигуйнуудыг өрөвдөн талархаж,

	— Мяу, мяу гэж хашхичин улам дөгөөж байв.

	— Тэнд муур бас олноор цугларсан бөгөөд тэд энэ төрөл садандаа нэг талаар атаархаж, нөгөө талаар уурсан хорсож хуцацгааж байжээ. Байн байсаар зарим мигуйнуудад тэр халдвар халдаад мөнхүү мигуйчлан гийнаж эхэлжээ. Энэ бүдүүн зүрхтэй мигуйнуудыг нохой эрхэмлэгчид даруй довтлон барьж аваад шуудайдаа шургуулцгаажээ.

	— Мяу мяу гэж орилсоор байсан тэр зөрүүд муурыг модноос буулгахын тул арга буюу гал командынхныг дуудаж тэр мигуйн зулзагын авирч гарсан модонд гал тавиулжээ. Тийнхүү цугларсан олон бас нэг жижигхэн гал түймрийн үзэгдлийг үзэж зугаацан цэнгэлдсэн тул бүгд сэтгэл ханамжтай тарж харьцгаажээ.

	Мигуйчлан орилдог болсон муур явж явж хорин ширхэг байжээ. Тэдгээр мигуйд болбол нэг маягаар үнэнийг хэлсэн тул эрхгүй солиотой муурууд гэгдэж булт галзуугийн газар хүргэгдэх учиртай болжээ. Галзуугийн газрын дарга тэдгээр олон муурыг хаана багтааж шингээхээ мэдэхгүй байжээ. Тархи толгойгоо янттал өдий төдий эргэцүүлэн бодсоны эцэст тэдгээрийг Калимер Векселийн өрөө рүү явуулахаар тушаасан билээ. Тэр нууц туршуул тагнуулын хүн гай зовлонгийн нь шалтгааныг эгнэгт сануулагч энэ олон мигуйны хамтаар хоригдох болсондоо хэдий хэр сэтгэл хангамжтай байсныг төсөөлөн бодно уу? Хоёрхон цаг өнгөрөө үү, үгүй юу нууц тагнуул Калимер гуай үнэхээр галзуураад муур мэт орилон, бас цээжээ хүржигнүүлэн эхэлж билээ. Биеэ мигуй болсон гэж солиорон сэтгэж, шоронгийн шалан дээгүүр болчимгүй хулгана гүйж өнгөрөх гэвэл хамгийн түрүүн түүнийг Калимер тагнуулч үсрэн дайрч байжээ. Өнөөх хулгана Калимерийн аманд сүүлээ зуулган үлдээгээд шалны завсар зальхайгаар шурган орж амжиж гэнэ.

	Доголон-мий энэ бүх мэдээ сэлтийг цуглуулаад Жельсоминод дуулгахаар буцаж явах зуур гэнэт цээл хоолойтой дуучийн танил болсон дуу дуулдаж, дуучийн тосгоныхны ихэд дурлан дуулдаг бөгөөд дуучид өдий уршиг зовлон удсан мөнөөхөн алдарт дууны нэгийг аялж байхыг сонсоод бодсон нь:

	— «Энэ ч Жельсомино зүүдлээд л дуулж байгаагаас зайлахгүй дээ. Энэ удаа ч би шинэ сарвуугаа нэмээд байдаг дөрвөн хөлөөрөө дэнчин тавьсан ч үүн дээр алдахгүй дээ. Намайг яаран гүйж эс очвол манаа цагдуулууд лав урьдах бий» гэжээ.

	Нээрэн ч байшингийн нь дэргэд сонсогч олон багсран цугларчихсан байхыг Доголон-мий олж үзэв. Тэд хөдлөх ч үгүй, үг хэлэлцэх ч үгүй, тэр ч байтугай зэргэлдээх байшингийн цонх байн байн хангир жингэр бут үсэрч байхад хэн ч дургүйцэн эсэргүүцэхгүй, ер энэ гайхамшигт дуунд илбэдүүлсэн юм шиг байжээ. Тэдний дунд бас сонсогч олны нэгэн адил гайхан биширсэн байдал нүүр царайд нь тодорсон хоёр залуу харуулын цэрэг зогсож байхыг Доголон-мий ажжээ. Манаа харуул бүх цагдаа нарт Жельсоминог баривчлах тушаал өгсөн байсныг та бүхэн юу андах билээ. Гэтэл энэ хоёр харуул тийнхүү баривчлах зорилгогүй юм шиг байжээ. Харамсалтай нь энэ үес байшингийн зүг бүхэл бүтэн салаа харуулын цэргүүд айсуй явсан нь болно. Тэдний дарга нь ташуураар ороолгон олны дундуур зам гаргаж явав. Үзтэл тэр даргын чих баахан хатуу болоод Жельсоминогийн сайхан дуу хоолой сэтгэл зүрхийг нь догдлуулан чадахгүй байгаа бололтой байжээ. Доголон-мий шатаар өгсөн хурдалж, дээврийн доорх хонгилд цахилгаан цахих мэт шурдхийн давхиж ороод:

	— Хүүе босоорой! босоорой! гэж хашхиран сүүлээрээ Жельсоминогийн хамрын нүхийг гижигдэн концерт чинь төгслөө, цагдаа нар ирж явна гэв. Жельсомино сэрж, байдаг чадлаараа нүдээ нухаж арчаад:

	— Би чинь одоо хаана байна аа? гэж асуужээ.

	— Эндээс одоохон зугтахгүй бол чи шоронд лав байж байх нь гэж батлан хэлж болно гэсэнд

	— Юу болчхов оо? Би бас дуулчихсан уу?

	— Явъя! оргоё! Байшингийн дээвэр дээгүүр зугтаая!

	— Үгүй чи чинь ёстой мийн ухаанаар бодож байна. Би чинь тоосго дамжин дүүлж сураагүй амьтан шүү дээ.

	— Тэгвэл чи миний сүүлнээс зуураад яв!

	— Тэгээд бид хаашаа явах юм бэ?

	— Юу ч болсон л эндээс аль болохоор холдох хэрэгтэй! Тэгтэл хаа нэг л газар хүрэх биз гээд

	Доголон-мий эхэлж хонгилын гэгээвчийн нүхээр дээвэр дээр үсрэн гарсан бөгөөд нөгөө Жельсомино нь толгой эргэнэ гэж нүдээ аниад араас нь дагахаас өөр юмгүй болжээ.

	 


Хоромхон ч суудаггүй Бенвенуто

	Хорвоод яаж хөглөв дөө.

	 

	АРВАН ДӨРӨВДҮГЭЭР БҮЛЭГ

	 

	Завшаанаар хотын энэ хэсгийн байшин барилга бутан торх дотор хураасан загас мэт чигжүүгийн дээр Доголон-мийн үлгэр жишээ зоригжуулах тул Жельсомино нэгэн байшингийн дээвэр дээрээс нөгөөд төвөггүй үсрэн гарч байжээ. Доголон-мийд бол тэдгээр дээврийн хоорондох зай арай хол байсан бол дээр агаад тийм байсан бол тавтайяа биеэ хураан дүүлж бахаа хангах бүлгээ. Тийнхүү дүүлж харайж явтал Жельсомино гэнэт хальт үсрэн гулсаж нэгэн бяцхан өвгөний цэцэг услан зогсож байсан тагтны дээр унаж одов.

	— Уучлаарай намайг! гэж Жельсомино ам нээгээд бэртсэн өвдгөө илэн байж өгүүлрүүн:

	— Би танай байшинд иймэрхүү янзаар орох гэж огт бодоогүй юм сан! гэв.

	— Уучлал гуйх явдалгүй дээ, хүүхээ таны манайхаар орсон тань над гагцхүү зол завшаан билээ. Харин та бэртчихэв үү дээ харла! Бие цогцос тань л гэмтэлгүй бол яамай сан гэж бяцхан өвгөн найрсгаар хариу хэлжээ.

	Доголон-мий дээвэр дээрээс шагайж,

	— Орж болох уу? гэж мигуйчлан дуугарвал

	— Ай бас нэг айлчин ирлээ. Орогтун орогтун! надад юутай баяртай хэрэг болов гэж өвгөн сэтгэл хөгжин өгүүлжээ.

	Жельсоминогийн өвдөг хувь хором тутамд улам нэмэн хавдаж байлаа.

	— Таныг суулгаж болох ганц ч болов мухар сандал надад ядаж байдаггүй нь юутай харамсалтай билээ! хэмээн өвгөнийг | үгээ цааш үргэлжлүүлэх гэтэл Доголон-мий,

	— Мэдээжийн хэрэг, таныг эс төвөгшөөвөл энэ хүнийг орон дээр хэвтүүлбэл яамай сан гэж санал гаргажээ.

	— Гай болтлоо, над ядаж ор ч алга. Зэргэлдээгийн айлаас зөөлөн сандал гуйгаад ирье гэсэнд Жельсомино:

	— Зүгээр, зүгээр! Би шалан дээр суусан ч болно гэж ! яаран өгүүлбэл

	— Миний өрөөнд ороод шалан дээр сууж бай! Би та нарт аагтайхан сайхан кофе цай чаная гэж өвгөн санал гаргав.

	Өвгөний өрөө уйтан явцуу боловч цэвэр, маажиндсан гоё хогшил тавилтай ажээ. Тэнд ширээ шүүгээ, хоол хүнсний эргэнэг хорго тэргүүтэн байх боловч ор сандал хоёр онхиос алга.

	— Та тань ингэхэд хэзээ ямагт л зогсоод байдаг хүн болж байна уу? гэж Доголон-мий сурвал

	— Тэгэхээс өөр эрхгүй хүн л дээ хүүхээ! гэж хариулсанд:

	— Та ер унтдаггүй хүн үү? гэсэнд

	— За заримдаа ч мөн нэг босоогоороо унтахдаа аялдаг даа. Гэхдээ ч тун ховор шүү. Долоо хоногт мөн нэг хоёр цагаас л хэтрэхгүй дээ! гэжээ. Үүнд Доголон-мий Жельсомино хоёр бие биесээ гайхан ширтэлцсэн бөгөөд тэр харцанд нь:

	— За бас л нэг сайхан галладаг эр гараад ирлээ гэсэн шинж илэрхий байв.

	— Сониуч зантайг минь уучлаарай. Та одоо нас сүүдэр хэд хүрээ вэ? гэж Доголон-мий дахин лавлавал:

	— За даа нарийн тодорхой хэлээд ч яамай. Би арваад жилийн өмнө төрсөн юм. Гэвч одоо барагцаалахад далан тав зургаан настай болов шиг байна гэв. Миний хэлснийг хэрхэвч ойлгохгүй байгаа бололтой гэж тэр өвгөн ярилцагч хоёрынхоо царайгаар тааж мэдсэн бололтой санаа алдаад өвгөний залгуулан хэлсэн нь:

	— Энэ бол худал юм биш, итгэхэд хэцүү нь харамсалтай боловч яахын аргагүй үнэн түүх юм шүү. Дуулъя гэвэл би та хоёрт кофе цай буцалтал яриад өгье гээд эхэлсэн нь:

	— «Уул нь миний нэр Бенвенуто. Гэхдээ олон түмэнд бол хоромхон ч суудаггүй Бенвенуто» ... гэж алдаршсан хүн, би. За тэгээд Бенвенуто хуучин юм цуглуулан худалддаг хүний гэрт төрсөн юм байжээ. Тийм сүрхий хөдөлгөөнтэй, цовоо цолгин зантай хүүхэд урьд хожид үзэгдээгүй ажээ. Өгөх олигтой нэр бодож олж амжаагүй байтал өлгийнөөсөө суга үсэрч гараад байшингаар л нэг гүйгээд байдаг болчихжээ, тэр хүү. Түүнийг үдэш амар жимэр унтуулахаар хэвтүүлтэл өглөө болоход ор нь богинодож, хөл нь гадагшаа ёрдойгоод гарчихсан байдаг байжээ. Үүнд эцэг нь:

	— Энэ хүү үзтэл бидэндээ хурдан тусад оръё гэж ингэж түргэн өсдөг юм байж дээ гэж хэлжээ.

	Үдэш түүнийг унтуулах үеэр хамаг юм нь таарч тохироод байдаг атал өглөө болоход хувцас нь таарахаа байж, гутал нь хавчиж, цамц нь ер багтахгүй болсон байдаг ажээ.

	— За яая гэх вэ! Хуучин юм худалддаг айлд муусайн бөс даавууны өөдөс мундах биш, би нэг шинэ цамц оёод өгнө дөө гэж эх нь өгүүлэх бөлгөө.

	Нэгэн долоо хоногийн дотор тэр хүү ихэд өссөн тул зэргэлдээгийн эмс үүнийг одоо сургуульд өгөх болсон биш үү, гэж хэлэлцэх болжээ.

	Хуучин юм худалдах хүний эм, хүү юүгээн багшид аваачиж гуйвал багш тоглоом ч үгүй уурлаж, өгүүлрүүн:

	— Та чинь одоо хичээлийн жил эхлэхэд хүүгээ авчирч өгөх зав яагаад гаргаж болдоггүй сан билээ? Одоо удахгүй улаан өндөгний баяр болох гэж байхад би яаж наадахыг чинь сургуульд багтааж авах юм? гэжээ.

	Бенвенуто хүүг долоон өдрийн өмнө төрсөн гэж учирлан хэлбэл багш улам их уурлан өгүүлрүүн:

	— Долоон өдөр гэнэ ээ! Хатагтай минь, энд чинь яслийн газар биш, зургаан жил өнгөрөөд ир! Тэр цагт хоёул ярилцамз гэжээ. Хэдий тийм боловч багш адаг сүүлд нь ангийн бүртгэлээсээ сая холдож үзвэл ангийн бүх сурагчдаас нуруутай хүү байжээ. Иймд багш түүнийг хамгийн арын ширээнд суулгаж хоёр хоёрын дөрөв болохыг тайлбарлаж гарчээ.

	— Үдийн завсарлагааны хонх жингэнэхэд хүүхдүүд суудлаасаа ухасхийн босоцгоож ангиасаа гарахаар жагсаж билээ.

	— Бенвенуто, чи ч бас жагсана шүү гэж багш нэр цохон дуудвал:

	— Эрхэм багш аа би босож чадахгүй байна гэжээ. Өглөөний найман цагаас үд болтол тэр хүү ихэд өссөн учир ширээ нь багадчихсан юм байжээ. Бенвенутог ширээнээс нь гаргаж авахад арга буюу сургуулийн манаачийг дуудаж туслалцуулсан болно. Маргааш өглөө нь түүнийг аль том гэсэн ширээнийхээ ард шилж байгаад суулгав. Гэтэл үд дунд болоход Бенвенутод тэр ширээ нь аанай л багадсан тул басхүү босож чадсангүй.Тэр хүү урхи торонд баригдсан хулгана адил байжээ. Сургуулийн мужааныг ирүүлж ширээг нь салгуулахаас өөр аргагүй болжээ.

	— Маргааш бид тавдугаар ангийн ширээнээс л авчруулахаас даа гэж багш шилэн хүзүүгээ маажин өгүүлж билээ. Тэгээд хамгийн томоос нь нэг ширээ ангид оруул гэж тушаажээ.

	— За одоо ямар байна? гэхэд нь

	— Их аятайхан байна гэж Бенвенуто баяртай хариулаад хэдэнтээ босож, хэдэнтээ сууж тэр ширээний үнэхээр таарч тохирч байгааг нотлон үзүүлэв.

	Үдийн завсарлагааны хонх жингэнэх үед өнөөх ширээ аанай л багадаад мужаан дуудалгүй болохын аргагүй болсон байжээ.Үүнд сургуулийн захирал, хотын дарга нар зэмлэж өгүүлрүүн:

	— Эрхэм багш аа! Юу болж байгаа нь энэ вэ? Та ангидаа сахилга бат сахиулахаа мартчихсан болж байна уу? Энэ жил танай хүүхдүүдийн ширээ сандал зомгол шиг л үйрээд байдаг нь юу билээ! Та тэр ноорхой жаалуудаа сайн харж цагдаж баймаар байна. Бид өдөр бүр шинэ ширээ сандал худалдаж аваад байж хүч хүрэхгүй шүү! гэж дургүйцжээ.

	Хуучин юмны худалдаачин арга буюу хотын шилдэг сайн эмчид хүүгээ аваачиж үзүүлэн учир байдлыг тоочвол эмч үзэх санаатай шилээ зүүж

	— Үзье ээ үзье! гэж уриалагхан хэлжээ.

	Эмч Бенвенутог өндрөөш нь, өргөнийг нь хэмжиж үзээд

	— За одоо суугтун гэв. Бенвенуто сандал дээр суусанд нэгэн минутын төдий хүлгэлзэн байснаа:

	— За босогтун гэж хүүд тушаав.

	— Бенвенуто сандлаас боссонд доктор түүний өндөр болон цээжний эзлэхүүнийг хэмжиж үзжээ. Тэгснээ эмч «Хм» гэж хоолой засаад нүдний шил минь хуурчхаагүй байгаа даа гэж үнэмших гэсэн шиг шилээ сайтар арчиж:

	— За дахиад суугтун гэжээ.

	Эмч Бенвенутог хэдэнтээ босож, хэдэнтээ суулгасны эцэст дүгнэж хэлсэн нь:

	— Их сонин тохиол юм. Энэ хүүд урьд хэнд ч тусаж байгаагүй өвчин туссан байна. Өвчний илрэл нь гэвэл жаал хүү сууж байх хооронд ер бишийн хурдаар өтөлдөг явдал мөн. Түүний нэг хувь (минут) нь нэг өдрийн дайтай юм байна. Тэгэхээр яаж эмчлэх вэ гэвэл: Энэ хүү цаг ямагт л зогсоод байхаас өөр аргагүй. Эс тэгвэл хэдхэн долоо хоногийн дараа буурал сахалтай өвгөн болж хувирна гэжээ.

	Докторын энэ дүн шинжилгээ гарснаас хойш Бенвенутогийн амьдрал үндсээрээ өөр болжээ. Суух дур хүсэл нь татагдуузай гэхдээ сургууль түүнд сандал суудалгүй тусгай ширээ захиалан хийлгэв. Гэртээ бол эрхгүй босоогоороо хооллох болов. Тэгээд хааяа нэг зуухны арын буланд атирч эвхэрч байрлан суумагц л

	— Хүүе чи яаж байгаа юм бэ? Яагаа ч үгүй эрт хөгшрөх гээ юү? гэх буюу эсвэл:

	— Үсээ бууралтуулах л гээгүй юм бол чи босооч, бос гэм гэж ам амандаа зандчин бархирцгаадаг байжээ.

	«Тэр хүү ядаж орон дээр унтдаг байгаа биз дээ?» гэж та нар асууна байх. Гэтэл өглөө агь буурал сахалтай өвгөн болоод босож ирэхийг эс хүсвэл орны тухай санаархахын гарз байжээ. Бенвенуто өөрийн эрхгүй адуу шиг босоогоороо унтаж сурах ёстой боллоо. Чухам ингээд айл хөршийнхөндөө «хоромхон ч суудаггүй Бенвенуто» гэдэг нэр хочтой болж үхэн үхтлээ түүнээсээ салсангүй билээ.

	Тэгж байтал нэгэн гунигт өдөр хуучин юм худалддаг эцэг нь хүнд өвчин хүрээд, амь тавихын даваан дээр үүрд нүд анихын өмнө хүүдээ гэрээс үг захиж өгүүлрүүн:

	— Бенвенуто минь, чи одоо эхдээ туслах цаг чинь боллоо. Эх чинь хөгширч ажил хийж чадахаас нэгэнт өнгөрчээ. Иймд чи ямар нэг ариун шударга ажил үйлс оролдож үзэгтүн! Тэгээд ч бас чамд бол ажил хийх ядаж цөхөх юм алга. Борви бохисхийхгүй ажиллаад л байвал чи залуу чигээрээ байх юм газар гэжээ.

	Эцгийнхээ хойлгыг гүйцэтгэсний маргаадраас Бенвенуто ажил эрж одсон боловч олон бүгдээр түүнийг инээдэм наадам болгож:

	— Ажилд орно гэнэ дээ хүүхээ! Чи биднийг энд ажил хийж тоглож байна гэж санаагүй биз хөө? Фабрикт ажиллана гэхэд чи арай балчир, яс мах чинь чангарч гүйцээгүй байна даа, хүү минь. Хүүхдийг ажилд оруулах хориотой, чамайг ажилд авбал биднийг чинь торгож сүйд хийнэ шүү дээ гэнэ. Энэ талаар Бенвенуто маргалдахгүй боловч энэ гачаал зовлонгоос яасхийгээд гаръя даа байз гэж эргэлтгүй бодолхийлсээр байв.

	— Намайг суугаад байвал амархан хөгширнө гэж доктор хэлж билээ. Тэр ер үнэн болов уу, худал болов уу? гэж бодоод Бенвенуто гэртээ харьж толины өмнө суун юу болохыг хүлээв.

	Хэдэн хувийн төдий хугацаа өнгөрөөд ажиглавал өмссөн шаахай нь багадаж хөл барьж хавчаад, бие нь өсөж байгаа бололтой байжээ. Тэгэхээр нь шаахай гутлаа тайлж хөлөө сайн ажиглавал харсаар байтал тэр нь урт болоод байжээ. Дараа нь дахин толинд хараад ихэд гайхсаныг өгүүлбэл

	— Энэ над уруу хараад байгаа хар сахалтай залуу чинь одоо хэн болж таарах нь вэ? Хаа нэгтэй үзсэн таних ч хүн шиг... гэж боджээ. Адаг сүүлд нь хэн болохыг нь таамаглаад тачигнатал инээж

	— Энэ чинь би өөрөө байна шүү дээ. Нээрэн би хурдан өсчихлөө. За даа одоо ч босох цаг болжээ. Хөгшрөх гэхээс нэг дургүй хүрээд байх чинь юу вэ? гэжээ.

	Харгис цагдаагийнх шиг хар сахалтайн дээр бас аргил бүдүүн дуутай, өргөн тэгш мөртэй, өндөр ханхар хар хүү болсныг эх нь үзээд хэчнээн их гайхсаныг тоймлон хэлэвч санаанд багтахааргүй билээ. Эх нь

	— Бенвенуто хүү минь чи ямар их ондоо болоо вэ? гэж дуу алджээ.

	— Ээж минь, энэ чинь сайн л биз. Одоо би ажил хийж болох боллоо биш үү? гэжээ.

	Тэгээд ажил эрж цөхрөөд саравчаасаа эцгийнхээ муу түрдэг тэргийг гарган авч түрээд хотын гудамжаар:

	— Хуучин юм худалд! Худалд! гэж дуудан явдаг болов. Түүний цангинам дууг сонсоод айл хөршийн ховч авхай нар үүдээрээ шагайцгааж:

	— Ямар сайхан залуу вэ? Хаанаас явна билээ гэж асууцгаана.

	— Бенвенуто гэж нэрээ хэлбэл

	— Өнөөх хувь хоромхон ч суудаггүй Бенвенуто гэдэг үү? Тэр хүү мөн үү? гэнэ.

	— Эгч минь, эргэлзэх газаргүй, ёсоороо мөн. Би нэг сандал дээр суугаад нэг дуг хийгээд боссон чинь сахал самбаатай болчихсон байлаа гэжээ. Бенвенуто тийнхүү ажилд орсонд хүн болгон дуртай бөлгөө. Цаг ямагт босоо байж авирдаа хөдөлж эгнэгт нэг юм оролдон, хэзээд хүнд тус болж байдаг тул дуртай хайртай байлгүй болохгүй билээ. Тэр ч байтугай нэг удаа түүгээр хотын дарга тавин завдаж:

	— Зөөлөн сандалдаа нэг их тухлан суугаад байдаггүй чам шиг л хүн бидэнд хэрэгтэй гэцгээж гуйсан боловч Бенвенуто хотын дарга болохоос татгалзсан ажээ.

	Хэдэн жилийн хойно эх нь бас нас баржээ. «Одоо би гон бие гозон толгой ганцаар үлдлээ. Зүгээр суугаад байж яасан ч чадашгүй. Тэгвэл хурдан өтлөх биз! Өвч дэлхийгээр хэрэн тэнэн явж, өөр гойд шинэ соргог юу болж байдгийг үздэг хэрэг ээ» гэж шийдээд санасан ёсоороо үйлджээ.

	Муусайн новшоо түрдэг тэргэндээ ачиж аваад өргөн дэлхийгээр тэнэж газар үзэхээр гараад явжээ. Энэ бадарчин өдөр шөнөгүй яваад байж чадах тул их ч юм үзэж, нүд тайлж, олон ч аавын хүүхэдтэй уулзаж танилцаж явжээ.

	— Юутай нүдэнд дулаахан залуу билээ, чи?! Наашаа сууж хормын төдий хүлцэн бидэнтэй жаахан ярилцахгүй юу гэж олонтой гуйдаг болсонд:

	— Зогсоод ярилцсан ч бас болдог шүү дээ гэж мань залуу хариулдаг байжээ.

	Тийнхүү хэрэн тэнэсээр ер өтлөөгүй байжээ. Харин нэг удаа нэг муу урцны дэргэдүүр өнгөрч явтал хөөрхий ядуу нэг эмэгтэй өвдөж хэвтрийн болоод дэргэд нь шалан дээр хэд хэдэн балчир насны хүүхэд хоолой мэдэн бархиралдан уйлалдаж байх зүрх шимшрэм нэгэн үзэгдлийг нүдээр үзжээ! Тэр эмэгтэй залууг үзмэгц дуудаж

	— Хүүе залуу! Та завтай бол хоромхон хүлцэж манайд саатан морилно уу? Би хэвтрээсээ хөдөлж чадахгүй учир хүүхдүүдээ саатуулан чадашгүй байна. Хүүхдийн нулимсыг үзэж сууна гэдэг зүрхийг минь зүссэнтэй адил байна гэсэнд Бенвенуто урцанд орж, уйлалдаж байгаа хүүхдүүдээс нэгийг өргөн авч тасалгааны дундуур нааш цааш займруулан явж саатуулан бүүвэйлжээ. Бусдыг нь мөн нэгэн адил тийнхүү саатуулан бүүвэйлжээ. Гагцхүү хамгийн бага нь хэрхэвч эс дуугүй болсонд эх нь:

	— Жаахан сууж элгэндээ тэвэрвэл унтдаг хүүхэд юм сан. Та түр суугтун гэж гуйжээ.

	Бенвенуто зуухны дэргэд жижигхэн мухар сандал дээр очиж суувал тэр жаал даруй уйлахаа байж нам сэм болов.

	Тэр хүү гойдын хөөрхөн хүүхэд байсан бөгөөд инээхэд нь бяцхан урц дур булаам сайхан болох шиг санагдах ажээ. Бенвенуто түүнийг инээлгэх гэж ам хамраа элдвээр маяглан цөхөөд гайхахдаа дуу хүртэл дуулжээ. Тэгсээр жаал хүү ашгүй нэг унтахчаа болжээ. Үүнд эмэгтэй хэлсэн нь:

	— Танд үнэн голоосоо талархъя! Таныг ирээгүй бол би гайхаш тасарч цөхрөөд амиа хорлочихмоор байлаа шүү гэхэд

	— Та тоглоом шоглоомоор боловч тэр мэтийн юм бүү яригтун! гэж Бенвенуто өгүүлжээ.

	Гарахдаа хананд өлгөөтэй том толинд санамсаргүй харвал үс нь буурал болж эхэлснийг үзээд бодсон нь:

	— «Ай халаг, би суухлаараа түргэн өтөлдгөө таг мартчихаж» гэж дотроо бодсон боловч унтаж байгаа хүүхдүүдийг эцсийн удаа нэг хараад мөрөө дэлгээд цаашаа яваад өгчээ.

	Бас нэг удаа бяцхан суурины гудамжаар гүн шөнийн цагт өнгөрөн гарч явтал нэгэн байшингийн гэгээвчээр гэрэл тусч байхыг үзэж ажиглавал нэг охин ёрог нэхэн сууж байн байн шүүрс алдан байв.

	— Юу гээ тань болоо вэ? гэж Бенвенуто түүнээс асуувал

	— Би гурван шөнө нойргүй нэхэж байна. Энэ маргааш өглөөнөөс нааш дуусгах учиртай юм. Дуусгаж чадахгүй бол над сохор зоосны ч хөлс төлөхгүй бөгөөд гэр орныхон маань эрхгүй өлсөх болно гэжээ. Түүнээс гадна ёрог нэхэх суурь төхөөрөмжөө хураагдах болно. Тэгтэл миний нойр хүрч байгаа гэж жигтэйхэн. Энэ орчлон дээрх хамаг юмаа өгч байгаад ч болсон хагас цагийн төдий унтмаар санагдаж байна гэжээ. «Хагас цаг гэдэг ч юухан байх вэ дээ. Байдгаасаа л гучхан минут (хувь). Би энэ охины төлөөнөөс гучин минут ажилласан ч болно доо» гэж Бенвенуто бодоод хэлэв.

	— Тийм бол чи хэвтэж дуг хийгтүн! Би оронд чинь нэхмэлийн суурийн ард сууж ажиллаж үзэх сэн гэж их хүсэж байна. Юутай сайн ажилладаг ямар хөөрхөн нэхүүр вэ? Хагас цаг болоод би таныг сэрээмз гэжээ. Бенвенуто нэхмэлийн суурийн ард сууж ажиллав. Тэгээд өнөөх охиныг сэрээхээр очих бүрд тэр охин сайхан зүүд зүүдэлж байх шиг санагдаад байсан тул тийнхүү сэрээж зүрхэлсэнгүй билээ.

	Ингэсээр үүр цайж нар гарсан хойно охиныг сэрүүлбэл охин өгүүлрүүн:

	— Ай тэнгэр минь, би шөнөжин таныг ажил хийлгэчхээд өөрөө нам унтчихаж

	— Зүгээр зүгээр, ёрог нэхэх гэдэг их сонин сайхан ажил юм байна.

	— Та үс толгойгоо тумба тоосонд даруулчихсан байна гэж охиныг хэлэхэд «Би энэ шөнө ер хэчнээн жилээр өтлөө бол?» гэж Бенвенуто бодов. Гэхдээ охины даалгаварт ажлыг нэгэнт дуусгасан тул мөнөөхөнд охины царай баяр хөөрөөр улбалзан гялбалзан байх тул манай Бенвенуто хөгширсөндөө гутран харууссангүй.

	Өөр нэг удаа Бенвенутод хоногоо хүлээсэн зол муут нэгэн өвгөн дайралдаж билээ. Тэр өвгөн:

	— Хэн нэг хүнтэй ганц удаа ч болов хөзөр тавилгүй нөгөө ертөнцөд хальж одно гэдэг юутай гомдолтой, юутай харамсалтай билээ. Найз нөхөд минь цөм надаас урьтаж талийчихсан болохоор одоо яая ч гэх вэ дээ гэж гүнээ шүүрс алдан өгүүлэхэд Бенвенуто хэлэв.

	— Уг хэрэг зөвхөн үүнд л байгаа юм бол би ч бас хөзөр тоглож чаддаг шүү дээ гэжээ.

	Ингээд хоёул хөзөр тоглох болсонд Бенвенуто анх босоогоороо тоглож эхэлтэл өвгөн зэмлэж өгүүлрүүн:

	— Чи зогсчхоод миний хөзрийг хараад байх юм. Зол муут хөгшин намайгаа босож чаддаггүйгээр нь далимдуулж заавал хожих санаатай юм биз дээ хүүхээ! гэжээ.

	Бенвенуто арга буюу сандал дээр суугаад тоглоом дуусан дуустал боссонгүй. Түүний бие өвгөний үгэнд омтгойрон сандарч яахаа ч мэдэхгүй будилсан тул өвгөнд хожигдож орхижээ. Өвгөн хожсондоо баярлан хөөрөх нь айл хөршийнхөө цэцэрлэгт орж ганц хоёр лийр дэгээдэж хумсалсан жаал хүүгийн адил баяр хөөртэй алгаа илж байжээ.

	— Дахиад нэг тоглочих уу даа гэж өвгөн хөгжилтэйгөөр санал гаргав. Бенвенуто ийнхүү суугаад байна гэдэг өдөр сар, аягүй бол жилээр насыг минь хороож байгаа гэмээ нь мэдэж сандал дээрээс босъё гэж бодсон боловч хөөрхий барам өвгөний сэтгэлийг эвдэж дурыг гутаан түвдэхгүйн тул сууж хоёр, гуравдах удаагаа ч тогложээ. Өвгөн баярлахдаа залуужаад байх шиг харагдаж билээ.

	Өвгөний өрөөнд өлгөөстэй толинд нүүрээ хараад Бенвенуто бодсон нь:

	— Өвгөний өндөр нас над шилжчихэв ээ , хөөрхий гэж шүүрс алдав. 

	Үс нь цасанд дарагдсан мэт цав цагаан болсон байжээ. Тэгээд:

	— За яая гэх вэ. Зайлуул чааваас! Энэ өвгөн ганцхан удаа хөзөр тавих сан гэж хэчнээн ч их мөрөөдсөн юм билээ, хэн мэдэх вэ?! гэж бодов. Мань Бенвенуто хүнд тус болохыг хүсэх бүр эрхбиш суух хэрэг гарч, суух бүр үс нь цайж байв. Дараа нь модод салхины хүчинд ягуухнаар бөхийж тахийдаг шиг нуруу нь бөгтөр болов. Нүд нь урьдын адил сүрхий харахаа больжээ. Хормын төдий ч суудаггүй Бенвенуто ийнхүү хөгшрөн хөгширсөөр адаг сүүлд нь түүний толгойд ганцын төдий онгон хар үс ч үлдсэнгүй билээ. Түүнийг сайн таних нөхөд нь ятгаж:

	— Сайн явдлаар яваад чамд ямар ашиг байна? Биеэ бодож ариглаж, хувиа хичээж явсан сан бол чи өдийд зав залуугаараа болжмор шиг жиргэж дэгдэж явахгүй юу гэлцдэг байжээ.

	Хоромхон ч суудаггүй Бенвенуто бол харин өөрөөр боддог хүн байжээ. Онгон цагаан үс бүр нь түүний бүтээсэн сайн үйлс явдлын дурсгал мөн болохоор юу ч гэж нэг их харамсаад байх билээ дээ!

	Айл хөршийнх нь илүү үгтэй авгай нар:

	— Чи амь насаа хэн хүнд бага сагаар түгээхийн оронд өөртөө гамнаж өөртөө хадгалсан бол аштай юу гэлцдэг байжээ. Үүнд Бенвенуто инээвхийлэн толгой сэгсэрч дотроо бодохдоо онгон цагаан үс бүр л намайг шинэ танилтай болгож, дэлхий даяарт дэлгэж тархсан олон мянган найз нөхөдтэй болгосон байна. Та нарт тийм олон нөхөд бий юу? Та нар тийм олон сайхан нөхөдтэй байхыг хүсдэггүй гэж үү дээ? гэнэ. Жич Бенвенуто одоо хэдий таяг тулж амьсгаагаа дарахаар байн байн зогсдог болсон ч үүгээр түүгээр тэнүүчлэн явахдаа ер ядардаггүй билээ. Тийнхүү аялан явсаар худалч хуурамч нарын оронд ирж дайралдаад эцгийнхээ адил хуучин юм цуглуулан худалдаж амь зуух болжээ.

	Үүнд Доголон-мий яриаг нь таслан:

	— Та өдий олон орноор хэсүүчлэн явсан байтлаа үүнээс арай дээр газар шилж олоод сууж чадсангүй юу гэж эргэлзэн асуувал хоромхон ч суудаггүй Бенвенуто инээвхийлэн:

	— Харин эндхийн хүмүүст л тусламж хэрэгтэй байхгүй юу? Энэ бол орчлон дээрх хамгийн золгүй орон. Тийм болохоороо ч чухам над таарсан орон шүү дээ гэхэд өвгөний яриаг өрөөсөн нүдэндээ доголон нулимстай сонсож суусан Жельсомино сэтгэл хөдлөн дуу алдаж өгүүлрүүн:

	— Тэр тань ёстой нэг зөв зам юм даа! Би одоо дуу хоолойгоо юунд хэрэглэхээ мэддэг боллоо. Дэлхий дээгүүр дэмий тэнэж, хамаг юмыг нурааж явахын оронд хүмүүсийг баясган хөгжөөх хэрэгт л дуу хоолойгоо зориулахыг хичээе, би гэсэнд Доголон-мий хажуугаас нь:

	— Энэ чинь ч чамд тийм амаргүй дээ! Жишээлээд хэлэхэд чи хүүхэд саатуулан өлгийн дуу аялдаг юмаа гэхэд чиний энэ хэтэрхий чанга дуу унтахад нь садаа бололгүй хайчих вэ гэж дурджээ.

	— Гэхдээ унтаж байгаа хүмүүсийг сэрүүлж сайн үйлс бүтээж ч бас заримдаа болох шүү дээ гэж Бенвенуто элэгсгээр өгүүлсэнд

	— Би ч хувьдаа энэ л үүргийг гүйцэтгэе гэж нударгаараа шал дэлдэн өгүүлжээ.

	— Одоохондоо бол ч чамд өвдгөө л эмчлүүлэх нь чухал шүү гэж Доголон-мий хэлэв.

	 — Нээрэн ч Жельсоминогийн өвдөг хавдан хавдсаар босож явахын талгүй болсон тул түүнийг эдгэтэл Бенвенутогийнд байлгахаар тогтжээ. Бас ч «Хоромхон ч суудаггүй Бенвенуто» нэгэнт унтдаггүй болох учир Жельсоминог шөнө зүүдлэн дуулаад цагдаа нарт ажиг сэжиг авхуулахаас сэргийлэн сахиж чадах агсан ажээ.

	 


Хэрхэн юуны учир уран зураач Бананито

	Хэрэгтэн болж гянданд орсныг уншина уу, та!

	 

	АРВАН ТАВДУГААР БҮЛЭГ

	 

	Бананито! Энэ нэрийг сонсоод өчүүхэн төдий магнай үрчийлгэн бодвол та бүхэн сааргүй дурдан сананам зэ. Түүний бие зол жаргал юугаа эрхээр өглөө эрт гэрээс гарч бөлгөө. Ямар ч нэг тодорхой бодлого төлөвлөгөө түүнд байсангүй. Зүгээр л зураачийн уран чадвараа хүн амьтанд нэг сайн харуулах юм хийхийн хүслэн болж явсан ажээ.

	Өглөөгүүр хот даяараа тун сая сэрж байгаа төлөвтэй. Хашаа цэвэрлэгч нар урт хоолойгоор гудамж зээл усалж, заводын ажилдаа очихоор дугуй унаж яваа ажилчидтай шог хошин үгс солилцож, үе үе тэднийг хүйтэн усаар шүрших хэмээн айлгаж байлаа. Хөгжөөн төгс өглөөний сэрүүн тунгалаг цаг тулд Бананито явган замын дунд зогсож, тархи толгойд нь дэлгэрэх цэцгийн адил сайхан санаа бодол өрнөн байгааг амтлан тамшаалан мэдэрч байлаа. Явган хүний явах улаан зам дээр үй түмэн анхилуун нил цэцэг гэв гэнэт дэлгэрчихсэн адил тэрхүү бодол хүслэнгийн сайхан үнэр анхилан авай.

	— Энэ ёстой гайхамшигтай санаа сэдлэг төрлөө дөө гэж гэнэт санаа шулуудан шийдэж билээ.

	Тэрхэн хоромд зураачийн бие фабрикийн хавьд байж тохиолдсон тулд фабрикийн яг хаалганы дэргэд явган зам дээр байрлаж аваад, хайрцгаасаа өнгийн цэрд гаргаж зураг зураад гарчээ. Хэд хэдэн ажилчин түүнийг бүслэн хүрээлж аваад нэг нь өгүүлрүүн:

	— Энэ зураач хэзээ ямагт зурдаг шигээ л далбаат онгоц юм уу эсвэл тэргүүнийхээ эргэн тойронд гэрэл туяа цацруулсан хутагтын зураг зурна гэж би дэнчин тавья. Харин өнөөх гуйлгын юм хурааж авдаг малгай зуусан нохой нь хаа байна? гэсэнд нөгөө нь:

	— Би ийм нэг юм дуулсан: Нэг зураач газар дээр ганц нэг улаан зураас зурчхаж гэнэ. Булт олноороо, тойрч зогсоод энэ юун зураг вэ гэж таах санаатай тархи толгойгоо гашилган байцгааж гэнэ.

	— Тэгээд тэр нь юу байж гэнэ?

	— Зураачаас асуухаар цаадах нь хэлж гэнэ. «Хэн хүн энэ зураасаар биш, зураасны доогуур өнгөрөн гарч чадах нь уу, үгүй юү гэж үзэх гэсэн юм» гэж хэлээд бүрх малгайгаа духдуулан тавиад яваад өгч гэнэ шүү. Бодвол тэр нэг л биш хүн байгаа л даа.

	— Гэхдээ энэ бол ч солиотой хүн биш л дээ, харахгүй юу? гэж хэн нэг нь хэлжээ.

	Бананито толгой өндийлгүй маш хурдан зурах тул хүний нүд гарын нь хөдөлгөөнийг дагаж харж амжихгүй байжээ. Тэрхүү явган хүний зам дээр тун саяхны хүсэл мөрөөдөл биелэгдэх мэт тансаг сайхан нэл цэцгийн хүрээлэн дурайн ургав. Энэ бол байдгаасаа л нэг зураасан зураг боловч их л гоё сайхан зурсан учир адаг сүүлд нь агаарт нэл цэцгийн сайхан үнэр анхилж эхлэв.

	— Надад нэл цэцгийн үнэр анхилах шиг санагдах чинь юу вэ? гэж нэг ажилчны өгүүлэхэд

	— Чи шоронд орох сон гээгүй юм бол эдгээрийг хурган гуа гэж нэрлэвэл дээр бий гэж нөхөр нь сануулаад, гэхдээ үнэр анхилж байна гэдэг чинь ч үнэн шиг байна гэжээ.

	Бананитогийн эргэн тойронд чив чимээгүй боллоо. Явган хүний зам дээгүүр бяцхан цэрдийн зурж шижигнэх л сонсогдож, ягаан өнгөт зураас нэмэгдэх тутам нэл цэцгийн үнэр улам хүчтэй ханхлах болж байлаа. Ажилчид гайхан биширч, өглөөний цайгаар идэх гэсэн боолттой юмаа нэг гараас нөгөөдөө шилжүүлэн барьж, эсвэл дугуй минь хагараагүй байгаа гэж шалгаж үзэх дүрэм үзүүлэн зогсовч Бананитогийн хөдөлгөөн бүрийг алдалгүй ажиглан, сэтгэл зүрх баясгасан ариухан үнэрийг амтархан амьсгаалж зогсоцгоов. Яндан хэдийн хүнгэнэсэн боловч ажилчдын хэн нь ч ажилдаа очихоор зогссон газраасаа хөдөлсөнгүй. «Зураач эр юм даа» гэж бахдан магтах үг сонсогдох болов. Бананито дээш өндийж харвал түүний харц үзэгчдийн харцтай тулгарав. Тэдний харцанд гайхан биширсний тэмдэг илэрхий тул мань зураач ичингүйрэн зовжээ. Цэрдүүдээ яаран хумьж аваад зугтан холдов. Нэг ажилчин нэхэн гүйцэж ирээд:

	— Чи яаж байгаа юм бэ? Юунд зугтаагаа вэ? Дахиад нэгэн хувийн (минутын) төдий төдөн зурсан сан бол бид биед авч явсан бүх мөнгөө чамд өгөх байлаа биш үү! Ийм сайхан зураг урьд ер үзсэнгүй гэжээ.

	— Баярлалаа, баярлалаа! гэж Бананито хамар доороо дүнгэнэв. Зураачийн зүрх оволзон цохилж байсан учир хөвөнтэй цамцных нь зүрхэн тус газар муурын зулзага өвөртөлчихсөн мэт овойчихсон байж билээ. Зураач үнэнхүү зол жаргал юугаа эдлэн байжээ.

	Зураачийн бие шинэ зураг зурж зүрхлэхгүй хотоор удтал дэмий сэлгүүцэн тэнэв. Хэдэн зуун санаа бодол толгойд нь давхцан давхцан төрөгдөх боловч булт нэг л тусгүй санагдсаар байжээ. Гэнэт нүдэнд нь нэг нохой харагдсанд туурвин зурахын урам зориг хөвөлзөн бялхаж билээ. Тэрхүү санаа сэдлэг төрөгдсөн газар явган суугаад зурж гарчээ.

	Энэ тэр аль нэгэн гудамжаар мэргэжлийн улмаас ч юм уу, ажилгүй алхгийн улмаас ч юм уу зүгээр л сэлгүүцэн өнгөрөх аж төрөлтэй хүмүүс хэзээд л байдаг шүү дээ. Тийм дээрээс Бананитогийн тойронд нэгэн бүлэг сонирхон үзэгсэд дахиад л цуглараад иржээ.

	— Хараач! Ямар сонин юм бэ? Мигуй зурж байх юм. Хэн нэгэн хүн мигуй үзье гэвэл манай хотод муусайн мигуй мундаа юу даа! гэж тэдний нэг нь өгүүлсэнд:

	— Энэ жирийн нэг муур ч бас бишээ! гэж Бананито хөгжилтэй хариулав.

	— Дуулав уу? Жирийн мигуй зурж байгаа юм биш гэнэ шүү. Бодвол нүдэндээ шилтэй муур зурах байх л даа гэжээ. Харин Бананитог нохойгоо зураад дуусахад мөнөөхөн шүүмжлэл яриа илбэдүүлсэн юм шиг таг чиг болчхож билээ. Зураачаас нохойн сүүлийг зурж дуусахтайн зэрэг тэр нь амилж, дөрвөн хөл дээрээ үсрэн босоод баяртайгаар хуцаж гарчээ. Үзэгч олон гайхан хөгжиж дуу алдацгаатал уг хэрэг гарсан тэр газар луу дорхноо цагдаа нар гүйгээд иржээ.

	— Юу вэ? Энд юу болж байна? Аа үзлээ, үзлээ. Үзэх ч гэж чухамдаа бол муур хуцаж байхыг сонслоо. Мигуйчлан орилдог нохойнууд байгаа нь бас багадаж гэх шив. Энэ хэний мигуй вэ? гэсэнд Цагдаагийн энэ асуултад хариу хэлэхийг цөм хүсэхгүй байсан учир бөөгнөрсөн олон дорхноо бутран сарниж алга болов. Гагцхүү цагдаагийн яг дэргэд зогсож байсан нэгэн хөөрхий хүн зугтааж амжсангүй. Юу гэвэл түүний гар дээрээс цагдаа бахим бат зуурчихсан байсан санжээ.

	— Энэ бол түүний мий! гэж саях хүн Бананитог заан шивнэсэнд цагдаа түүнийг тавьж Бананитог барьж аваад:

	— За чи надтай хамт явна даа гэжээ. 

	Бананито ч гуйлгасангүй. Цэрдүүдээ халаасан өвөртөө хийгээд, сэтгэл сэргэлэн байдлаа алдалгүй цагдаагийн хойноос дагалдан одов. Нөгөө нохой нь сүүлээ сөхөөд явдаг мөрөөрөө гүйгээд явчихжээ. Бананитог ганц хүний чандлан шоронд хорьсон бөгөөд цагдаагийн даргын тааллаар байцаагдах хүртлээ тэнд хүлээж суух учиртай ажээ. Гэтэл зураачийн гар ажил хийх сэн гэхээс загатнаад горьгүй байжээ. Зураач гайхахдаа шувуу зураад нисгэж үзвэл өнөөх нь холдож өгсөнгүй. Харин мөрөн дээр нь суугаад чихийг нь найрсгаар тоншиж эхэлжээ.

	— Аа мэдлээ, мэдлээ. Чи өлсөө юм биз дээ гэж зураач хэлээд хэдэн ширхэг шар будаа түргэн зуржээ. Зурж суутал өглөөний цай уулгүй гарсан нь санагдаад орхижээ.

	— Надад бол хоёр өндөг л байвал боллоо. Дээр нь бас сайхан болсон нэг тоор жимс идвэл зүгээр сэн гэж бодов. Зураач тийнхүү хэрэгтэй юмаа зурж гарсанд удалгүй тасалгаагаар нэг хайрсан өндөгний үнэр ханхлаад хаалгаар нэвтрэн гарч, харуулын хуягийн хамрыг гижигдсэн байна.

	— Хм, ямар сайхан юм бэ? гэж залуу хуяг тэр сайхан үнэрийг талаар алдахгүйг хичээн, хамраа сартайлган, агаарыг шурд гэтэл татан үнэртэв. Тэгснээ тэр хар сэжиг авч эхлээд чангалангийн өрөөний хаалган дахь шагайвар нүхний таг хаалтыг авч шагайв.

	Тэгээд өнөөх хоригдол шарсан өндөг ховдоглон үмхэж байгааг үзээд гайхаж, нүд бүлтийн гөлрөн зогсжээ. Тийнхүү гайхсан царайтай гөлрөн, хөшөө чулуу шиг зогсож байтал цагдаагийн эргүүлийн дарга ороод иржээ. Үүнд цагдаагийн дарга жигтэй ихээр унтууцан эгдүүцэж:

	— Энэ чинь харин нэг болж байна даа! Үнэхээр жигтэй гайхалтай юм байна? Хоригдлууддаа бид ресторанаас хоол зөөж өгдөг болж таарав аа даа! гэсэнд

	— Б-би... биш, би, Би биш...! биш дээ гэж залуу харуулын хуяг ээрэн бөвтнөсөнд:

	— Чи чинь одоо дүрмээ мэдэхгүй байна уу? Талх ус хоёр, ус талх хоёр, өөр юу ч бүү хавьтуул гэж байхад...

	— Энэ яагаад ийм юм болсныг бүү мэд гэж саях харуулын хуяг ашгүй нэг юм үг дуугарахтай болж учирлан, халаасан савандаа өндөг авч орсон байлгүй... гэсэнд

	 — За тэр тийм байж. Гэтэл цахилгаан зуух хаанаасаа олоо вэ? Үзтэл миний эзгүй хойгуур та нар гал тогооны газартай шорон гэдэг шинэ юм бий болгосон шиг байна гэжээ. Гэвч тэрхэн зуур цагдаагийн дарга уг шорон дотор ямар ч цахилгаан зуух байхгүй байгааг нүдээр үзэн үнэмшжээ. Түүний дээр Бананито харуул хуягаа талаар дэмий зовоогоод яах вэ гэж бодоод өглөөний цайн дээр идэж уух юм яаж олсноо нэгд нэгэнгүй илчлэн хэлж өгчээ. Түүний яриаг цагдаагийн дарга итгэмжгүйхэн байдалтай чагнаад:

	— Чи намайг тэнэг хүн гэж санаж байх шиг байна. Аль вэ, чи надад цагаан дарстай чулуун дэгдээв загасны мах зураад аль гэж чамд би тушаавал чи яах вэ? гэсэнд

	Бананито нэг ч үг дуугаралгүй нэг хамар цаас авч захиалсан хоолыг нь зурж гарав. Зурж байснаа:

	— Яншуйтай юү, яншуйгүй юү? гэж асуусанд цагдаагийн дарга даажигнан шоолсон маягтай.

	— Яншуйтай шүү, гэж тушаагаад, — Чи намайг үнэхээр шал мангуу амьтан гэж санаж байна. Зураад дуусахаар чинь би энэ бүх цаасыг чамд өөрт чинь цөмийг үлдээлгүй залгиулна даа гайгүй! гэж занажээ.

	Гэтэл зураачийг уг зүйлээ зурж төгстөл цаасан дээрээс цагаан дарс, чулуун дэгдээв загасны махны үнэр гарч, хэдхэн хормын дараа гайхан балмагдсан цагдаагийн даргын ирмэчин бүлтийсэн нүдний өмнө уур савссан хоол ширээн дээр бэлхэн болж, өршөөж биднийг амтлан үзэгтүн! гэж гуйх мэт үзэгдэхэд Бананито өгүүлрүүн:

	— Хоол бэлэн боллоо. Амтархан зооглогтун! гэсэнд үхтлээ гайхсан цагдаагийн дарга сая сэхээ орж:

	— Миний юм идэх дур нэг л алдарчих шиг боллоо. Чулуун дэгдээв загасыг цагдуул хуяг идэг! Харин чи надтай хамт явагтун! гэжээ.

	 


Бананито тэгээд л сайд болов гэнэ.

	Байзнасхийгээд л түүнээсээ хусагдав гэнэ.

	 

	АРВАН ЗУРГААДУГААР БҮЛЭГ

	 

	Хуяг харуулын дарга угаас тэнэг хүн биш, харин ч их зальжин эр байжээ. Тэр хүн Бананитог вангийн ордонд хүргэж явах зуураа бодсон нь:

	— Энэ хүний биеийн жин хэдий хир болбол мөн төчнөөн, аягүй бол илүү ч хүнд алтны үнэтэй хүн юм. Надад нэгэнт томоохон багтаамжийн нууцын шүүгээ байгаа газар хэдэн килограмм алт түүндээ сэм далд хийж авахад юунд эс болох билээ? Тэгвэл түүнд хэн ч хуруу дүрж чадахгүй. Хулганаас ч бас сайтар хамгаалагдсан байх болно. Ван надад эрх биш өгөөмөр хайр шан хүртээх ч биз гэжээ.

	Гэвч түүний найдлага талаар болж хууртжээ. Учирсан явдлыг сонсоод Жакомон эзэн ван тэр зураачийг надад хүргэж ац хэмээн зарлиг буулгажээ. Харуул цагдаагийн даргатай салах ёс хүйтнээр гүйцэтгээд хэлэхдээ:

	— Та энэ нээлт хийснийхээ шанд онцгой гавьяаны медаль авах болно гэжээ.

	Үүнд харуул цагдаагийн дарга аман дотроо:

	— Би тэр медалиар яах ч юм билээ дээ гэж бөвтнөөд, — Тэр муусайн медаль надад бүгд хорин дөрөв тав байдаг юм. Цөм л хатуу цаасаар хийсэн муусайн медаль юм даг. Манайд хөл нь салгалдаг ширээ байдаг сан бол ширээгээ хөдөлгөөнгүй болгохын тулд би тэдгээр медалийг ивэх сэн билээ гэж үглэжээ. За тэр дарга үглэдгээрээ үглээд мөрөөрөө яваг. Бид харин Бананито зураач эзэн Ван Жакомонтой хэрхэн уулзсаныг олж мэдвэл дээр биз ээ. Зураачийн бие эрх хүчин төгссөн их эзэн Вангийн өмнө өчүүхэн ч сандарч тэвдсэн юмгүй хүрээд очжээ. Тавьсан асуултад нь уужуу тайван хариулахын ялдар зах зээл дээр сагсанд хийж тавьдаг алтан шаргал жүржийн адил эзэн вангийн толгой дээр гялалзам гялбалзах жүржийн өнгөт хиймэл үсийг сонирхон ширтэж байжээ.

	— Чи юу гэж намайг дэмий ажиглан ширтээ вэ? гэхэд нь

	— Богд эзэнтэн минь ээ! Би таны үсийг сонирхож байна гэсэнд ван:

	— Та ийм үс зурж чадах уу? гэж асуужээ.

	Энэ нь унтахаар хэвтэхдээ шүүгээн дээр авч тавих мэтийн яршиг түвэг ордоггүй ёстой жинхэнэ үс хожгор толгой дээр минь зураад өгөх юм биш байгаа гэж Бананитод битүүдээ найдсаны улмаас тавьсан асуулт ажээ.

	— Ийм гоё сайхан зурж хаанаас чадна аж даа гэж Бананито хариулахдаа эзэн вангийн таалалд нийцүүлье гэж бодож хариулсан, юм байжээ. Халзан толгойтойдоо өдий их гутардаг хөөрхий ванг манай зураач сэтгэлийн гүнээс өрөвдөж байжээ. Үс самнаж янзлахаас төвөгшөөж, мөлчийтөл хусуулчихдаг хүн ч олон байдаг билээ. Тэгээд ч хүнийг ямар үснийх нь өнгөөр үнэлж дүгнэдэг биш дээ. Жич Жакомонд жинхэнэ төрөлхийн намиран унжих гялтганасан сайхан хар үс байлаа ч гэсэн даяар олны мэддэг өнөөх л хулгайч, далайн дээрэмчин Жакомон хэвээрээ л хоцрох байжээ. Жакомон шүүрс алдаж, хожгор тажгараа үсээр чимэх хээнцэр санаагаа түр хойш тавихаас аргагүй болсон боловч Бананито зураачийн билэг авьяасыг их эзэн вангийн ёсоор түүхэнд оруулах агуу үйлс хэрэгтээ хэрэглэхээр шийджээ.

	— Чамайг би амьтны хүрээлэнгийн сайдаар томилъё. Амьтны хүрээлэн байдаг. Гэтэл амьтад нь алга. Чи тэр амьтдыг зурах ёстой болно. Харин хамаг амьтдыг дутаалгүй бүрнээ зурахыг мэдээрэй! гэж Жакомон Ван зураачид хэлжээ.

	«Шорон гянданд сууснаас сайд болсон нь дээр биз» гэж Бананито боджээ. Тэгээд үдэш болтол олон бүгдийн нүд үзсээр янз бүрийн төрөл дүрсийн хэдэн зуун амьтдыг зурж амилуулсан байна. Тэдгээрийн дотор арслан, бар, матар, заан, яст мэлхий, тоть, тогос, бас ноход ч хүртэл байжээ. Ноход нь хоточ нохой, гарз нохой, тайган нохой, такс нохой тэргүүтэн олон бөгөөд тэдгээрийн яр яр хуцацгаах нь ордны шадруудын дургүйцлийг ихэд хүргэсэн ажээ.

	— Агуу их эзэнтэн маань нохдыг ийнхүү хуцахыг нь зөвшөөрч байгаа юм бол бид үзээгүйгээ үзэж үхэр цамаа харайх бий. Энэ чинь одоо хууль зөрчиж байгаа хэрэг мөнөө дөө! Ийм муухай буруу үлгэр нүдний нь өмнө байхад ер хүмүүсийн тархи толгойд ямар ч аюултай бодол санал төрж болохыг хэн байг гэх вэ?! гэж тэд хэлэлцжээ.

	Тэгэвч Бананитод бүү саад хий, юу хийе гэснийг нь хийлгэ гэж эзэн Ван Жакомон нэгэнт тушаасан тулд ордны шадрууд тийнхүү уур уцаараа дарахаас өөр юмгүй болжээ.

	Бананитогийн зурах тутам амьтны үзмэрийн үй олон хорго тор, хашаа хайс өнгийн хангайн амьтнаар пиг дүүрч байв. Усан сангийн цагаан баавгай, далайн хав, оцон шувуу бий болж амьтны хүрээлэнгийн гудмуудаар хүүхэд багачуудыг суулгаж давхиулах араг ачсан илжиг, чихтэйнүүд ч бий болжээ.

	Энэ үдэш Бананито өнөөх дээвэр доорх муу оромждоо очиж хонож чадсангүй. Эзэн ван түүнд тусгай өрөө тасалгаа гаргаж өгөөд, зураачийг оргож магадгүй гэж болгоомжлон үүдэнд нь аравт харуул тавьсан ажээ. Маргааш нь амьтны хүрээлэнд Бананитод хиймээр ажил огт үлдсэнгүй учир түүнийг хүнсний бараа таваарын сайд буюу тэр цагт тэндхийнхний ярьдгаар улсын бичгийн цаасны тэргүүнээр томилжээ. Түүнд бичгийн ширээ болон хүний юу хүссэнийг ханган нийлүүлж байхын тулд зургаа зурж суух бололцоо бүхнийг бүрдүүлж өгсөн билээ.

	Анхны үес зарим хүмүүсийн урмыг хугалсан. Үүнд талх авах гэсэн хүн худалч хуурамчийн оронд хэлэлцдэгээр цүндгэр шилтэй бэх зурж өгөөч гэж гуйсанд зураач хэлсэн ёсоор нь бэхтэй цүндгэр лонх зурж өгөөд мөн тэр дороо:

	— За дараах нь! гэж шаардтал саях бэх зуруулсан хүн:

	— Би энэ бэхээр чинь яах юм. Идэлтэй биш! уултай биш! гэж уурладаг байжээ. Гэвч Бананитогоор ямар нэг юм хийлгэж авъя гэвэл юмыг хориотой ёстой нэрээр нь нэрлэж захиалах хэрэгтэй юм байна гэдгийг хүмүүс удалгүй ойлгоцгоож билээ.

	Иймд ордны шадруудын дургүйцэн эгдүүцэх нь туйлдаа хүрч билээ.

	— Манай хэрэг ч улам л дордоод байна гэж уурлахдаа самсаа нь шарлан

	— Энэ ч нэг л базаалтай юманд хүргэхгүй шүү. Байн байсаар худал хэлдэг амьтан олдохоо байчих бий вий. Манай Жакомон эзэн Вангийн үйлс яагаад ингэж бүтэхээ байчхав даа гэж иг маг, шивэр авир хийлцдэг байжээ. Харин эзэн ван Жакомон нь хэзээ нэг салхинд хийсэж ховхорно гэж айхгүй, чухам ёстой үс хожгор толгой дээрээ зуруулахаар гуйх аятай завшаан гардаг бол гэж хүлээсээр байжээ.Тэгээд ч өдий хүртэл зураачийн юу хийх гэсэн бүхнийг нь зөвшөөрч энэ талаар ямар ч цааргаллыг хүлээж авахгүй байжээ. Ордны шадрууд энэ гашуун тунг удаа дараа хүртэж, сэтгэл их л горойж байх болжээ. Чухамдаа энэ гашуун тунг гэдэс цэрийтэл хүртсэн гэхэд болно.

	Энэ нь генералуудад ч гэсэн нэг их амттай биш байжээ.

	— - Үгүй, та минь бодоод үз! Ийм зураач хүн бидэнд ашгүй олджээ. Гэтэл түүгээр бид юу хийлгэж байна вэ? Шарсан өндөг, тахианы махан шорлог, хайрсан төмс, хавтгай шоколад ердөө л энэ шүү дээ! Түүний оронд их буу хийлгэвэл аштай юу даа. Их буу! Тэгвэл бид ялагдашгүй армийг зэвсэглэн төхөөрөмжлөөд вант улсынхаа нутаг дэвсгэрийг өргөтгөж авах сан биш үү? гэж хэлэлцжээ.

	Хамгийн дайнч генерал бараалхаж, энэ талаар Жакомоны улаан нүүрэн дээр нь зоригтой айлтгажээ.

	Энэ үгийг сонорлоод далайн өвгөн дээрэмчний судсанд халуун цус булгилах шиг санагдан:

	— Их буу! гэж дуу алдаад — Их буу гэдэг ч ёстой маягтай даа! Бас хөлөг онгоц, нисэх онгоц, дирижаблиуд хийлгэнэ гээч! Бананитог нэн даруй дуудуулаад ир! Чөтгөр аваг! гэж хараажээ.

	Вангийн ордны шадрууд эзэн вангийнхаа энэ «чөтгөр аваг» гэсэн хараалаа хэлэхийг нь дуулахаа байсаар удсан ажээ. Гэтэл энэ хараалыг вангийн бие урьд далайн дээрэмчин байх үес ахмадын тавцан довцог дээр дээрэмчин бүлгийнхээ өмнө гарч зогсоод, завь хавиргалан уулгалах тулаан явуулахын өмнө үг хэлэхдээ их л дуртай хэрэглэдэг хараалын үг нь мөн байсан санжээ.

	Идэш уушны зүйл зурж бүтээн худалдаалах явдлыг тэр даруйд хориглон зогсоогоод зураачийг эзэн Ван хийгээд цэргийн ерөнхий штабын өмнө дуудан ирүүлжээ. Хана туурганд том том газрын зураг дэлгэж хадсаны дээр хожмын дайнд ялалт хийх газруудыг тэмдэглэх гэж өчүүхэн далбаа дарцаг бүхий хатгуур зүүнүүдийг зарц нараар бэлтгүүлсэн байжээ.

	Бананито их л тайван сууж, тэдний бүх бадрангуй халуун, бардам дээрэнгүй үгсийг хажуухнаас тас дайрч зөрөлдсөн юмгүй чагнаж байтал харин их буунуудыг бодсон санаснаараа туурвин зураад гараг гэж цаас харандаа гарт нь бариулахтайн зэрэг цаасны гол дунд том дармал хичээнгүй үсгээр «Үгүй» гэж бичээд түүнийгээ хүн бүхэнд уншуулах гэж лавтай итгэсэн бололтой өнөөх хуудсаа барьж танхим дахиныг тойрон явж хариулаад:

	— Ноёд минь ээ! Толгой тархиа сэргээх гэж анхилам сайхан кофе цай ууя гэж хүсвэл тань та бүхний хүсэлтийг нэгэн хувийн төдийд ч биелүүлэхэд бэлхэн байна. Та бүхэн хэрэв дор дороо үнэг агнах морьтой болох сон гэж байгаа болбол би хамгийн сайн угсааны хатиртай, арилжаатай сайн морьд зураад өгч ч болно. Харин их бууг эрхгүй мартагтун, та! Надаар их буу зуруулж авна гэж эгнэгт горьдолгүй шүү! гэж шулуухан хэлжээ.

	Ингэтэл тэр танхимд ёстой нэг үймээн цуугиан гэдэг болжээ. Цөм нэг зэрэг хашхиралдан босож, улаан нударгаар ширээгээ балбаад, бархирч гарав аа. Жакомон Ван гараа дэмий их өвтгөхгүйн тулд зарц нараа дуудуулан авчраад, нуруун дундуур нь хар тэнхээгээрээ өгчилгөж гарчээ.

	— Юу гэнэ ээ?! Толгойг нь! Толгойг нь л авбал таарна. Толгойг нь мунхруулбал зохино! гэж бархиралдах нь дуулдаж байв. Адаг сүүлд нь Жакомон эзэн Ван ам нээхдээ:

	— Тэгэхэд ч тэгье! Гэхдээ толгойг нь огтлохын оронд сайтар эргэцүүлэн бодох чөлөө олгоё! Миний санавал энэ зураач суут билгүүн хүн болох тулд ухаан санаа нь хэвийн биш байж магадгүй. Хий судлалын газар хэд хоног байлгавал таарах биз! гэжээ.

	Энэхүү ял цааз дэндүү хөнгөдөв гэж ордны шадрууд үг өгүүлэл гаргасан боловч эзэн Вангийнхаа зан суртахууныг андахгүй мэдэх учир удалгүй таг дуугүй болцгоож билээ.

	— Одоохондоо харандаагаар ч, будгаар ч түүний зурж туурвихыг чандлан хоригловол зохистой биз ээ гэж Жакомон нэмж хэлэв.

	За ингээд Бананитог галзуугийн газрын тусгаарлах өрөөнд хорьж авчээ. Цаас харандаа, бийр будгийн алиныг ч авч орохыг тас хоригложээ.

	Тасалгаанд нь тоосгоны хэлтэрхий, цэрдийн өөдөс ч алга байжээ. Эсгийгээр бин битүү доторлон бүрсэн тэр хана туурган дээр гагцхүү цусаараа л зурж болох байсан биз ээ. Шинэ гайхамшиг туурвил одоохондоо бүтээхийн аргагүй гэсэн бодолтой Бананито арга буюу эвлэрэх хэрэгтэй болжээ. Тэгээд ханзан дээр толгойгоо салаавчлан гэдрэг харж тарайн хэвтээд ,тун саяхан будсан цав цагаан адрыг нь гөлрөн ширтэж байв. Нүднийх нь өмнүүр жигтэй сайхан юм, хий үзэгдэл мэт алаглан эрээлэн жирэлзэх шиг болж байв.

	Энэ газраас мэнд зайлбал насаа зориулан оролдох зураг хөргийнх нь санаа сэдэв тэр ажээ. Бананито энэ шоронгоос нэг л цагт гарна гэдэгт хормын төдий ч эргэлзэхгүй байжээ.

	Нээрэн ч гарна гэдэг нь эргэлзээгүй үнэн бөгөөд юу гэвэл түүнийг аварч чөлөөлөхөөр оролдогсод мөн ч бий болой. Энэ аврагч этгээдийн нэр та бүхний ам хэлэн дээр эргэлдэж байгаа нь лавтай бөгөөд энэ нь хэний ч мэдээний хэрэг Доголон-мий байсан юм.

	 


Сарвуугаараа Доголон-мий тавиг өргөрүүн.

	Сараалжит цонхоор зураачийн үсрэхэд тусалруун.

	 

	АРВАН ДОЛООДУГААР БҮЛЭГ

	 

	Хоромхон ч суудаггүй Бенвенутогийн байшинд Жельсоминог бэртсэн өвдгөө эмчлүүлж байх зуур манай зураачийн сайд болсон явдал тэмдэгтэй яа илэрхий болсон тулд Эрдэнэ шиш эгч Ромолетта хоёрыг суллуулах хүсэлт тавихаар мий сайдад бараалхъя гэсэн байна. Харин Доголон-мийг ордонд ирэх үеэр Бананитогийн аз жаргалын одон, сарын хуучдын хорогдох саран мэт хэдийн шингэчихсэн байсныг харамсавч барахгүй бөлгөө. Ордны харуул хэвтүүлүүд доогтойёо инээвхийлэн Доголон-мийд хэлэхдээ:

	— Бананитогийнхоо гэгээн царайг олж үзсүгэй гэвэл галзуугийн газар очвол зохино. Чамайг оруулах эсэхийг хэн мэднэ. Харин чиний ухаан солиотой болбол магадгүй дээ гэжээ.

	Доголон-мий солиот болж заль гаргах уу, эсвэл өөр аргаар галзуугийн газар нэвтрэхийг эрэлхийлэх бил үү гэж удтал эргэлзэн бодолхийлсний эцэст

	— Эдгээ царвууд минь аминд орогтун! Та нар одоо дөрвүүлээ болсон болохоор хана туургаар хялбар авиран чадах биз ээ гэж тогтжээ.

	Галзуугийн газар нь хэрэм цайзын адил бат нүсэр, бараан өнгөт байшинд байдаг агаад эргэн тойрон дүүрэн ус мэлтгэнэсэн гуу татаалаар хүрээлэгдсэн ажээ. Доголон-мий арга буюу усанд шумбан орж татаалыг уймж сэлэн гараад, туурга өөд нь асаж авирсаар аль дайралдсан нээлттэй гэгээвчээр шурган орвол гал тогооны газар байжээ. Шал угааж байсан нэг жаалаас бусад бүх тогооч нар хажуугийн өрөөндөө одсон үе байжээ. Тэр жаал мийг үзмэгц:

	— Яв, новш минь! Энд хоолны үлдэгдэл хаягдал байдаггүй гэдгийг мэдэхгүй юу чи! гэж зандарчээ.

	Үнэхээр ч тэр хөөрхий хүү хэзээ ямагт өлсгөлөн байх тулд гал тогооны орхидсыг цөлмөн идэж, загасны нуруу сээрийг боловч үлдээлгүй мөлждөг юм байжээ. Тэр хүү энэхүү хог саг, үйрдэс цөвдлөөс минь хороолцох вий гэж айгаад мийг үлдэн хөөж, тэвдэхдээ байшингийн урт хонгил руу ордог хаалгыг нээчихжээ. Мөнхүү хонгилын хоёр талаар солиотой хүмүүсийн буюу чухамдаа хоригдлуудын шорон өрөө эх адаггүй үргэлжилсэн ажээ. Үнэндээ бол тэд галзуурсан хүмүүс огт биш, харин бөх зүрх гаргаж, эсвэл осолдож гэнэдэн үнэн мөнийг хэлсэн гэм буруутан бөгөөд гай болж Жакомоны харуул цагдаа нар түүний нь сонсчихсоноос болжээ.

	Шоронгийн зарим өрөөг хонгил гудмаас бат бөх төмөр сараалжин тороор заагласан ажээ. Заримыг нүсэр хүнд төмөр хаалгаар хаасан агаад хаалганд хоригдлуудад хоол унд зөөх цонхивч шагайвартай болой.

	Тийм нэгэн шоронгийн өрөөндөө Доголон-мий, Эрдэнэ- шиш авгайн мигуйн зулзагуудыг олж харснаас гадна мөнөөхөн сайхан сэтгэлт Барбос мигуйг олж үзээд гайхсаныг хэлэх үү. Тэдгээр мигуй цөм сүүл сүүлээ дэрлээд унтаж байсан бөгөөд, ямар сонин сайхан зүүд зүүдэлж байсныг хэн мэдэх билээ. Одоо бол Доголон-мий тэдэнд тэртэй тэргүй өчүүхэн ч тус хүргэж чадахгүй учир сэрээж зүрхэлсэнгүй. Та бүхний мэдээжээр шоронгийн саях өрөөнд Калимер Векселийг суулгасан бөгөөд энэ үес түүний бие цав гэмээ нь сэрүүн байсан тулд манай Доголон-мийг үзэхтэйгээ зэрэг шарванг нь алдуулан гуйсан нь:

	— Охин дүү минь надад хулгана авчирч өгөөч! Чи наранд яваа юм байна даа, даан чиг. Цорын ганц хулгана олж өг! Хумсанд минь хулгана өртөхөө байсаар хэчнээн ч удав даа байз! гээд л шалж гарчээ.

	«Энэ ч ёстой солиотой хүн юм даа» гэж Калимерийг урьд зүс танихгүй Доголон-мий бодож билээ.

	Хонгил гудмын адагт гяндангийн нийтийн шорон өрөө байсны дотор дор хаяад зуун хүн унтаж байжээ. Тэдний дунд Эрдэнэ шиш эгч, Ромолетта хоёр ч байсан санжээ. Хэрэв гэрэлтэй байсан бол манай Доголон-мий тэднийг олж үзээд таних нь магад байжээ. Эрдэнэ шиш эгч ч хэрэв унтаагүй байсан бол хуучин заншлаараа Доголон-мийг сүүлдэн барьж авах байсан биз ээ. Гэтэл гэрэл унтраасан агаад Ромолетта тэргүүтэн бүх хоригдлуудын дуг нойртоо дугжирч байсан үе байжээ. Доголон-мий тасалгааны дундуур гэтэн явж, нэвт шувт өнгөрөөд, дээд давхарт гарсан шатаар өгсөж билээ. Удтал эрэл хийсний эцэст, ашгүй, Бананитогийн хоригдсон чандлангийн тусгай өрөөг олж билээ.

	Зураачийн бие ханцуйт гараа дэрлээд, санаа амар амгалангаар нойрсож байсан агаад зүүдэндээ хожмын цагт зурах гайхалтай сайхан зургаа нүдээр үзэж байжээ. Гэтэл тэдгээр зургийн нэгэнд хов хоосон зай гарчихжээ. Гайхамшигтай сайхан цэцгийн баглаан дунд гэнэт Доголон-мийтэй адил мигуйчлан дуугардаг мийн толгой Бананитогийн нүдний өмнө тодроод иржээ. Бананито сэрээд хаалганы ч зүг ширвэн хармагц галзуугийн газар хоригдсоор суугаагаа сая мэджээ. Харин хаалган дах шагайвар нүх нээлттэй байсанд түүний бяцхан зурвас нүхээр Доголон-мийн толгой үзэгдэж, үнэн хэрэг дээрээ мигуйчлан орилж байсан юм санжээ.

	— Бананито! Бананито! Чи яасан их унтдаг юм биз? гэж орилж байжээ.

	— Хүүе хараач хөе! Хараач! Энэ Доголон-мийн сахал хэрэв биш байдаг юм бол би толгойгоо авуулсан ч гомдолгүй гэж дуу алдсанд

	— Сэрж үзээч! Би Доголон-мий чинь биеэрээ мөн! Чиний зурж надад бэлэглэсэн сарвуутай өнөөх муу мий чинь шүү дээ. Тэр сарвуу чинь сүрхий сайн ажиллагаатай байгаа гэдгийг дурдах учиртай!

	Ингэж хэлээд Доголон-мий тор сараалжийн завсраараа бие хураан чихэж, шувт үсрэн орж ирээд, Бананитогийн дэргэд очиж гарыг нь долоон байж өгүүлрүүн

	— Би чамд туслахаар ирлээ.

	— Яамай даа! гээд чи яаж туслах билээ?

	— Одоохондоо ч яахыг бүү мэд л байна. Хуяг харуулуудаас түлхүүр хулгайлсан ч болно шүү дээ!

	— Сэрчихвэл яана вэ?

	— Эсвэл хаалгыг чинь мэрж байгаад ч болсон, ер яаж ийгээд чамайг эндээс гарахад туслахыг бодно доо.

	— Арван жилийн хугацаатай бол ч чи энэ төмөр хаалгыг мэрж цоолж магадгүй сэн билээ. Гэхдээ би одоо надад юу хэрэгтэй байгааг мэдлээ.

	— Юу хэрэгтэй байна.

	— Хуурай хэрэгтэй. Төмрийн хуурай л олж үз. Бусдыг нь аргална.

	— За тэгвэл би хуурай олохоор шогшлоо шүү.

	— Би хуурай зурчхаж чаддаг сан бол хэрэг амархан бүтэх юм сан. Даан чиг энэ дээрэмчид чинь харандааны ёзоор ч үлдээлгүй мухарлачихлаа л даа гэж Бананитогийн гутран гасалж өгүүлэхэд Доголон-мий дуу алдан өгүүлрүүн:

	— Уг хэрэг зөвхөн үүнд байгаа юм бол ч одоо миний сарвуунууд байна шүү дээ. Миний гурван сарвуу цэрдээр, нэг царвуу тосон будгаар зурагдсаныг битгий мартаарай!

	— Өө нээрэн тийм л дээ. Гэхдээ сарвуу чинь хорогдчихно шүү дээ гэсэнд Доголон-мий нь энэ талын элдэв учир шалтгаан дуулах ч дургүй:

	— Байз байз! Чи надад өөр нэг сарвуу зураад өгч хэзээд чадах юм чинь!

	— За тэгвэл цонхоор яаж бууцгаах билээ?

	— Чи шүхэр зур аа!

	— Усан гуу татаалыг яаж гатлах билээ?

	— Завь зурчихгүй юу гэжээ.

	Бананито оргоход хэрэгтэй бүхнээ зураад дуусах үеэр Доголон-мийн сарвуунаас ямар ч хэрэггүй тожгор төгцөг үлдсэн нь чухамхүү үе мөчөө авхуулсан адил аягүй болсон байв.

	— Тэр удаа нэрээ солиогүй минь хэчнээн сайн болсныг чи одоо мэдэв үү? Би урьд ч Доголон-мий байсан, хойшид ч Доголон-мий чигээрээ байх болно гээд инээжээ.

	— Би чамд одоохон шинэ сарвуу зураад өгье гэж Бананитогийн санал гаргахад Доголон-мий өгүүлэв.

	— Тийм цаг зав хаа байх билээ. Хуяг харуулуудыг сэрчихээс өмнө бушуу явж оргоё гэжээ.

	Бананито хуурай зурж хийв. Зураач завшаанаар төмрийг гадилын цөмийн зөөлнийг зүсэх адил тас үрэх хуурай зурсан тулд хэдхэн хувийн төдий хугацаанд хаалганаа том онгорхой гаргаж, мань найз нар түүгээр хонгил руу шурган гарч чадав.

	— За одоо Эрдэнэ шиш эгч дээр ороод Ромолетта охин, мигуйн зулзагуудын хамтаар гаргаж авбал ямар вэ? гэж Доголон-мий санал гаргажээ. Тэгтэл чиг шагшаан шуугиан дэгдэж, харуул хуягууд сэрсэн учир, гэмт этгээдийг илрүүлэхээр эргүүл хийж эхлэв. Хонгилоос хонгилд хэрэн хэсэн алхалж яваа харуул эргүүлийн хуягийн тэв тэв гэсэн хөлийн чимээг Бананито, Доголон-мий хоёр олж сонсов. Үүнд Доголон-мий шивнэн өгүүлрүүн:

	— Гал тогооны газар хүрэхийг бодъё! Нэгэнт бултаараа оргож амжихгүйгээс хойш ядаж хоёулаа амь зулбахыг бодно шүү. Шоронд байснаас наранд явбал илүү тус хүргэж чадах биз гэжээ. Гал тогооны газар ирвэл өнөөх жаал Доголон-мийг үзээд:

	— Ховдог гайхал чамайг би тун саяхан хөөж гаргаагүй билүү! Чи надаас хоолыг минь хулгайлах санаатай юу? Яв! Цонх тэр байна. Түүгээрээ, гараад тонил! Чи живж үхье гэсэн юм бол явдаг зам чинь ёсоороо мөн! гээд аашилж давшилж гарчээ?

	Жаал хүү ихэд уурлаад Бананитог ч харсангүй, ганцхан мийг л олж үзээд, миний хоолноос булаалдах нь гэж эмээсэн ажээ. Бананито шүхэр юүгээн баглаж, завь юугаа бэлтгээд Доголон-мийг сугандаа хавчуулж

	— Явъя! гэвэл хүү:

	— Болж болж, яамай, Тонилогтун! Дахиад энэ хавиар мөр чинь ч бүү үзэгдэх болтугай гэж бөвтнөжээ. Гагцхүү Бананитог цонхоор үсэрсний хойно хүүд баахан сэжиглэлтэй санагдан: — Энэ чинь бас юу нь харайчхав даа?! гэж шилэн хүзүүгээ маажин гайхширч бодсон ажээ.

	Тэгж бодоод хар толгойгоо хэрэг түвэг удахгүйн тулд таг дараад, үзсэн сонссон юм огт байхгүй гэж өчихөөр шийдээд, хоолны үлдэгдлийн дороос байцайны гол олж, уруул амаа үрчийлгэн ярзайгаад, их амтархан мэрж гарчээ. Бананитогийн оргосон явдал түдэлгүй илэрч галзуугийн газрын цонхоор хуяг харуулууд хүзүү сунган гүлдийцгээж:

	— Наана, цаана! Сүйд боллоо! Аюултай галзуу оргосон шүү гэж бархирав аа. Бананито Доголон-мий хоёр завин дотроо бөхийхөөрөө бөхийж нугдайхаараа нугдайсаар татаалын гүн усыг гатлах гэж гараараа сэлүүрдэн явав. Хэрэв хоромхон ч суудаггүй Бенвенуто өвгөн Доголон-мийн далдын санааг тааварлаж мэдээд эргэн дээр түрдэг тэрэгтэйгээ бэлхэн хүлээж байгаагүй бол оргодлууд төдий л хол явж чадахгүй байжээ.

	— Наашаа бушуухан энд нуугдагтун! гэж шивнэн тэргэндээ суулгаад хуучин муусайн хувцасны тамтгаар бүтээж орхижээ.

	Харуулын цагдаа нар амжин гүйж ирэхэд өвгөн нөгөө тийш зааж:

	— За даа тийшээ л хараарай! Цаадах гайхлууд чинь тийшээ зугтааж харагдсан шүү гэж хэлжээ.

	— Чи чинь ингэхэд юун хүн билээ? гэхэд нь:

	— Би ч яах вэ. Хуучин хувцасны тамтаг зардаг ядарсан хөгшин энд амьсгаагаа дарж сууна гэжээ.

	Үнэхээр ядарсан хүний дүр үзүүлэх санаатай тэрэгнийхээ өрөөсөн арал дээр сууж мод толгойдоо тамхи баагиулав. Тийнхүү суугаад байх тусам улам азай буурал болно гэдгийгээ Бенвенуто сайтар мэдэх боловч одоо яах гэх вэ. Үнэндээ тэнд хэдхэн хурмын төдий тэнд ингэж суухдаа хэд хэчнээн жилийн насаа хороож хохирч байгааг хэн мэдэх вэ! Гэвч Бенвенутогийн зан нэгэнт ийм болохоор яая гэх билээ! «Би хэдэн жилийн насаа алдвал төдий чинээ бусдын насыг урт болгоно. Иймд бусдын амь насны төлөө би амь насаа зориулах л болно» гэж өвгөн бодож байжээ.

	— Бодоод тамхиныхаа утааг харуулын цагдаа нарын улаан нүүр рүү үлээж суув.

	Гай болж яг энэ үеэр Доголон-мийн хамар загатнасан агаад самбаатайгаар түүний шурган орж нуугдсан элэхий хуучин хувцасны шороо тоос гэж жигтэйхэн байснаас болжээ. Шорооны бужигнахыг гагцхүү хамар дээрээ эвэрт хирс мэтийн болхи амьтан л анхилам сайхан үнэр гэх байсан биз. Доголон-мий найтаахгүйн тулд урд хоёр хөлөөрөө хамраа чимхчихье гэж бодсон боловч өвчүү талдаа цорын ганц хөл сарвууд болсноо даанч хожуу санасан байжээ. Ингээд шороон үүл дэгдээн сүрхий чангаар найтаалгажээ.

	Зураачаа илчлэхгүйн тулд Доголон-мий түрдэг тэрэгнээс суга үсрэн гарч толгойгоо хандсан зүгт год хатган зугтаасан ажээ.

	— Энэ чинь юу вэ? гэж харуулын цагдаа нарын асуухад Бенвенуто:

	— Аа энэ нохой л байна. Хуучин муусайн хувцсанд нуугдан хэвтэж байгаад одоо гараад зулбаж байхгүй юу гэж хариу өчвөл харуулын цагдаа нар:

	— Зугтааж л байгаа хойно нэг л гэмтэй гэсэн үгээ! Хойноос нь харайцгаая а! гэжээ. Ард нь пид пад хийж хүнд хөлийн чимээ гарч, «наадахыгаа баригтун!» гэж хашхиралдахыг сонсоод Доголон-мий:

	— За яамай, миний хойноос хөөгөөд ядахдаа зураач Бенвенуто хоёрыг зүгээр орхих биз гэж баярлан бодов. Доголон-мий хотын гудамжаар тийнхүү сүлжин харайлгасанд харуулын цагдаа нар хэлээ унжуулан амьсгаадаж хойноос нь хөөжээ. Гэтэл Вангийн ордны өмнөх талбай дээр гараад иржээ.Тэнд Доголон-мийн урьд нэгэн шөнө амгалан тайван өнгөрөөсөн өнөөх дурсгалын багана урд нь харагджээ.

	— За даа, одоо ганцхан үсэрвэл амь аврагдлаа даа гэж Доголон-мий хөл сарвуундаа наманчлан боджээ.

	Сарвуунууд нь түүний энэ үгийг дуулсан гэдэг нь ёстой хэтэрхий сайн гэхэд хилсдэхгүй. Юу гэвэл баганаас зуурч аваад орой руу нь авирахын оронд сарвууныхаа хүчээр Доголон-мий тэрхүү дурсгалын багана руу үсрээд хав хийтэл наалдаад дахиад гурван хөлт муурын зураг болчихжээ. Энэ нь тэрхэн агшиндаа мийн сэтгэлд тавтайяа нийлэлцжээ. Учир юун гэвэл харуулын цагдаа нар хожим илтгэл мэдээлэлдээ бичсэний ёсоор тэд ёстой «эвэр сүүл ч үгүй» хоцорсон юм байжээ.

	— Аа жигтэй, энэ мий одоо хаачих нь энэ вэ? гэж бие биесээс асуулцсанд:

	— Энэ багана уруу л яахын аргагүй үсрэхийг нь би үйлийн үргүй харсан юм даа!

	— Тэгээд багана дээр чинь одоо юу ч л харагдахгүй байна шүү дээ!

	— Нэг хачин сарвайсан юм л байна. Өөр юм алга. Хараач! Энэ чинь нэг жаал сургууль дээрээсээ өнгийн цэрд хулгайлаад л мий зурчихсан байна шүү дээ! гэсэнд нөгөөх нь:

	— За энэ ч яамай, явцгаая! Зураг мураг бидэнд падтай юм уу! гэжээ. Тэр зуур Бенвенуто түрдэг тэргээ гэрийнхээ зүг дэндгэнүүлэн өнхрүүлж, бас амьсгаагаа дарах гэж байн байн зогсосхийн гүйж явжээ. Ихэд ядраад хөдлөх сөгөөгүй болсон тулд дахиад ч бас хоёр гурван удаа тэрэгнийхээ арал гуяны дээр сууж амрахаас өөр аргагүй болжээ.

	Товчилбол өвгөн тэр өглөө нааш ч үгүй, наян настай гэрээс гарсан бол одоо гэрийнхээ босгыг дахин үзэхдээ лавтайяа ерэн нас хүрснээс зайлсангүй байнам. Эрүү нь хэнхдэгтээ хүртэл сулхайн унжиж, нүд нь гүн атирааны цаана бараг далд орж, дуу нь газар дороос гарах мэт хачин өгөр болсон байжээ.

	— За Бананито минь босож үз! Бид гэртээ ирлээ гэхэд нь зураач харин түүний үгийг сонссонгүй нь, элэнхий муусайн хувцасны тамтагт дарагдан бие бүлээцээд дуг хийснээс тэр ажээ.

	 


Эрхэм Бенвенуто хэрхэн амьсгаа хураасныг нь

	Энэ бүлгээс үзтүгэй, та минь!

	 

	АРВАН НАЙМДУГААР БҮЛЭГ

	 

	Өвгөн Бенвенуто зураачийг сэрээхээр оролдож байтал ар талд нь гэнэт:

	— Чи энд юу хийж байна. Хуучин муусайн новштойгоо ярилцаж байна уу? гэх дуу гарсанд эргэж харвал харуулын цагдаа зогсож байжээ. Өвгөн дүйвүүлэх санаатай

	— Ямар элэнцгийн тань новштойгоо? гэж эргүүлэн асуужээ.

	— Энэ хэдэн уранхай оймсондоо хандаад чи нэг юм хэлчихийг чинь би осолгүй дууллаа шүү дээ. Чи лав элэнхий оймсныхоо цоорхойг тоолж байсан биз!

	— За, би зөнөглөөд ярилцаж байсан байж ч магадгүй хүү минь, би өөрөө ярилцсанаа ч анзаарч мэдсэнгүй. — Аяа хүү минь, ах чинь юутай их ядарсан гэж санана. Явган тэрэг түрээд өдөржингөө тэнүүчилнэ гэдэг миний насан дээр бэрх байна шүү гэсэнд харуулын тэр хүн өрөвдөх мэт өгүүлрүүн:

	— Ядарсан бол амрагтун! Ийм цагт чинь хэн л танд элэнхий хувцсаа худалдана аж даа гэсэнд Бенвенуто:

	— Жаахан сууж амрахаас даа гээд тэрэгнийхээ өрөөсөн гуя модон дээр суужээ.

	— Таныг зөвшөөрвөл би ч бас хормын төдий суумаар байна гэж харуулын хүн гуйсанд Бенвенуто

	— Тэрэгний арлын нөгөө гуя мод тэр байна, суу л даа гэжээ.

	— Баярлалаа. Шөнөжин манаа хийхэд бас л ядрах юм байна шүү. Тэгээд бүр төгөлдөр хуурч болох сон гэж мөрөөдөж явдгийг минь яана?» Дандаа л сайхан хөгжмийн хүрээлэл дунд суугаад байвал надад ямар сайхан байх билээ. Тэр ч байтугай би сургуулийн зохиох бичлэг дээр энэ тухай бичиж билээ. «Өсөж том болоод ямар мэргэжилтэй болох вэ» гэсэн сэдэвтэй зохиох бичлэг байж билээ. «Би өсөж том болоод төгөлдөр хуурч болж, орон бүхнээр тойрон явж, концерт тавихад минь хүмүүс надад баярлан талархаж алга ташна. Би алдар цуутай хүн болно» гэж бичиж билээ. Гэтэл би одоо ядаж хулгайч нарын дунд ч алдар цуутай болж чадсангүй шүү. Нэг ч хулгайчийг барьж авч чадаагүй л гэлдэрч явна. Дашрамд асуухад та чинь луйварчин хүн биш биз дээ?! гэхэд нь

	Бенвенуто толгой сэгсрэн түүний санааг амруулж билээ. Өвгөн энэхүү гунигт хувь заяат шөнийн манааг тайтгаруулах ямар нэг юм хэлэхийг асар хүсэх боловч хүслээ биелүүлэх сөгөөгүй болсон байж билээ. Өнгөрөн одох хувь хором бүр тэнхээ чадлыг нь улам барагдуулж байх шиг санагдах болов чиг, одоо яая гэх вэ, дуугүй сонсож л суухаас аргагүй болжээ.

	Шөнийн манааны хүн өөрийн аж төрөл үр хүүхэд хийгээд насан туршид өөрт нь огт байгаагүй төгөлдөр хуур тэргүүтний тухай амьсгаа давхцуулан удтал ярьсаар л суужээ.

	— Миний хамгийн их хүү арван настай. Багш нар «Өсөж том болоод ямар мэргэжилтэй болох вэ?» гэдэг өнөөх сэдвээ аанай л бичүүлдэг юм байна. Түүнд нь манай хүү «Би нисгэгч болно. Хиймэл дагуул дээр нисээд саранд очно» гэж бичсэн байна билээ. Түүнийг ийнхүү нисэх болтугай гэж би үнэн голоосоо ерөөнө л дөө! Гэхдээ нэг хоёр жилээс би тэр хүүгээ ажилд оруулахаас аргагүй болно. Цалин хөлс минь ам бүлээ тэжээж хүрэхгүй юм чинь, тэгэхээс яах вэ. Ингэхлээр үнэндээ тэр хүүг сансар судалдаг хүн болно гэж итгэхэд бэрх биш үү! гэжээ. Бенвенуто толгой сэгсрэв. Үүгээр тэр өвгөн, итгэх хэрэгтэй. Огт болшгүй юм гэж орчлонд алга. Хүсэл мөрөөдөл маань биелэгдэнэ гэдэгт хэзээ ч итгэл найдвараа алдаж болохгүй гэж хэлэх гэсэн юм байжээ. Гэтэл шөнийн эргүүлийн тэр цагдаа өвгөний энэ дохиог анзаарч мэдсэнгүй өнгөрчээ. Өвгөнийг үзвэл унтаж байх шиг харагдсан тулд тэр эргүүлийн цагдаа:

	— Зайлуул чааваас, өвгөн үнэнээсээ ядарч дээ! За явж эргүүлээ хийж үзэхээс дээ гэжээ.

	Тэр цагдаа чимээ гаргахгүйг хичээн өлмий дээрээ цөмцгөнөн холдоход Бенвенуто байраасаа хөдлөлгүй суусаар хоцорчээ. Өндийж босохын тэнхэл тамир байсангүй.

	Өвгөн сулхнаар амьсгаагаа татаад:

	— За ингэсхийгээд жаахан суузнаад л үзэхээс. Би чадах бүхнийгээ л хийлээ дээ. Бананито одоо нэгэнт айх юмгүй боллоо. Хөөрхий тэр харуулын цагдааг үнэн сэтгэлийн үгээ ярих гэснийг нь яриуллаа даа гэж бодож байв. Гэтэл бодол санаа нь будилж, улам бүдэг бадаг болж байв. Их л холоос нэг хүний дуулах сонсогдож тэгэхдээ бүр өлгийн дуу дуулж байх шиг санагдаж байв. Удалгүй тэр дууг ч өвгөн сонсохоо болив.

	Найз нөхөд минь, энэ өлгийн дуу дуулж байна гэж Бенвенуто зүүдэлсэн хэрэг биш билээ. Чухамдаа Жельсомино өнөөх зүүд нойрон дундаа дуулдаг тэр заншлаараа дуулчихсан хэрэг байжээ. Түүний дуу байшингийн шатаар хөвөлзөн хаалгаар гараад тэрхүү мухар, гудамжинд нүргэлэн сонсогдож Бананитог сэрээчихжээ.

	Зураачийн бие толгой дээгүүр нь хөглөрсөн элэгдсэн хувцас хунарын дороос хамраа цухуйлгаж

	— Бенвенуто! Бенвенуто, бид хаана байгаа билээ? Юу болов? гэж дуудвал Бенвенуто нь түүнд хариу хэлэхээс нэгэнт өнгөрсөн байжээ. Зураач тэрэг дотроос ухасхийн гараад өвгөнийг нэг хоёр удаа сэгсчиж үзэв. Сэгсэртэл өвгөний гар цэл мөс болчихсон байжээ. Гагцхүү байшин дотроос Жельсоминогийн илбийн мэт гайхамшигт дуу хоолой сонсогдсоор байжээ. Зөөлөн энхрий өлгийн дууны аялгуу агаарт хөвөлзөн эргэлдэн, хөндлөн гудамжиндаа халгин цуурайлсаар авай.

	Бананито байшингийн дээд давхарт гүйн гараад Жельсоминог сэрээж хоёулаа болоод гудамжинд гарч ирэв.

	Өвгөнийг үзээд Жельсомино

	— Нас барчхаж! гэж дуу алдав. Үүнд Бананито өгүүлрүүн:

	— Чи биднийг юу ч бодолгүй санаа амар унтаж хэвтэхэд энэ хөөрхий амьтан сүүлийн хүч тамираа шавхан бидэнд тус болж, манаас болоод нас эцэслэж шүү дээ, хөөрхий гэжээ.

	Гудамжны адагт мөнөөхөн шөнийн эргүүлийн цагдаа харагдав.

	— Наадахыг чинь гэрт нь оруулчихъя гэж Жельсомино шивнэв. Түүнийг оруулахад Жельсоминод зураачийн туслалцаа ч хэрэггүй байв. Өвгөний бие хураагдаж, хүүхэд мэт хөнгөхөн болчихсон байсан тулд гар хурууны үзүүрт сэвэлзэн, дуучин ганцаар өргөж байшинд авч оржээ. Мөнөөхөн цагдаа хэдэн хувийн төдий түрдэг тэргийг ширтэн зогсох зуураа бодсон нь:

	— «Хуучин хувцас цуглуулж зардаг өвгөн энд суудаг бололтой. Зүй нь замын гол дунд тэргээ орхив гэж түүнийг торголтой юм сан. Гэвч энэ сайн өвгөн байна билээ. Энэ хөндлөн гудамжаар эргүүл хийгээгүйн дүрэм үзүүлж явахаас даа» гэжээ.

	Хөөрхий бармаа Бенвенутог үүрд нүд аньсан хойно нь ядаж хүүрийг залж тавих мухар сандал ч гэрээс нь олддоггүй байна. Иймд талийгаачийг нэг жинтүүрхүү юм толгой дор нь ивээд, ердөө л шалан дээр тавихаас өөр талгүй болжээ.

	Одоогоор та бүхний огт мэдээгүй байгаа бөгөөд дараах бүлэгт уншиж мэдэх олон хэрэг явдал болж өнгөрснөөс хойш хоёр хоноод Бенвенутог оршуулж билээ. Түүнд хэдий олон мянган хүн оролцсон боловч элэнхий хувцас гүйлгэдэг өвгөний буянтай сайн үйлсийн тухай булт олноороо хэлэх юмтай байтлаа нэгээхэн ч хүн үг хэлсэнгүй билээ. Харин Жельсомино л цав хийтэл энэ оршуулах ёслол дээр анх удаа юм хум эвдлэн сүйтгэлгүй дуу дуулж үзсэн байна. Түүний дуу хоолой нь урьдын адил хүчтэй хэвээр байсан боловч түүний ая нэг л уяралтай зөөлөн байсан тулд сонссон бүхний сэтгэл санааг ариун сайхан болгох шиг санагдуулж билээ.

	Тэгэвч үүнийг хүртэл өчнөөн олон хэрэг явдал болж өнгөрсөн гэдгийг та нарт дээр өгүүлсэн билээ. Жельсомино зураач хоёр юуны түрүүн Доголон-мийн алга байгааг үгүйлсэн хэрэг. Гуниг гаслан төгөлдөр энэ үймээн аймааны өдрүүдэд тэр мийн үгүй болсныг анзаарсангүй ажээ.

	— Өвгөний түрдэг тэрэгний дотор л тэр мий надтай хамт байж байсан юм сан. Муусайн хувцас хунарын тамтаг доор дарагдчихаад би түүнийг харж явж үнэндээ чадаагүй юм. Тэгэхдээ би түүний найтааж байхыг нь сонссон юм шүү дээ гэж Бананитогийн өгүүлэхэд Жельсомино хэлэв.

	— Хөөрхий мий лав нэг гай зовлонд учирсан байх гэхэд зураач:

	— Эрдэнэ шиш эгч, Ромолетта хоёрыг чөлөөлөх санаатай галзуугийн газар эргээд очсон байж ч магадгүй юм шүү гэсэнд сэтгэл нь зовж ичиж улайсан Жельсомино өгүүлрүүн:

	— Бултаараа л нэг нэг юм хийж байж. Би ганцаараа л ажилгүй дэмий сэлгүүцэж байгаа юм байна. Би л чийдэнгийн чимэг сэлтийг эвдлэн сүйтгэж, хүн амьтан айлгахаас өөр юм чаддаггүй таг амьтан юм байжээ гэжээ.

	Урьд өмнө Жельсоминог ийнхүү цөхрөн гансарч байхыг хэн ч огт үзээгүй бөлгөө. Гэтэл чухам тэрхэн хормын дотор үүрийн цолмон шиг гялалзсан нэг сайхан санаа бодол цэлсхийн орж иржээ, түүнд!

	— За гэвч би юу чаддагаа нэг үзүүлэх юм байна! гэж дуу алдаан хэлээд хүрэм цамцаа яаран авч өмсөх нь Бананито үзээд:

	— Чи хаашаа явах нь вэ? гэж асуувал дууч хариуд нь

	— Одоо миний ээлж болсон. Чи байшингаасаа бүү гарагтун. Цагдаа нар чамайг эрж байгаа шүү. Миний тухай сониныг чи удалгүй дуулах биз. Ёстой нэг ер бишийн ч сонин дуулгах болно доо гээд оджээ.

	 


Худал хэлэхийн өвчин өнгөрч илаарьшин эдгэв.

	Хуурмаггүй үнэнийг бултаар таалж нэн эрхэмлэв.

	 

	АРВАН ЕСДҮГЭЭР БҮЛЭГ

	 

	Бананитогийн оргосны улмаас дэгдсэн үймээн шуугианы дараа галзуугийн газар дахин нам гүм болж билээ.

	Гяндангийн өрөө чангалангийн тусгаарлах өрөө, хонгил гудам газар бүхэнд цөм унтацгааж байлаа. Гал тогооны газрын зол муут жаал л ганцаараа сэрүүн байжээ.Тэр жаал үргэлжид өлсгөлөн явдаг учир хоолны үлдэгдэл хаягдлаас идэж уух юм олох санаатай шөнө туж эрж, хэзээ ч дуг хийлгүй, цурамгүй голдуу хонодог бөлгөө.

	Зураач Бананитог ч, түүний хойноос хөөж одсон хүмүүсийг ч аль алиныг тэр хүү төдий л хайхарсангүй. Харин түүний сонирхлыг галзуугийн газрын байшингийн яг харгалдаа байгаа талбай дээр зогсож уянгат дуу ая татан эхэлж байгаа өндөр гэмээргүйгээр барахгүй намхан ч гэмээр нуруутай сонин залуу татсан билээ. Гал тогооны газрын хүү төмсний хальс зажлах зуураа тэр залууг ажиглан зогсож, толгой сэгсрэн:

	— Энэ залуу ч нээрэн солиорч дээ. Хайр дурлалын дууллыг гоо сайхан бүсгүйчүүдэд биш, галзуугийн газрын цонхон дор дуулж байхыг хэзээ үзсэн юм бол?! За гэвч өөрөө л мэдэг дээ! Харин ямар хүчтэй хоолой вэ? Үүнийг шинэ ээлжийн цагдаа нар одоохон барьж авахгүй бол харин юу болох бол доо, мөрий тавьсан ч алдахгүй биз дээ гэж бодож байжээ.

	Харуулын цагдаа нар нь энэ үеэр Доголон-мийн хойноос хөөцөлдөж ядраад үхсэн юм шиг унтаж хэвтжээ.

	Жельсомино хоолойнхоо өнгийг шалгах гэж анх аяархан эхэлж байснаа, улам ч чанга чангаар өргөн дуулсанд гал тогооны газрын хүү хоолны үлдэгдлээ ч мартаж алмайран ангайн чагнажээ.

	—Үүний дуулахыг чагнаад харин өлсөхөө хүртэл мартаж байх шив гэж бодтол жаал хүүгийн гадагш харж байсан цонхны шил бут үсрээд нэг хагархай шил золтой л хамарт нь шигж орсонгүйд хүү:

	— Хүүе, хэн тэндээс чулуугаар цонх шидчих вэ? гэж хашхирчээ.

	Тэгтэл асар том нүсэр хар энэ барилгын элдэв хэсгийн цонхны шил дараа дараагаар яйран унаж гарав. Хоригдлууд бослого үймээн гаргах шиг байна гэж бодоод хуяг харуулууд гяндангийн өрөө тасалгаа бүрээр гүйлдсэн боловч удалгүй энэхүү үзэл бодлоосоо няцахаас аргагүй болж билээ. Хоригдлууд нь үнэхээр цөм сэрчихсэн байсан боловч цугаар нам тайван Жельсоминогийн дуулахыг л амтархан сонирхон чагнаж байсан юм санжээ.

	— Хэн тань энд цонх бут цохиод байна вэ!? гэж хуяг харуулууд хашхирсанд хоригдлууд тал талаас нь:

	— Чимээгээ аядаж үзээч ээ! Дуу аялахыг сонсъё бид! Шил мэл бидэнд ямар падтай юм бэ? Ямар бидний юм биш! гэж хашхиралджээ.

	Дараагаар нь цонхны төмөр сараалжин торнууд хугарч нугарч эхэлсэн бөгөөд хуруу бүдүүн төмрүүд нь чүдэнзний мод шиг хуга хуга үсэрч жаазнаасаа ховх үсрээд, гуу татаалын гүн уснаа асар хүчтэй цүл пал гэж унаад ёроолд нь живж байжээ.

	Энэ явдлын тухай галзуугийн газрын захирал олж мэдээд дотор зарсхийн айж, дагжин чичрээд:

	— Хүйтнээс тэгсэн байлгүй дээ гэж нарийн бичгийн дарга нартаа тайлбарласан байтлаа «газар хөдөлж эхлэх шиг байна» гэж дотроо сэм бодож байжээ.

	Тэр захирал машин тэргээ дуудуулж авчруулаад доорд улсдаа хэлэхдээ: «Би сайдад энэ бүхнийг айлтгахаар явлаа» гэж хэлээд галзуугийн газраа аз заяа нь мэдэг гэж зөнгөөр нь хаяад зуслан уруугаа жийгүүлж өгчээ.

	Үүнд нарийн бичгийн дарга нар нь уур хилэн бадарч бодоцгоосон нь: «Юун элэнцгийг нь сайд байх вэ? Захирал маань лав галзуурав бололтой. Сайд гэдэг нь зүгээр аян шалтаг. Ингэхэд бид яах ёстой билээ. Урхинд орсон оготно шиг ингээд үхэх болж байна уу? Тэр ярьдаггүй хэрэг ээ!» гэжээ.

	Тэд машинтай нэг нь машинаараа, явган нь явган нүцгэнээр эвхдэг гүүрний тэртээ рүү уван цуван гайхалтай хурдан гарч зугтаасан тулд хаалга сахисан манаач нар нь ч тэдний хэрхэн тийнхүү ор сураггүй болсныг анзаарч амжаагүй бөлгөө.

	Үүр манхайтал цайгаад байшин барилгын дээгүүр нарны гэгээн туяа гялбалзан тусч байлаа. Энэ нь Жельсоминод нэгэн ёсны «чанга дуул» гэсэн дохио мэт болжээ.

	Та бүхэн тэр цагт түүний юутай чанга дуулсныг чихээрээ сонссон бол яана?! Галт уулын оройгоос халуун лав оргилон гарахын адил их хүчтэйгээр түүний дуу нүргэлэн гарч билээ. Галзуугийн газрын бүх модон хаалга зомгол болон зад үсэрч төмөр хаалга нь хаалга гэх юмгүй болтлоо нахийж тахийсан учир түүний цаана хаагдаж байсан бултаараа хонгилд гүйн гарч баярлан дэвхцэж байжээ.

	Хуяг, тахар, харуул манаа, цэвэрлэгч нар нь гарах хаалганы зүг уван цуван гүйлдэж, өргөж эвхдэг гүүрээр дамжин цаадах талбайд үсрэн гарцгааж байлаа. Цөм л хотод чухал ажилтайгаа гэнэт санацгаасан болж:

	— Өө би чинь нохойгоо угаах учиртай юм сан гэж нэг нь өгүүлэхэд

	— Еэ халаг, намайг нээрэн далайн эрэг дээр ирж хэд хоно гэж урьсан юм сан л даа гэж нөгөө нь хэлжээ.

	— Еэ харла, улаалжин загасны ус солихоо мартаж орхиж гэм. Цухалдаад үхчхээгүй байгаа даа, харла! гэж гуравдах нь хэлжээ.

	Тэд үргэлж худал хэлж дассан тул айдас хүрч байна гэж ил шууд хэлэх зүрх хүрэхгүй байжээ.

	Нэг үгээр хэлэхэд энэ хэдхэн хувийн төдий энэ газар үйлчилж байсан хүмүүсээс мөнөөхөн гал тогооны газрын зол муут жаалаас өөр нэгээхэн ч хүн галзуугийн газар үлдсэнгүй ажээ. Үлдсэн тэр хүүд юм идэхийн хүсэл тэрхэн мөчид огт байсангүй, гартаа галын бяцхан шилээвэр барьж амаа ангайн гөлрөөд зогсож байжээ. Энэ насандаа анх удаа хээрийн ариун салхинд зогссон мэт дотор нь онгойж, толгой нь сэргээд дур булаам элдэв хүслийн совин татаж билээ, тэр хүүд

	Харгалзах хуяг харуулуудын цугаараа зугтаж одсоныг шоронгийнхны дотроос нэн түрүүн Ромолетта ажиж мэдээд:

	— Та бид нар юугаа хүлээх юм бэ? Бас оргож зугтаавал яасан юм бэ? гэж Эрдэнэ шиш эгчид өгүүлэв.

	Хоёулаа хөтлөлцөн гүйж хаалгаар гарч шатан дээр хүрвэл түүгээр үймэлдсэн олон хүн ухаан зулаггүй уруудан гүйлдэж байжээ. Амьтан хүний үймээн аймаан гэдэг учрыг олохын найгүй байсан боловч Эрдэнэ шиш эгч үй түмэн янзын дуун дотроос мигуйн зулзагынхаа дууг андахгүй мэдэх хүн байжээ. Доголон-мийн долоон бяцхан шавь нар болсон тэдгээр долоон зулзага ч мөн ялгаагүй, үй түмэн хүний дундаас асран ивээгчийнхээ ширүүн догшин царай, омог төгөлдөр гэдийж гоохойсон толгойг дороо ялгаж таньдаг амьтад ажээ. Тэд цөм мигуйчлан орилоод Эрдэнэ шиш эгч рүү дүүлэн ирцгээж хүзүү дээр нь үсрэн гарцгааж, булган зах мэт хүзүүг тал талаас нь ороогоод авчээ.

	— За тэгвэл ч одоо гэртээ харьцгаана даа! гэж тэр авгай нүдэндээ нулимс мэлтгэнүүлэн өгүүлж, Нэг, хоёр гурав, дөрөв... цөмөөрөө бүрэн үү?... долоо найм... харин нэг илүү байх нь юу билээ?! гэж мигуйн зулзагуудаа бүртгэжээ. Тэр илүү нь мэдээжийн хэрэг сайхан сэтгэлт Барбос гэдэг мигуй байсан бөгөөд Эрдэнэ шиш эгч гуай ч түүнийг мөн гадуурхан хажиглалгүй өршөөлт тэвэртээ багтаажээ.

	Жельсомино одоо дуулахаа больж, гяндангаас гарч ирсэн хэн бүхнээс Доголон-мийг үзэв үү? гэж сураглаж байжээ. Хариуд нь хэн ч тодорхой юм хэлэхгүй тулд тэсгэлгүй санаа зовж эхлээд

	— Цаана чинь галзуугийн газар үлдсэн амьд амьтан ер байна уу? гэж хашхирсанд хариуд нь

	— Ширхэг ч амьтан алга, гэжээ.

	— За тэгвэл мэдээтэй байгаарай гээд усанд умбагч хүмүүс шумбаж орохын өмнө гүн амьсгаа айдаг шиг уушги дүүрэн хий амьсгаалж аваад, авиа бүхнийг сарниулалгүй нэгэн чигт явуулах гэж нударга хомбойлгон аман дээрээ бариад чих дөжиртөл хашхирчээ. Цолмон одон ангараг гараг дээр ч бол хавтгай чихтэй байдаг болж гэм түүний дууг эрхгүй дуулах байсан биз ээ. Циклон шуурга болсон шиг байшин барилга донслон доргилон салгалсныг дурдахад хүрэлцээтэй биз. Дээврийн тоосго, зуух, яндангийн туйпуу цөм гурил мэт үйрээд дараагаар нь хана туурга нь дээд давхраасаа эхлэн зад үсрээд салганаж байснаа аймшигтай сүртэй нир хийж, доошоо унан усан татаалын гууг дүүргэж усыг нь арван зүгт үсэргэн цацаж билээ.

	Энэ бүхэн нэгэн хувийн төдийд болсон хэрэг. Үүнийг хоригдлуудын оргон зайлснаас хойш ч байшин дотор хоцорч байгаад барилга бүхлээрээ нурж дардгийн даваан дээр цонхоор арай чамай амжин үсэрч татаалд унаад, хоёр нэгийн төдий дэлбээ хаян сэлж, цаад талбай дээр нь аюу заюу амь золбин гарч ирсэн өнөөх гал тогооны хүү сайн мэджээ.

	Галзуугийн газрыг ийнхүү нурсанд талбай дүүрэн «урай!» түрхрэн хашхиралджээ. Хэдийгээр нарны хойноос дагалдан гүйж «Чи бушуул, эс бол энэ гайхамшигт үзэгдлээс хожимдлоо» гэж уриалан дуудахыг хэн ч санаа тавьсангүй атал яг энэхэн хоромд цав хийтэл наран мандан гарч билээ.

	Талбай дээр байгсад Жельсоминог барьж аваад гар дээрээ өргөн ялгуулсан цуваагаар авч одсонд сэтгүүлч нар түүн тийш нэвтрэн, дөхөн очиж, сэтгэгдлийг нь асууж ч амжсангүй байна. Тэд олноос онцгойхон баргар царайлан зогсож байсан Калимер Вексельтэй ярилцсанаар сэтгэлээ зогоохоос өр юмгүй болжээ.

	— Танд «Үлгэр жишээ худалч» сонинд мэдээлчихмээр юмгүй сан болов уу? хэмээн түүнээс лавлаваас

	— Мяу гэж Калимер хариу өчөөд буруу харчихсан ажээ.

	— Тун зүйтэй! Та ингэхэд энэ явдлыг нүдээр үзсэн хүний нэг биз дээ? Юу ч бололгүй өнгөрсөн учрыг та бидэнд тайлбарлан хэлж өгч болох сон болов уу? гэвэл:

	— Мяу, гэж Калимер аанай л мигуйчлан хариу өчжээ.

	— Их, сайн! Бид галзуугийн газрын байшин барилга нурж ухаан солиотууд нь хотоор тарж зугтаасан гэдгийг хамгийн шийдвэртэй няцаана гэсэнд Калимер гэнэт өгүүлрүүн:

	— Та минь ухаарч үз! Би бол мий юм гэдгийг л ухаарч үзэгтүн! гэжээ.

	— Та нэгэнт мигуйчлан дуугарч байгаа болохоороо өөрийгөө нохой гэж хэлэх гээ юм биз дээ? гэсэнд

	— Яалаа гэж. Хаанаас! Би бол мий. Би бол мий учраас хулгана барина. Харин яамай, яамай! Та нарыг би их сайн харж авлаа! Та нар хаа л дуртай газраа нуугдаарай! Яаж, хаана нуугдсан ч миний савраас гарахгүй бий вий! Та нар бол оготнууд. Одоо ч миний сарвуунд орлоо доо! Мяу! Мяу! Ингэж хэлээд Калимер үсрэн дайрсанд сэтгүүлч нар мөнхийн үзгээ халаасан өвөртөө завдан нууж машин тэрэгнүүддээ год үсрэн, ам мөлтөс орцгоож амжжээ. Калимер хөсөр унаж, гийнан гаслан мигуйчлан орилсоор өдрийн туршид хэвтсэнд нэг өрөвчхөн сэтгэлт хүн дэргэдүүр нь өнгөрч яваад өргөн босгож эмнэлэгт хүргэжээ.

	Нэг цагийн дараагаар «Үлгэр жишээ худалч» сонины яаралтай дугаар гарчээ. Нэгдүгээр нүүрт нь аварга том том үсгээр «Галзуугийн газрыг дуу дуулан нураах гээд чадаагүй цээл хоолойтой дуучин Жельсоминогийн шинэ бүтэлгүй явдал» гэсэн гарчиг нүүр дүүрэн нийтлэгдсэн байлаа. Сонины эрхлэгч сэтгэл их л өег, тавтайяа гараа илэн

	— «За ёстой нэг сайхан няцаалт боллоо доо! Бид нар ч өнөөдөр наад зах нь зуун мянган ширхэг сонин гүйлгэх байгаа» гэж байжээ. Тэгтэл асар удалгүй «Үлгэр жишээ худалч» сонины үүргийн худалдаач нар гүйлгээгүй болсон сониныг багц багцаар нь тэврээд хүрч иржээ. Үүнд сонины эрхлэгч бүлтийтлээ гайхаж:

	— Юу гэнэ?! Нэг ч дугаар гүйсэнгүй гэж үү дээ?! Энэ улс амьтан чинь одоо тэгээд юугаа уншиж байна. Лит л уншаад байна уу? гэж хашхирсанд хамгийн зүрхтэй нэг үүргийн худалдаач хариу өчрүүн:

	— Үгүй, ноён эрхлэгч минь! Одоо литийг бас хэн ч уншихаа байжээ. Ер нь ч тэр литийн дотор арван хоёрдугаар сарыг найман сар гэж бичсэн байхад таны бодвол хүн яаж уншиж болмоор санагдаж байна? Сарын нэрийг өөрчилсөн төдийгөөр ч хүн амьтан дулаахан болчихлоо гэж санах уу даа!? Эрхэм ноён эрхлэгч минь! Цаана чинь их хэрэг дэгдэж байгаа шүү. Улс амьтан бидний улаан нүүрэн дээр манай сониныг доог тохуу хийж, түүгээр чинь цаасан онгоц хийж хүүхэд наадуулбал таарна гэж зөвлөцгөөж байна гэжээ.

	Энэ үеэр эрхлэгчийн албан тасалгаанд хот газар толгой мэдэж давхиж ирсэн нохой нь ороод иржээ.

	— Мис, мис! муужгай минь! гэж эзэн нь сурсан зангаараа санаанд үгүй дуудтал нохой нь

	— Хав хав! гэж хариу өчжээ.

	Энэ чинь одоо юу болж байна? Чи чинь байтлаа хуцдаг болоо юу? гэж эзэн ихэд гайхан асуусанд нохой нь хариу өгөхийн оронд баяртайгаар сүүлээ шарван улам сүрхий хуцжээ.

	— Энэ чинь одоо галав юүллээ гэсэн үг дээ. Ёстой л галав юүлэв гэсэн үг! гэж ноён эрхлэгч дуу алдаад, магнайнхаа хөлсийг арчиж билээ. Чухамдаа бол энэ нь аливаа худал хуурмаг л эцэс болов гэсэн төдий хэрэг ажээ. Галзуугийн газрын байшин нурснаас хойш амьтны судлалын хуулийн дагуу хуцдаг ноход, мигуйчлан гийнадаг мигуйд, янцгаадаг адуу тэргүүтэн гарснаар үл барам хэлний зүйн шаардлагын дагуу үнэн мөнийг хэлж ярилцдаг хэдэн зуун хүн эрх чөлөөтэй болсон гэдгийг юун өгүүлэх. Үнэн мөн гэдэг чухам тахал мэт хурдан тархаж, оршин суугчдын олонход түүний халдвар нэгэнт халдсан байлаа. Дэлгүүрийн эзэд бараа таваарынхаа үлгэрчилсэн үзмэрийг сольж эхлэв.

	Нэг талх барьдаг хүн дэлгүүрийнхээ «Бичгийн хэрэглэлийн зүйлс» гэсэн хаягийг хуу татаж аваад, эргүүлж нөгөө тал дээр нь нүүрсний өөдсөөр:

	 

	«ТАЛХ»

	 

	гэж бичиж хадсанд түүний дэлгүүрийн хаягийн өмнө үй олон амьтан хүн дорхноо цуглараад алга ташин баяр хүргэжээ.

	Эзэн Вангийн ордны өмнөх талбай дээр түүнээс ч олон хүн амьтан цугларсан байлаа. Түүний манлайд Жельсомино явж дуу аялсанд түүний дуу хоолойг сонсоод хотын бүх байр байшингаар барахгүй ойролцоох тосгодоос хүртэл хүмүүс гүйлдэн ирж хуран цугларсан ажээ. Жакомон их танхимынхаа цонхоор үй олны энэ сүрт жагсаал цувааг үзээд баярлан алгаа ташиж:

	— Ноёдоо бушуу нааш морилогтун! гэж хашхиран шадруудаа дуудаад ард түмэн надаар үг хэлүүлэх гэж хүсжээ. Харж байна уу? Надад баярын мэндчилгээ хүргэх гээд бултаараа цугларчхаж шүү дээ! гэж орилсонд

	— Өнөөдөр чинь баярын өдөр билээ үү?! гэж ордны шадрууд бие биеэс асуулцжээ.

	Та нарт хачин санагдах байх. Гэхдээ энэ ордныхон бол чухам юу болсныг хараахан мэдэж амжаагүй байсан улс шүү дээ. Тагнуул заншлаач нар нь ордонд гүйн ирж энэ бүхнийг айлтгахын оронд хоргодож амиа хоохойлох далд газар эрээд хурдалчихсан хэрэг байжээ.

	Иймээс Жакомон эзэн Вангийн ордонд бол мигуйнууд бас ч нохойчлон хуцсаар л байжээ. Эд бол Вант улс даяарт хамгийн сүүлчийн зол хувь муутай мигуйнууд байсан санжээ.

	 


Яргачин Жакомоны вант улсаас

	Ялгуусан багана л үлджээ, байдгаас.

	 

	ХОРЬДУГААР БҮЛЭГ

	 

	Та бүхний мэдээжийг хэрэг, хувь заяаны юу болохыг заадаг ном судар гэж орчлонд байхгүй. Хожим болох явдал бүхнийг агуулсан ном судар хэтээсээ үгүй. Тэр мэтийн номыг бичье гэвэл наад зах нь «Үлгэр жишээ худалч» сонины ерөнхий эрхлэгч байлтай биз ээ. Нэг үгээр хэлбэл тийм ном байдаггүй, тэр байтугай эзэн Ван Жакомоны үед ч байгаагүй болой. Юутай харамсалтай! Хэрэв тийм ном судар байдаг байгаад хөөрхий Ван хиймэл үстэйдээ түүнийг сөхөж үзэх хувьтай байсан сан бол Вангийн бие «Өнөөдөр Жакомон үг хэлэхгүй» гэсэн өгүүлбэр тэр өдөр эрх биш олж унших байсан билээ.

	Эзэн Ван Жакомон үнэхээр хаалгач зарц нараа шилэн хаалга нээж өгмөгц тагтан дээр гарна гэж тэсгэлгүй яаран хүлээж байтал Жельсоминогийн хүчирхэг дуу хэрэг түвэг тарьж эхэлсэн, үүнд: өнөөх шилэн хаалга нь бут үсрээд үйрмэг хагархай нь шалан дээр борооны дусал шиг асгаран буусанд эзэн Ван Жакомон:

	— Мэдээтэй байгтун гэж зарц хиа нартаа хашхиран захирч билээ. Хариуд нь түүний албан тасалгаанаас бас.«Жин» гэх; чимээ гарсан ажээ.

	~ Энэ толь байна. Хэн миний толийг хагалчхав гэж Жакомон хашхирав. Яагаад надад хэн ч хариу хэлэхгүй байдаг билээ гэж гайхаад их эзэн Ван эргэж, ийш тийш харвал ар талд нь эвий халаг! хов хоосон, хон тин болчихсон байжээ. Сайд нар, адмиралууд, камергерууд, ордны бүх шадрууд эхний дохиогоор буюу Жельсоминог анх түрүүн хоолойгоо өргөж, өндөр нот татан дуулахтай зэрэг зүс буруулж хувцсаа солихоор тус тусын өрөө тасалгаа руу гүйгээд явцгаасан байжээ. Тэд өчнөөн жил өмссөн гоёмсог тансаг хувцас хунар юугаа олон таван үггүй шалан дээр шидээд орон дороосоо далайн дээрэмчнийхээ хувцсыг хийсэн хөвхөн хайрцгаа суга татаж гаргаад:

	— Хэрэв нүдэндээ хар авгалдай хийхгүй бол ч намайг хашааны хог цэвэрлэгч хүн гэж бодно байгаа! гэх буюу

	— Ханцуй дээрх занга тэмдгээ хуу татаад авчвал намайг хэн л танив гэж гэхчлэн дор бүрнээ хамар дороо бөвтнөж байжээ. Тагт руу гардаг шилэн хаалгыг нь нээж хааж өгдөг үйлийн үртэй хоёр халгаач л Жакомон эзэнтэйгээ хамт үлдсэн байжээ. Хаалга нь хэдийн хагарчихсан боловч тэр хоёр хаалганы бариулаас хичээнгүйлэн барьж, ханцуйнхаа хажлагын химарлаг тороор арчин арчин зогсож байжээ. Үүнийг үзээд Жакомон шүүрс алдаж өгүүлрүүн:

	— За та хоёр ч гэсэн явцгаа даа. Одоо миний эргэн тойрны хамаг юм нурах болно гэжээ.

	Үнэхээр ч тэрхэн агшинд асар том гоёмсог хээнцэр сууринд шигтгээтэй байсан мянга мянган чийдэнгийн шил бут үсрээд гарлаа. Энэ өдөр Жельсомино, тоглоом ч үгүй, ёстой дуулсандаа л дуулаад байжээ.

	Хаалгач нар ч уухайн тас гэж бөгсөөрөө ухарч, гурван алхам тутам гүнээ мэхийн ёсолсоор шат руу хандсан хаалга хүрүүт командаар хөдөлсөн мэт яг нэг зэрэг эргээд, доошоо хурдан буух гэж шатны хашлага дээгүүр гулсаж орхижээ.

	Жакомон өөрөө ч нэгэн адил өрөө тасалгаагаа зүглэж одоод эзэн Вангийн өргөмжит хувцсаа тайчиж хаяад, хотын иргэний энгийн костюм өмсжээ. Энэ хувцсыг хүн амьтнаас далдуур хотоор хэсүүчлэн нууцгайгаар заншлан тагнахдаа өмсөнө гэж хийлгэсэн боловч өнөөдрийг хүртэл нэг ч удаа өмсөж ашигласангүй, оронд нь тагнуулуудаа хот руу явуулсан нь дээр гэж шийдсэн бөлгөө. Энэ бол банкны кассад суух хүн юм уу эсвэл гүн ухааны профессор хүн өмсвөл зохимоор элгэн хүрэн костюм байжээ. Амтат жүржийн шаргал өнгөт хиймэл үс нь эзэн Ванд юутай сайхан зохидог гэж санана! Одоо түүнийгээ толгой дээрээсээ хуу татаж хаяхаас өөр аргагүй болсон нь харамсалтай. Юу гэвэл тэр хиймэл үс эзэн Вангийн титмээс нь илүү олонд алдартай танил болсон ажээ. Иймд Ван:

	— Эвий халаг! Хайран сайхан хиймэл үс минь! Хайран ч сайхан хиймэл үснүүд минь гэж дээ?! гэж шүүрс алдан алдан харамсаж билээ.

	Шүүрс алдсаар мөнөөхөн алдар цуутай шүүгээ нээвэл ээлжийн жүжигт бэлтгэж өрсөн хүүхэлдэйнүүдийн толгой шиг өдий төдий хиймэл үс нүдний нь өмнө ярайн харагджээ. Жакомон ийм сайхан хорхой хүрэм юм үзээд тэссэнгүй шунаглаж, арав гаруй хиймэл үс шүүрч аваад, хөвхөн хайрцагтаа чихэж авав.

	— Эднүүдийг юу ч болсон аваад явъя байз. Хөөгдөж туугдаж явахад минь энэ хиймэл үснүүд зол жаргалтай байсан цагийн минь дурсгал болно гэж боджээ.

	Энэ Вангийн бие шатаар доошоо буусан боловч ордноос хулгана адил усан татуургын хоолойнуудаар шурган гарч зугтаасан ордны шадруудын адил ордны доорх хонгилын зүг явсангүй. Жакомон гайхамшигт сайхан цэцэрлэг рүүгээ гарсан дээр гэж боджээ. Чухамдаа үүнийг түүний цэцэрлэг агсан газар гэвэл шулуун болно. Цэцэрлэг урьдын адил нов ногоон анхилам ариухан хэвээр ажээ.

	Жакомон эзэн Вангийн цэцэрлэгийн анхилам агаарыг сүүлчийн удаа нэгэнтээ гүнээ татаж амьсгалаад хөндлөн гудамж руу гардаг бяцхан хаалга нээж түүний биеийг ажиг сэжиг авсан амьтан алга гэдгийг итгэмэгцээ зуу орчим алхаад Жельсоминод ухаан сэхээгүй баяр хүргэж алга нижигнүүлэн ташиж байгаа үй олны дунд орж талбай дээр гараад иржээ.

	Хожгор толгой хүрэн костюм нь Жакомоныг танихын аргагүй өөр болгосны дээр гартаа хөвхөн хайрцаг барьсан нь наймаа худалдааны зууч панзчинтай төсөөтэй болгожээ.

	Хэн нэгэн хүн түүний дал мөрийг нөхөрсгөөр алгадаад

	— Та үзтэл гаднаас ирсэн хүн шиг байна. Бидэнтэй явж цээл хоолойтой дуучин Жельсоминогийн концерт тоглохыг чагнахгүй юу? Харагтун! Дугуйчин хүн баймаар тэр хөнгөн шингэн жодгор залуу шүү дээ. Харахад сохор зоосны өртөггүй баймаар нурмайсан эд. Гэтэл ямар шүү янзын дуу хоолой гарч байна, чагна л даа?

	— Сонсож байна, сонсож байна гэж Жакомон хамар дороо бөвтнөснөө «Би үзэж байна» гэж дотроо боджээ. Үнэхээр тэр тун хайртай тагтныхаа булга үсрэн бут унах хийгээд мөн хэн бүхний мэдээжээр орд харш нь өмхөрч өгөршсөн цаасан луйванхан мэт нурж унаад тэнгэр өөд эгц өөдөө уул мэт тоос дэгдэхийг нүдээр үзжээ.

	Жельсомино хоолойгоо дахин нэгэнтээ өргөж дуу аялж саях манарсан их тоосыг хийсгэн цэлмэг болгосонд олон даяараа үзвэл Вангийн ордны суурин дээр тоосон товрог болсон балгас үлдэн хоцорсон байжээ. Сая хажуу дахь хүн нь Жакомонд хандаж өгүүлрүүн:

	— Дашрамд үзвэл та их сайхан халзантай хүн биш үү?! Танд ийнхүү хамаагүй илэрхий хэлсэнд битгий гомдоорой. Минийхийг бас та сонирхогтун! гэсэнд Жакомон тэр саналын ёсоор хажуу дахь хүнийхээ халзан толгойг гараар илж улмаар одон бөмбөгний адил бөв бөөрөнхий гив гилгэр толгойг сонирхон хараад:

	— Нээрэн ч сайхан халзан байна шүү гэж өгүүлбэл нөгөө хүн

	— За яршиг даа хамгийн жирийн халзан шүү дээ. Харин таных ч ёстой нэг гял цал эд юмаа. Одоо энэ нар гарахлаар бүр ч нүд гялбамаар гялалзаж байна шүү гэсэнд

	— За боль доо, та намайг арай ч дэндүүлж байна гэсэнд

	— Яалаа гэж. Ер явуулсан юм алга. Юу гэх гээд байгааг минь та болгоож байна уу? Хэрэв та манай хожгор тажгаруудын нийгэмлэгийн гишүүн болбол таныг нэн даруй ерөнхийлөгчөөрөө сонгоно доо гэсэнд

	— Ерөнхийлөгчөөр гэнэ ээ?

	— Тэгэлгүй дээ, нэг дуугаар л сонгоно.

	— Танайд халзнуудын нийгэмлэг тэгээд байдаг хэрэг үү?

	— Байлгүй яах вэ. Өчигдөр болтол манай нийгэмлэг нууц байсан. Одоо ил ажиллах биз. Гишүүд нь манай хотын шилдэг хүмүүс байдаг шүү. Харин ороход л баахан амаргүйг та ямар эс андав гэж. Толгойд нь ширхэг ч үс үлдээгүй гэдгийг баталж нотлох шаардлагатай шүү. Зарим нь манай нийгэмлэгт багтах санаатай үлдсэн үсээ үгтээн зулгаадаг ч учир бий. 

	— Та тэгээд намайг ерөнх...

	— Таныг манай ерөнхийлөгч болж чадна гэж дэнчин тавьсан ч би бэлэн гэсэнд Жакомон ийм янзаар дахиад нэгэн хувийн төдий түдэж, ярилцвал бүрмөсөн уярчихмаар санагдаад бодсон нь: «Амьдралын замаа сонгож авахдаа би юутай их алдаа вэ. Одоо хамаг юмыг бүр цоо шинээр эхэлнэ гэхэд даанч оройтож дээ» гэжээ.

	Жакомон үймэлдэн бужигнах олны хөдөлгөөнийг ашиглаж саях ярилцагч хүнийхээ нүднээс далд ормогц талбайг огоорон эл хуль гудамжханаар алхлав. Хөвхөн хайрцагт нь арван хиймэл үс гуньхралтайяа шужигнаж байв. Усан татуургын хоолойн цооногийн хавхаг дороос урьд нэг л үзсэн байрын хүний нүүр толгой байн байн цухуйж үзэгдэхийг Жакомон хэдэнтээ ажигласан бөгөөд эд нар нь урьдын түүний харьяат далайн дээрэмчид биш байгаа. даа. Гэтэл энэхүү хүрэн костюмтай догь байрын халзан иргэнийг үзэхтэйгээ зэрэг тэдгээр толгойнууд шовсхийн далд орж байжээ.

	Жакомон амиа хорлох санаатай мөрний усыг яг чиглээд явав. Харин эрэг дээр нь очоод үхэх гэснээ больж, хөвхөн хайрцгаа нээн хиймэл үснүүдээ нэг нэгээр нь усанд шидэж

	— Худалч хуурамчийн бяцхан зулзагууд минь баяртай, бүр баяртай! гэж шивнэн хаялж байв.

	Хиймэл үснүүд нь харин живж эцэслэсэнгүй тэр мөрний эрэг хавиар матар гүрвэлээс ч доор дээрэм хийж уулгалан булаадаг жаал багачууд тэдгээр хиймэл үсийг нэгд нэгэнгүй шүүрдэн барьж авч, наранд хатаагаад толгой дээрээ торгож наргиантай үзэгдэл гаргажээ. Тэд энэ бол Жакомон Вангийн улсыг оршуулсан гунигт ёслолын юм гэдгийг огтхон ч эс мэдээд ажиг ч үгүй инээлдэн дуулалдаж байжээ.

	Хожгор тажгаруудын нэг нэр хүндтэй нийгэмлэгийн ерөнхийлөгч ч юм уу, ядаж л нарийн бичгийн дарга нь болж болох тийм нэгэн газар тийш оргон зайлах зол завшаан Жакомонд олдсон гэдгийг хэлэх хэрэгтэй бөгөөд эзэн Ванг ийнхүү үүрд тонилж одох зуур талбай дээр юу болж байгааг та бүхнийхээ хамт бид шагайж үзэцгээе!

	Жельсомино догшин сүрлэг дуугаа төгсгөж, духныхаа хөлсийг арчаад:

	— За энэ хэргийг ингээд цэглэе гэжээ. Гэлээ ч гэсэн Доголон-мийн эс олдсонд Жельсоминогийн элэг эмтэрч зүрх шимширч байлаа.

	— Хөөрхий минь хаана алга болчихоо юм бол?Галзуугийн байшингийн нурсан балгасан дор дарагдаад хоцроогүй байгаа даа. Би гэдэг амьтан нураан эвдлэхийн сүрхий чадалтай гайхал болохоор магадгүй юм шүү гэж манай баатар эргэцүүлэн бодож байжээ.

	Гэтэл хөөрч дарвисан олон амьтан тийнхүү удтал гаслан гуниглахын зав өгсөнгүй тал талаас нь

	— Дурсгалын баганыг нь нураах хэрэгтэй, сүндэр баганыг нь...! гэж хашхиралджээ.

	— Нурааж яах юм бэ? гэвэл:.

	— Түүн дээр Жакомон эзэн Вангийн аян дайны гавьяа зүтгэлийг зурж дүрсэлсэн байдаг шүү дээ. Тэр бүхэн оргүй худал зүйлс, Жакомон ер ордноосоо хамраа ч цухуйлгаж үзээгүй амьтан байгаа юм гэцгээсэнд

	— За, за, тэгвэл би тэр баганыг эрхбиш нураахаар нэг уянгат дуу өргөж үзэхээс дээ. Гагцхүү та нар баахан холхон байж үзэгтүн! Энэ багана аягүй бол та нарыг дарна шүү гэжээ.

	Дурсгалын сүндрийн орчим зогсож байсан хүмүүс яаран зайлж холджээ. Талбай дээр хуралдсан үй олон хүн салхи шуурганы үеийн тэнгис мэт давлан үелзэж байжээ. Тэгтэл Жельсомино мөнөөхөн багана дээр газраас дээш барагцаалбал хоёр метр хиртэй өндөрт нүдэнд унасан танил гурван хөлт мийн дүрсийг олж үзжээ.

	— Хүүе, Доголон-мий гэж Жельсомино дуу алдаад сэтгэл нь онгойх шиг болжээ. Мийн зураасан зураг ч энэ дуу алдахад хөвөлзөн чичирхийлэх шиг болж, хэв төрх нь мурилзан хувирсан боловч дахиад хав гээд баганадаа наалдаж нам сэм болжээ.

	— Доголон-мий!! гэж Жельсомино улам чанга дуудсанд энэ удаа дуучийн тэр нүргээнт дуу гантиг чулууны эсэргүүцлийг лав гүн нэвтэрсэн бололтой. Юу гэвэл Доголон-мий баганаас ховхорч хазганасаар газар үсрэн бууж:

	— Юутай баяр, юутай баяртай билээ гэсээр Доголон-мий мигуйчлан гийнаж Жельсоминогийн хацар дээр үнсээд:

	— Чи минь байхгүй бол би энэ багана дээр үүрд зураг хэвээрээ хоцроод явж явж борооны усанд угаагдан арилах байлаа биш үү? Цэвэр цээлхэн байх дуртай минь нийтэд илэрхий боловч дэндүү их угаагдан арилахыг би яавч хүсэхгүй байсан юм гэвэл

	— Тэгвэл би яагаа вэ? гэж өвдөг тохойгоороо ёвчин зүтгэсээр та бидний болон түүний аль алины маань найз Жельсомино, Доголон-мий хоёрын дэргэд хүрч ирсэн Бананито зураачийн дуу тавин хэлэх сонсогдож тэр өгүүлрүүн:

	— Хэрэв мий чамд тийм гай зовлон учирч гэмээж нь би чамайг дахиад зурчих байсан биш үү. Тэгвэл чи урьд байснаасаа ч илүү үнэн зөв, гоё сайхан болох байлгүй гэжээ.

	Дөнгөж саяхан учирч байгаа энэ гурван найз бие биестээ ярих хөөрөх юм хэчнээн төчнөөн байх нь илэрхий тулд тэднийг түр орхивол зүйтэй болов уу.

	Харин өнөөх багана яалаа?

	Ингэхэд ер нь тэр багана хэнд халгаатай билээ? Түүний дээр сараачсан худал хуурмаг зургууд бол энэ орныг ичгүүр сонжуургүй худалч хуурамч амьтан захирч байсан хийгээд түүний Вант улсыг хөнтрөн нураахад сайн дуулсан ганцхан дуу л хэрэгтэй байсан гэдгийг амьтанд дуртган сануулах дурсгал мэт болой.

	 


Манай туужийн төгсгөл зовлонгүй

	Маргааныг дайнаар тасалбал зохихгүй.

	 

	ХОРИН НЭГДҮГЭЭР БҮЛЭГ

	 

	Хорьдугаар бүлгийг дуусган бичих гэж яарч байгаад, өвөртлөөд миний мартчихсан хэдэн хуудсанд бичигдсэн тэмдэглэлийн агуулгатай та бүхэн танилцмагц манай энэ түүх бүрэн төгс болно. Энэ бол Жельсоминогоос худалч хуурамч нарын оронд хэрхэн хөглөснөө надад ярьж өгсөн тэр өдөр миний хийсэн тэмдэглэлийн төгсгөлийн хуудаснууд билээ.

	Одоо түүний нэгийг сөхөж үзвэл Жакомоны цаашдын хувь заяаны тухай тодорхой мэдэгдэх юм ер үгүй гэж тэмдэглэсэн байх юм. Учир иймд Жакомон. цаашдаа журамт хүн болсон уу, эсвэл далайн дээрэмчний хөл нь эзнээ муу зам руу хөтөлж одсон уу гэдгийг би та нартаа хэлж өгч мэдэхгүй нь:

	Өөр нэг хуудсан дээр тэмдэглэсэн нь: Жельсомино хэдийгээр өөрийн хийсэн үйлдсэн зүйлд ерөнхийдөө сэтгэл ханамжтай байсан боловч ордны өмнөх талбай дээгүүр өнгөрөн гарах бүрдээ гутал дотроос нь чулуу нухсан мэт сэтгэл нь нэг л аягүй байдаг болжээ.

	— Вангийн ордыг нурааж балгас болгохын хэрэг байсан ч юм уу даа, мэдэхгүй. Зөвхөн шил толийг нь хагалаад зогссон ч Жакомон тэртэй тэргүй зугтаах байсан биш үү? Тэгсэн бол одоо зөвхөн шилчийг дуудаж ирүүлээд л хамаг юм бүтэх байж дээ гэж Жельсомино биеэ зэмлэн боддог байсан гэжээ.

	Энэ сэтгэлийн сэв, зүрхний холонгир болж зовоосон «Чулуунаас» нь Жельсоминог салгаж, сэтгэлийг амраах талаар Бананито санаа тавьжээ. Зураач үүний тулд хэдэн ширхэг цаас, хайрцаг будаг хэрэглэж мөнөөхөн нурсан ордныг санааны дураар сэргээн босгосон байна. Ийнхүү сэргээн босгож туурвихад хагас өдөр зарцуулсан атал дээд давхарт нь тагт хийхийг ч марталгүй гүйцээсэн байна. Тийнхүү тагт хуучин байрандаа бий болсонд тус хотонд оршин суугч иргэд Бананитог тэр тагтан дээрээс хэдэн үг хэлж өгнө үү гэж гуйцгаасан байна.

	Бананито хариу хэлэхдээ:

	— Миний зөвлөн хэлэх үгийг сонсогтун! Энэ тагт дээрээс үг хэлэхийг бүрмөсөн хориглосон хууль гаргавал дээр биз! Түүнээс гадна би бол зураач хүн. Хэрэв та нар үнэхээр үг хэлүүлмээр санагдаад горьгүй байгаа юм бол Жельсоминог гуйвал дээр байлгүй гэжээ.

	Энэ үеэс Доголон-мий тагтан дээр гарч ирээд:

	— Мяу, гэж мигуйчлан дуугарчээ.

	Дор нь талбай дээр олон хүний алга таших сонсогдсон бөгөөд үүнээс өөр дахиад үг хэлүүлэхийг хэн ч хүсэж гуйсангүй билээ.

	Өөр нэг хуудсанд тэмдэглэснийг авч үзвэл Эрдэнэ шиш эгчийг орон гэргүй өнчин ядуу золбин мигуйнуудын хүрээлэнгийн захирлаар томилсон тухай дурджээ. Энэ шийдвэр их л зөв зүйтэй мэт бөгөөд юу гэвэл тийм хүнээр захирал тавьсан цагт мигуйнуудыг нохой мэт хуцуулах гэж хэн ч оролдохгүй нь магад болой.

	Ромолетта дахиад сургуульдаа явдаг болсон бөгөөд одоо сурагчийн биш, харин багшийн ширээний ард суудаг болсон биз ээ. Өдийд тэр лав сүрхий багш хүүхэн болсон байх учиртай.

	Адаг сүүлд нь хамгийн жижигхэн нэг хуудсанд «Дайн нэг нэгийн харьцаатай төгсөв» гэсэн товч тэмдэглэл байна.

	Би дайны тухай ярихаа золтой л мартчих шахаж шүү, та минь. Энэ явдал Жакомоны оргосноос хойш хэдэн өдрийн дараа болсон хэрэг. Жакомон харьяат нараасаа далдуур Бананитог зурж өгөх болов уу гэж горьдож байсан их буунуудад найдаад зэргэлдээгийн нэгэн улсад дайн зарласан байна. Гэтэл тэр улсын ард иргэдийг өдөөн хатгах тийм ч их бузгай тоглоом биш байжээ. Эх орноо хамгаалах гэж тэдний зэвсэгт хүчин нэн даруй аян дайнд мордсон байна.

	Гэтэл шинэ сайд нар:

	— Бид дайныг огт хүсэхгүй. Бид Жакомонтой адил улс биш гэж татгалзжээ. Энэ талаар нэг сурвалжлагч, ашгүй ёстой нэг концерт тавихаар бэлтгэж, хөгжим оролдож байсан Жельсоминотой ярилцан сурвалжилсан байна.

	— Дайн гэнэ ээ? гэж Жельсомино лавлаад.Түүнийг болиулж, оронд нь хөл бөмбөгний тэмцээн явуулъя гэж эсэргүүцэл этгээдэд нь санал тавигтун! Тэгвэл адаг сүүлд нь өвдөг бэртэж, тойг мултрах мэтийн хохирол гарч болох боловч адаглаад ихээхэн цус асгаруулалгүй өнгөрч болох нь магадтай гэжээ.

	Аз болоход уг чанартаа мөн л дайтах хүсэлгүй агсан эсэргүүцэл этгээд нь энэ саналыг таашаасан ажээ. Хөл бөмбөгний тэмцээнийг дараах бүтэн сайн өдөр явуулахаар болжээ. Жельсомино, мэдээж хэрэг, өөрийнхөө талын багийн төлөө сэтгэл зовж байсан бөгөөд тоглоомдоо улайрч сэтгэл нь хөдлөөд «За за, бушуу, бушуу» гэж гэнэт хашхиртал бөмбөг эсэргүүцэл этгээдийн талын хаалганд сэв гээд орж орхижээ. Хэрэв та бүхэн Жельсомино төрсөн тосгондоо болсон нэг тэмцээнд мөн үүнчлэн бөмбөг оруулсныг нэхэн санавал түүнтэй яг адил болсон хэрэг.

	«Энэ дайнд хулгайн аргаар ялалт хийлгэж хэрхэвч болохгүй. Энд хөл бөмбөгний тэмцээн болж байгаа хойно тоглоомын дүрмийн ёсоор аливаа нэг заль мэх хэрэглэх явдал цээртэй биз» гэж Жельсомино дотроо бодтол даруй өөрийнхөө талын багийн хаалганд бас нэг бөмбөг оруулчихжээ. Хэрэв түүний оронд та бүхний хэн нэг нь байсан бол лавтайяа мөн үүнчлэн шударга үйлдэх байсан биз ээ.

	 


Жельсоминогийн дуунууд

	 

	Энд би Жельсоминогийн хэдэн дууг сийрүүлэн бичлээ.
Түүний дотор инээдэмтэй нь ч бий, болхидуухан нь ч бий,
бас сүрхий нь бий. Та нар таашааж байгаа дуугаа сонгож
аваад бусдыг нь мартаж ч болох юм.

	 

	 


Эзэн Ван Жакомонд зориулав.

	 

	ХУДАЛ ХУУРМАГ 

	 

	Чинийх ч биш,

	Минийх ч биш,

	Чихгүй дүлий нь

	Хэлгүй дуугүйгээсээ сонссон

	Санаанд багтамгүй

	Сайхан солиорол үүнийг

	Үхсэн хулгана дуулаад

	Үлээ хүүр нь сэргэж

	Өлмий дээрээ бүжим

	Үнэхээр тийм худал хуурмагийг

	Үнэлж би хүлээнэ.

	 


Загасны маханд дуртай

	Доголон мий-д зориулав.

	 

	ТЭНГИСИЙН ЗАГАС ХЭД ВЭ!

	 

	Тэнгисийн усанд загас

	Төдий өдий байдаг гэж

	Тэртээ Леворногийн загасчин

	Тэр гурван залуу

	Аяга пиво ууж

	Амран суухын зуур

	Ам амандаа маргалдаад

	Арай л жил болсонгүй.

	Гурвын нэг нь батлахдаа

	Гутгаар загасыг хасаад

	Дор хаяж долоогоос

	Доошгүй байх учиртай гэхэд

	— Хаанаас, яалаа гэж гээд

	Хажуугаас нөгөө нь хэлэхдээ

	Арваалжин хавч мавчаа хасаад

	Адаглаад мянгаас илүү бий гэхэд

	— Саяас илүү байлгүй яах вэ гэж

	Сайрхаж гуравдах нь хэллээ

	Саяын гурвын зөв дөг шүү,

	Сайтар хянаж болгоо!

	 


Бананитогийн нэг зурагт хийсэн шүлэг

	 

	СОЛОНГО

	 

	Тэнгэр бүүдийн харанхуйлаад

	Тэрхэн зуур бороо асгав.

	Гэнэт хартал гудамжинд

	Гэнэхэн охин шүхэртэй алхана.

	Шөнтгөр бага охин

	Шүхэр дороо нуугдахад

	Солонгын долоон өнгөөр

	Соньхон шүхэр нь алаглана.

	Хигээсэнд татсан даавуу нь

	Хээрийн цэцгийн дэлбээ шиг.

	Өнгөрөн зөрөх хүний нүдэнд

	Өнгийн солонго татан баясгана.

	 


«Үлгэр жишээ худалч» сонин уншсаны дараа Доголон-мийг
тайтгаруулахад зориулав.

	 

	МУУЖГАЙН СОНИН

	 

	Нүгэлтэй зугаатай юм

	Нууцхнаар сонслоо, би,

	Саяхнаас муужгайнууд

	Сонин бичиг гаргалаа гээч!

	Түүнд нь тэгээд бас

	Түрүүчийн үргэлжлэлтэй тууж

	Сүүлтэн муужгайн шүлэг

	Сүүлчийн мэдээ гардаг байна.

	Тэгээд мигуйнууд залхуураад

	Тэр бүрийг уншихгүй

	Зарлалын буланг л алгасалгүй

	Заавал хардаг зантай гэнэ.

	«Дээр үеийн хогшилтой

	Байшин гэр эрнэ»

	«Дээврийн хонгил эрнэ 

	Барилгын хавсарга ч хамаагүй»

	«Ноосон оймс өмссөн

	Эмгэн хүн эрнэ.

	(Ноолж сүүлнээс угзрахгүйг

	Эрхэм хүүхдээс гуйв)»

	Үнэнч болоод журамтай

	«Алтан медальд анчин нохой

	Амбаар хоргон дотор

	Үмх хоол эрнэ»

	«Махнаас гарч мацаг барьсан

	Мадаггүй ариун сэтгэлтэн 

	Сүүний мухлагийн эзнийг

	Сүжиглэн дагахаар эрнэ»

	Үдийн хоолны дараа

	Эрүү амаа долоогоод

	Тэнүүл золбин муужгайнууд

	Тэр сониноо уншицгаана.

	Сүрхий сонин роман шиг

	Шүлс гоожим амттай

	Өнгийн хангайн зарлалыг

	Өлөн нүдээрээ үмхэлнэ.

	Тэр сониноос хагацахад

	Тэвчээр нээрэн хэрэгтэй шүү

	Үүр шөнийн дундуур л тэд

	Үдэшлэг концерт тавина гэнэ.

	 


Эрдэнэ шиш эгчид үүнийг зориулав.

	 

	НЭР 

	 

	Хэрэв намайг Данте гэдэг бол

	Хэлэлцээнгүй би найраглал бичих сэн

	Эвклид нэр эхлээд заяасан бол

	Энэ теоремыг нээх л байсан

	Жото нэр байлдаж олоод

	Суут зураач болсон сон бол

	Урлаг бүхэнд арван хуруу тэгш

	Уран нь би байх сан. Гэвч

	Төрөхдөө олсон нэрээсээ би

	Түргэн хагацахыг хүсээгүй байна.

	Сонсохуйяа сайхан энэ нэрээ 

	Солиуштай гэж би голоогүй байна.

	Өдрөөс өдөрт дээрдэхэд минь

	Өөрийн минь нэр тусалсаар байна.

	 


Арслан болж харагдах гэж

	Архирч хүрхэрч байдаг худалчийн

	Орны олон илжигний нэгэнд зориулав.

	 

	ИЛЖИГНИЙ ТҮҮХ

	 

	Муугийн дээр зөрүүд

	Мунхаг илжиг таньдаг сан.

	Илжиг гэдгээ мэддэггүй нь

	Их л хачин байдаг сан.

	— За би гэдэг чинь

	Заан л байхаас зайлахгүй.

	Дэл зогдоргүй болохоороо

	Дэмий нь арслан л биш дэг.

	Үнэндээ мөөрдөггүй болохоороо

	Үхрийн садан л биш дэг.

	Өөрөө шүүхээр явдаггүй юм

	Өмгөөлөгч лав биш бололтой!

	Гэнэт нэг мэдсэн чинь

	Генералын дүү байвал яана?

	Эрхэм сайдад тэнцэх юм уу

	Эсвэл эзэн ван биеэрээ

	Эрх хиагаа болговол яана вэ?

	Сац миний хэн болохыг

	Сайн нөхрийн ёсоор

	Саруул толь минь хэл гэсэнд

	— Бага хонгор минь чи

	Байдгаасаа л илжиг шүү дээ гэж

	Саруулхан толь ингэж хэлтэл

	Саарал илжиг их уурлаж:

	— Илжиг гэнэ ээ? Гайгүй байлгүй!

	Ичээж гутаахыг чинь даахгүй дээ.

	Хамаагүй доромжилсны хариуд

	Хатан туурайны амт үзүүлнэ гээд

	Буруу харж зогсоод

	Будаа болтол өшиглөв.

	Тунгалаг толины оронд

	Түмэн хагархай үлдсэн ч

	Энэ дэлхийд илжигний тоо

	Эрхгүй цөөрөө гэж үү?

	 


Түргэн хэллэгийн дууг

	Рамолеттад зориулав.

	 

	ГУУН-ГИЙН-ГОО

	 

	Гуун-гийн-гоо гэж

	Гурван азарган тахиа

	Гудамжаар гууглан алхлахад

	Гурван эмэгчин нь тэднийг

	Горви мөрөөр нь дагав.

	Саяын дуу юу нь муу вэ?

	Саран боорцогт яараад

	Сажилж яваа ч юм билүү?

	Сахалт гогод тоншихоор

	Сандарч яваа ч юм уу?

	Зууртаа хэрэв хот орвол

	Зуун худал нийлээд нийлээд

	Ганцхан үнэн ч болохгүй гэдгийг

	Гарцаагүй миний дараагаар мэднэ.

	 


Бананитод зориулав.

	 

	ШОГ ШҮЛЭГ

	 

	Шар зургийн

	Санаа олов.

	Өрвөлөгтэй тахиа

	Өрийг эзлэв.

	Бөөрөөр нь гуулин

	Бөмбөр оруулъя.

	Хошуунд нь

	Хулсан ташуурын сэгэлдрэг зуръя.

	 

	Хөх зургийн

	Санаа олов.

	Хөдөх зулусын2

	Нуруу зуръя

	Маш өндөр

	Манилын3 хулс

	Марзан чөтгөрийн

	Махир сүүл зуръя.

	 

	Бор зургийн

	Бодол төрөв.

	Борооны үүл

	Борлог манан

	Аалзны шүлс

	Аваагүй цалингийн өмнөх

	Аргагүйдсэн миний өвөр

	Аль алины нь зуръя.

	 


«ХЭРЭВ» ТОГЛООМЫН ҮГ

	 

	Хэрэв Арлекинод эрх олговол

	Хээнцэр цагаан үүлний оронд

	Зуун өнгийн хив яндраар

	Зузаан асар дэлхийд босгох сон.

	Хэрэв Жадууд засгийг мэдүүлбэл

	Хэчнээн та нар гайхах сан бол.

	Чамин амттаныг нийтэд тарааж

	Чамарласан замбаагаар шилтгээн бариулах сан.

	Хэрэв Пульчинелла сайдынхаа

	Хэрэгтэй тушаалд хэвээр байсан бол

	Муухай санаа өвөрлөгчид бүхний

	Мулталж, толгойг нь солих байсан юм.

	 


АЛДАМХАЙ ЖОВАННИНО

	 

	Салан Жованнино аялж яваад

	Саатан суусан трамвайгаа алдаа.

	Салхи шуурганаар гадуур яваад

	Сайхан дуулдаг хоолойгоо алдав.

	Сүүлчийн ганцхан үсээ алдав.

	Шүүс идэх дураа алдав.

	(Олсон хүн эргүүлж өгнө үү)

	Ондоо хүний асуулт алдав.

	Хайрцаг тамхи хоёроо алдав.

	Халх таяг хоёроо алдав.

	(Харамсаж гасламгүй хоосон толгой)

	Хан тэнгэрийн гэрэл гэгээ,

	Хашаа хорооныхоо хаалганы түлхүүр

	Хамиал жижиг муужгай алдав. 

	Хаяг нь гэвэл шинэ тосгон шүү.

	Харин баяр баясгалангаа л хаяагүй шүү!

	 


ЖЕЛЬСОМИНОГИЙН ХАЛААСАН ӨВӨР

	 

	Нууцгай халаасан өвөрт

	Нусны алчуур бий.

	Ондоо нэгд нь

	Онгон сахиус бий.

	Харин гуравдахад нь

	Хар түрийвч бий.

	Түрийвчний дотор нь даан ч

	Төгрөг зоос л алга даа.

	 


Хурмын төдий ч суудаггүй

	Бенвенутод зориулав.

	 

	БУУРАЛ ҮС

	 

	— Толгой дээрх буурал үсний чинь 

	Тоо хэмжээ хэд болохыг

	Эрхэм багш гуай надад

	Эрхбиш хэлээд өгнө үү? 

	— Сургаж хүмүүжүүлсэн

	Сурагч шавийн минь тоогоор

	Онго буурал байгааг

	Олж үзнэ дээ, хонгор минь! гэв.

	 

	— Толгойн буурал үс чинь

	Тоогүй олон уу гэдгийг

	Өвөө минь, өвөө минь

	Өршөөж наддаа хэлээч!

	— Ач охиндоо ярих гэж

	Аминдаа миний зохиосон

	Үлгэр нэг бүрийн тоогоор л

	Үй түм бий дээ гэжээ.

	 

	— Толгой дээр чинь хэчнээн

	Тоотой буурал үс байгааг

	Тоосгочин гуай надад

	Товлож хэлээд өгнө үү?

	— Барьж байгуулсан

	Байшин бүрийн минь

	Тоо хэмжээгээр л

	Толгойд минь буурал байгаа гэв.

	 


ЖЕЛЬСОМИНОГИЙН ЗҮЙР ЦЭЦЭН ҮГ

	 

	Нарс модонд дургүй хүнд

	Наашаа ой руу зам хориотой!

	 

	* * *

	 

	Харанхуйд сарыг надад бэлэглэвэл

	Харсан нүдээ би хамхихгүй сэн.

	 

	* * *

	 

	Хоёр толгойг нэмэхгүй

	Хосгүй ухаан гаршгүй

	 

	* * *

	 

	Аянгын дуунаас айдаг хүн

	Адаглаад гэрэл асаахгүй

	 

	* * *

	 

	Гал могой бариулахаар

	Галзуу хүн бүү явуул

	 

	* * *

	 

	Сар бүр инээдэг хүн

	Сац бас жилдээ ч баясгалантай!

	 


АЛХАН ЗАГАСНЫ ТҮҮХ

	 

	Алх-загас өдөр бүр

	Аймаар гунигтай харагдан байна.

	Дөлт бамбар өдрөөр бариад

	Дөш-загасаа эрдэг байна.

	Сүйд болтлоо уурлаж минчийгээд

	Сүүлээрээ ус балбадаг байна.

	Хана-загас нь хаа ч алга.

	Хадаасан-загас нь нуугдаж орхижээ.

	Аян замын чулуу-загасыг

	Алхаар балбаж замд шигтгэмээр

	Аль эсвэл хөл гарын

	Арван хурууг алдаж цохимоор

	Аяа би хэндээ хэрэгтэй вэ гэж

	Алх-загас гунин гомдоллоно. 

	Халуун хүйтэн аль ч цагт

	Хань ижилгүй ганцаараа хөвнө

	Маахай танил минь хаана явна!?

	Мартагдсан урьдын нэгэн цагт

	Биеэ гололгүй чадах ядахаараа

	Бишгүй л нэг товхи нь хадсан сан!

	Хөгшин болхи Алх-загасыг

	Хөөрхийлж яахин эс өрөвдөнө.

	Өгөөш торонд өртөж баригдаад

	Өвгөн загасчны хоол больюу.

	 


АНХДУГААР АНГЛИ ДУУ

	 

	— Хаачаад ирэв, мистер мий!

	— Хатан ванд бараалхаад ирлээ.

	— Хачин их үймээн аймаантай юу?

	— Харин сүүлгүй хулгана л үзлээ.

	 

	 

	ХОЁРДУГААР АНГЛИ ДУУ

	 

	Саламанкийн гурван доктор

	Сав лааз унаад хөвжээ.

	Загасны хоол хэрэв болоогүй бол

	Замбуу тивийг тойрох л байжээ.

	Саргосын гурван доктор

	Садархай шүүрэн матросоор4 хөлслөгдөв.

	Тэнгисийн ёроолоос тэднийг гаргая гэвэл

	Тэмдэглэл маань үүр цайлгах сан биз

	 

	 

	ГУРАВДУГААР АНГЛИ ДУУ

	 

	Хамиал нэг өвгөн байжээ.

	Канадад хүүдээ очихоор зэхжээ.

	Хагасхан төдийг би ярилаа.

	Яваад өгөхдөө тэр өвгөн

	Ёроолгүй боодол аваад гарчээ.

	Өнөөх дотор нь өндөг, бас

	Өөхтэй гахайн мах байжээ.

	Өгүүлэл ч ингээд дуусаа байжээ.

	 


Бананито ба түүний хүнсний барааны сайд байх тавиланд зориулав.

	 

	ҮДШИЙН ХООЛ, ҮДШИЙН ЗУУШ

	 

	Арлекино Пульчинеллатайгаа хооллохоор суулаа.

	Амсаж нэг л тавгаас идэх жамтай байлаа.

	Тавагт нь хоолны үрдэс ч үгүй нь гомдолтойгоос биш

	Тавтай сайхан үдийн хоол болох сон.

	Арлекино Пульчинеллатайгаа өдөржин найрсав.

	Андууд үдшийн хоолондоо орлоо.

	Аяа юутай амттай! Гэм нь харин

	Артелийн тавагт нь юу ч үгүй байжээ.

	Тааж ядах юу байх вэ

	Таваг нь хоосон байжээ.

	 


ТЭНГЭРИЙН МЭНДЭЛСЭН БАЯРЫН ДУУ

	 

	Цуурч тариачин айсуй явааг

	Чи өөрөө үзэж байна.

	Ирэх онд яахыг нь

	Ингэхэд түүнээс асуултай.

	Битүүний шөнө юу

	Бэлгэдэж хүсхий нь дуулууштай!

	— Айл айлын сүлд модыг

	Асааж бадраахаас буцахгүй би.

	Түүний гал нь шөнө дүлэн

	Түнэр харанхуйд алхлагч хүмүүсийг

	Илч туяагаараа төөнөж

	Ивээж дулаацуулах болтугай гэж

	Итгэлтэй хэлэх нь мэдээж байна.

	Бударсан цасан дунд гадаа

	Булхан дэгдэгч бор шувуунаас

	Анхны л өнөөх асуултаа

	Асууж хэрэв лавлавал

	— Хүүхэд багачууд бултаараа

	Хүнээс бэлэг хүртэхийг

	— Бэлгэдэж би ерөөнө гэж

	Бээрсэн болжмор шулганах сан.

	Энэ зургийн малчныг

	Эртнээс би таньдаг юм.

	Түрүүчийн асуултын хариуг ч

	Түүнээс би сурсан юм.

	— Урт шилбүүрийн сураар

	Уяж зангилж үсгээ зурсан

	Баримтлах шинэ хуулийг

	Баярт зориулан нэвтрүүлнэ 

	Мэндлэх шинэ жилийн баяр

	Мэлмэрэх нулимсыг үүрд хатааж

	Ургахаас шингэх наран хүртэлх

	Улс орон газар бүрийн

	Хар, цагаан, шар

	Хамаг арьстны хүүхдэд

	Инээмсэглэх царай л бэлэглээсэй гэж

	Ихээс их хүсэх байна гэв.

	Энэ талаар би өөрөө

	Эргэцүүлж юу бодож сандгаа

	Эрхэм нөхөр чамдаа би

	Эндүүгүй үнэнээр хэлье:

	Газар газрын бид нар

	Гар гараасаа барилцаад

	Ганцхан эгнээ болоод жагсвал

	Гайхамшгийг бүтээж чадах сан.

	Одноос олон зул ярайсан,

	Орчлонд ер нь гайхамшиг болсон

	Огторгуйд тулсан сүлд модыг

	Олны хүчээр асааж чадах сан.

	Шилжин ирээд буцаад байдаг

	Шинэ жилийн баяр маань тэгэхэд

	Бүхэл жилдээ үргэлжилдэг

	Бүрэн баяр болох юм даг!

Заметки

		[←1]
	 зоос




	[←2]
	 Зулус — Өмнөд Африкийн холбооны нэг үндэстэн.




	[←3]
	 Манила — Филиппиний арлын нэгэн хотын нэр.




	[←4]
	 Матрос — усан цэрэг, далайчин (ЦБ)

